
ᐱᖃᓯᐅᔾᔭ 
ᐊᐅᓚᑦᑎᓂᖅ ᕿᑭᖅᑖᓗᒻᒥ ᑲᒪᒋᔭᐅᓚᐅᕐᓯᒪᒻᒪᑦ ᐊᑕᐅᓯᕐᒧᑦ ᐊᒥᓲᓂᕐᓴᓄᓪᓘᓐᓃᑦ 
ᒐᕙᒪᑐᖃᒃᑯᑦ ᐊᓪᓚᕝᕕᖏᓐᓄᑦ 1967 ᑐᖔᓂ ᓄᓇᑦᓯᐊᑉ ᒐᕙᒪᒃᑯᖏᑦ 
ᑲᒪᒋᔭᖃᓚᐅᖅᑎᓐᓇᒋᑦ ᓱᓕ ᑕᒪᕐᒥᒃ ᐱᔨᑦᑎᕋᐅᑕᐅᖃᑦᑕᓂᐊᖅᑐᓂᑦ ᑕᒫᓂ. ᑐᑭᖓ 
“ᒐᕙᒪᒃᑯᑦ” ᑭᖑᕝᕖᔭᕆᐊᓕᒃ ᑕᒪᕐᒥᒃ ᑐᑭᓕᐅᔾᔭᐅᕙᑦᑐᒥᓂᕐᓂᑦ ᐅᑯᓂᖓ NANR, 
AANDC, GNWT, DIAND.





| 5

ᑐᕌᖅᑎᑕᐅᔪᖅ
ᑖᓐᓇ ᐅᖃᓕᒫᒐᖅ ᑐᕌᖅᑎᑕᐅᕗᖅ ᕿᑭᖅᑕᓂ ᐃᓄᖏᓐᓄᑦ.
ᐳᐃᒍᖅᑕᐅᓚᐅᖅᓯᒪᖁᙱᓚᕗᑦ ᑕᐃᔅᓱᒪᓂᑕᐃᑦ ᓂᐱᕗᓪᓗ 
ᓴᙱᔫᒃᑲᓐᓂᖁᓪᓗᒍ





 | 7ᕿᒥᕐᕈᔭᐅᓂᖏᑦ ᐸᓖᓯᒃᑯᑦ ᐊᒻᒪᓗ ᐃᓄᐃᑦ 
ᕿᒻᒦᔭᖅᑕᐅᓂᖏᑕ ᒥᒃᓵᓄᑦ ᐅᓂᒃᑳᑦ

ᑎᑎᖅᑲᐅᓯᐅᖅ 
ᐊᖏᔪᖅᑳᒥᑦ

ᐊᖓᔪᖅᑳᖑᓪᓗᖓ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᓐᓄᑦ, ᖁᕕᐊᓱᒻᒪᕆᑉᐳᖓ 
ᑖᓐᓇ ᐅᑕᖅᑭᔭᐅᓯᒪᒻᒪᕆᑦᑐᖅ ᐅᓂᒃᑳᓕᐊᕕᓃᑦ ᕿᑭᖅᑕᓂ ᓱᓕᔪᒥᒃ 
ᑭᒡᓕᓯᓂᐊᖅᑎᒃᑯᓐᓄᑦ ᑐᓂᓯᒍᓐᓇᕋᒪ. 

ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᓄᓇᓖᑦ ᑕᐃᔅᓱᒪᓂᑕᖏᑦ 1950ᒥ-1975ᒧᑦ 
ᐊᒻᒪᓗ ᕿᑭᖅᑕᓂ ᓱᓗᔪᒥᒃ ᑭᒡᓕᓯᓂᐊᖅᑏᑦ: ᐊᕕᑦᑐᖅᓯᒪᔪᑦ ᐅᓂᒃᑳᓕᐊᑦ ᐊᒻᒪᓗ 
ᖃᐅᔨᓴᕈᑏᑦ ᐊᔾᔨᐅᖏᑦᑐᑦ ᑭᒡᒐᖅᑐᐃᕗᑦ ᐃᓄᐃᑦ ᐊᑐᖅᓯᒪᔭᕕᓂᖏᓐᓂᒃ ᑕᕝᕙᓂ 
ᐊᕐᕌᒍᓂᑦ ᓵᓚᓯᐊᖑᔭᐅᓚᐅᖅᓯᒪᑎᓪᓗᒋᑦ, ᐃᓄᐃᑦ ᐅᓂᒃᑳᖅᑎᓪᓗᒋᑦ. ᑖᒃᑯᐊᑦ 
ᐅᓂᒃᑳᓕᐊᑦ ᑐᑭᓯᐅᒪᔾᔪᑎᑖᖅᑎᑦᑎᕗᑦ ᒐᕙᒪᒃᑯᑦ ᑐᑭᑖᕈᑎᒋᕙᑦᑕᕕᓂᖏᓐᓂᒃ 
ᑕᒪᒃᑯᐊᓗ ᑐᑭᑖᕈᑎᕕᓂᖏᑦ ᖃᓄᖅ ᐊᑦᑐᐃᓂᖃᕐᓂᕐᒥᖔᑕ ᐃᓄᖕᓄᑦ, ᓱᓕ ᐅᓪᓗᒥᒧᑦ 
ᐃᒃᐱᒋᔭᐅᕙᑦᑎᓪᓗᒋᑦ. 

ᑖᒃᑯᐊᑦ ᐊᕐᕌᒍᖏᑦ ᑕᐃᔅᓱᒪᓂᕋᑖᖑᑎᓪᓗᒋᑦ ᐅᓪᓗᒥ ᐆᒻᒪᑦᑎᐊᖅᑯᑦ 
ᕿᑭᖅᑖᓗᒻᒥᐅᓄᑦ, ᐊᒻᒪᓗ ᑭᒡᓕᓯᓂᐊᖅᑎᒃᑯᓐᓄᑦ ᐅᓂᒃᑳᕆᐊᖅᑐᖃᑦᑕᕐᓂᒃᑯᑦ, 
ᐃᓄᐃᑦ ᐅᖃᐅᓯᖃᓚᐅᖅᑯᑦ ᐊᑐᖅᓯᒪᔭᑦᑎᓐᓂᑦ ᑕᐃᔅᓱᒪᓂ.  ᑖᒃᑯᐊᑦ ᐅᓂᒃᑳᓕᐊᑦ 
ᑎᑎᖅᑲᐃᓪᓗ ᐃᑲᔪᖅᑐᐃᔪᑦ ᐅᕙᑦᑎᓐᓅᖓᕗᑦ.  ᑕᒪᓐᓇ ᐱᓕᕆᐊᖑᓯᒪᓂᖓ 
ᐅᖃᐅᓯᒃᑯᑦ ᐅᓂᒃᑳᓕᐅᖃᑦᑕᕐᓂᕆᕙᑦᑕᑐᖃᕆᔭᖏᓐᓂ ᐃᓄᐃᑦ ᑐᙵᕕᒋᔭᐅᓪᓗᓂ 

ᓇᑭᙶᖅᓯᒪᓂᑦᑎᓐᓄᑦ ᐃᓄᖕᓄᑦ ᐅᓂᒃᑳᖅᑕᐅᑎᓪᓗᒋᑦ, ᐃᓄᐃᑦ ᐅᓂᒃᑳᕐᕕᐅᑎᓪᓗᒋᑦ, 
ᐃᓄᖕᓄᓪᓗ ᑐᕌᖓᓪᓗᓂ. 

ᐅᕙᓐᓄᑦ ᐊᑦᑐᐊᖓᒻᒥᔪᖅ ᐊᓈᓇᑦᓯᐊᕆᓚᐅᖅᑕᕋ ᖃᐅᔨᓚᐅᖅᓯᒪᖏᑦᑕᕋ, 
ᑐᖁᓚᐅᖅᓯᒪᒻᒪᑦ ᐋᓐᓂᐊᕕᓕᐊᖅᓯᒪᓪᓗᓂ ᖃᓪᓗᓈᓂ ᕼᐋᒻᒥᐅᓪᑕᓐᒥ; ᐅᓇ 
ᐃᕐᖓᑕᓐᓅᖓᕗᖅ, ᑐᑭᓯᒍᓐᓇᕐᓂᐊᕐᒪᑕ ᐃᓚᕗᑦ ᐊᑐᖅᓯᒪᔭᖏᓐᓂᒃ; ᑐᕌᖓᒻᒥᔪᖅ 
ᒪᒃᑯᓐᓂᖅᓴᓄᑦ ᑲᓇᑕᒥ, ᐅᓂᒃᑳᕆᔭᑦᑎᓐᓂ ᑐᑭᓯᒍᓐᓇᕐᓂᐊᒪᑎᑦᑕᐅᖅ. 

ᐃᓚᒃᑲᓄᑦᑕᐅᖅ ᑕᐃᒪᐃᒻᒪᑦ, ᑕᐃᒪᐃᒃᑭᕗᖅ ᐊᓯᖏᓐᓄᑦ ᐃᓚᒌᓄᑦ ᓄᓇᑦᑎᓐᓂ. 
ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᖅᑲᐅᒪᓇᑦᑎᐊᖅᑐᒥᒃ ᐱᔾᔪᑎᖃᖅᑐᒥᒃ 

ᐱᓕᕆᐊᒃᓴᐅᓯᒪᕗᖅ ᕿᑭᖅᑕᓂ ᐃᓄᖁᑎᖏᓐᓄᑦ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑦ ᐅᐱᒍᓱᒻᒪᕆᒃᑭᕗᑦ ᑎᒍᒥᐊᖅᑎᐅᓯᒪᓂᕐᒥᓄᑦ ᑕᒪᑐᒥᖓ ᐱᓕᕆᐊᕐᒥᒃ. 

E7-1865

ᔫ. ᐅᑲᓕᖅ ᐃᔨᑦᓯᐊᖅ

ᐊᖓᔪᖅᑳᖅ
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ
ᐃᖃᓗᐃᑦ, ᓄᓇᕗᑦ
2013

 | 9Analysis of the RCMP Sled Dog Report

ᓅᒋᐊᕐᓂᖏᑦ 
ᐃᓄᐃᑦ ᐃᓅᓯᖏᑦᑕ

ᓅᑦᑕᖃᖅᑕᕐᓂᖅ ᐃᓚᒌᓐᓇᖅᑕᖓ ᐃᓄᐃᑦ ᐃᓕᖅᑯᓯᖏᑦᑕ.  ᐃᓄᐃᑦ 
ᓇᑭᓐᖔᕐᓂᖏᓐᓂᒃ ᖃᐅᔨᓴᖅᑎ ᕼᐃᐅ ᐳᕉᑎ ᐅᓂᒃᑳᓚᐅᖅᑐᖅ ᑖᒃᑯᐊ 
“ᐊᖑᓇᓱᒃᑐᑦ ᐃᓚᒌᑦ ᐃᖏᕐᕋᖃᑦᑕᕐᓂᖏᓐᓂᒃ ᖃᐅᔨᒪᔭᒥᑎᒍᑦ ᐊᒻᒪ 

ᐅᑎᖅᑕᕐᕕᒋᕙᒃᑐᒋᑦ ᐃᓂᒋᓚᐅᖅᑕᓂ ᐱᒻᒪᕆᐅᓯᒪᔪᑦ ᑭᖑᕚᕆᓯᒪᔪᓄᑦ.  ᐊᕐᕌᒎᑉ 
ᐃᓚᖓᓂ ᐃᓂᒋᔭᐅᕙᒃᑐᑦ ᐃᓂᒋᔭᐅᔪᑦ ᖃᓄᐃᓐᓂᖏᓐᓂᒃ ᐃᓕᖅᑯᓯᐅᔪᑦ ᐊᒻᒪ 
ᖃᐅᔨᔾᔪᑕᐅᓗᑎᒃ ᐃᑦᑕᕐᓂᑕᓕᕆᓂᒃᑯᑦ ᖃᐅᔨᒪᓂᖏᓐᓂᒃ ᐊᒻᒪ ᓯᓚᑐᓂᖏᓐᓂᒃ.”  
ᕿᑭᖅᑖᓗᖕᓗᒥᐅᓄᑦ, ᐊᕐᕌᒎᑉ ᐃᓚᖓᓂ ᐊᖑᓇᓱᐊᕐᓂᖅ ᒪᓕᖃᑦᑕᕐᒪᑦ ᓯᓚᐅᑉ 
ᖃᓄᐃᓐᓂᖓᐅᓂᒃ, ᓂᕐᔪᑏᑦ ᐅᑎᖅᑕᕐᓂᖏᓐᓂᒃ ᐊᒻᒪ ᐃᓕᖅᑯᓯᐅᑉ ᐊᑕᓂᖓᓂᒃ 
ᑕᒪᑐᒧᖓ ᐊᑐᖅᑎᓪᓗᒋᑦ ᐊᕐᕌᒍᑦ 2,000.  ᑕᒪᓐᓇᐅᓚᐅᖅᑎᓪᓗᒍ, ᐃᓄᐃᑦ 
ᓅᑦᑕᕐᓂᖏᑦ ᐊᓯᔾᔨᒻᒪᕆᓚᐅᖅᑐᑦ.

ᑖᓐᓇ ᐸᐃᑉᐹᖅ ᑕᐅᑐᒐᖃᖅᑐᖅ ᒐᕙᒪᒃᑯᓐᓄᑦ-ᐃᑲᔪᖅᓱᖅᑕᐅᓯᒪᔪᓂᒃ 
ᐅᕝᕙᓘᓐᓃᑦ ᓄᒃᑎᕆᓂᒻᒪᕆᐅᓚᐅᖅᑐᓄᑦ ᐊᒻᒪ ᓅᓐᓂᐅᓚᐅᖅᑐᓄᑦ ᑕᒫᓂ 
ᐊᑯᓐᖓᓐᓂ 1950 ᐊᒻᒪ 1975.  ᐃᓚᖏᑦ ᓅᓐᓂᐅᔪᑦ ᑲᑉᐱᐊᓵᕆᓂᖅᑕᖃᓚᐅᖅᑐᑦ 
ᐊᒻᒪ ᐊᓯᖏᑦ ᐃᓱᒪᖅᓱᖅᑐᑎᒃ.  ᑖᒃᑯᐊ ᐊᐃᑉᐹᑦ ᓴᖅᑭᑎᑦᓯᔪᑦ ᐃᑦᑕᕐᓂᑕᕐᓂᖅ 
ᑎᑎᕋᖅᑕᐅᓯᒪᔪᓂᒃ ᓇᓗᓇᐃᔭᐃᓯᒪᔪᑦ ᐅᓪᓗᖏᓐᓂᒃ, ᐊᑐᐊᒐᖏᓐᓂᒃ ᐊᒻᒪ 
ᑐᕌᕋᓱᐊᖅᑕᖏᓐᓂᒃ ᒐᕙᒪᒃᑯᑦ ᐱᓕᕆᐊᖏᑎᒍᑦ ᓅᒃᑎᕆᑎᑦᓯᒋᐊᕈᑕᐅᓚᐅᖅᑐᑦ.  

ᐃᓄᐃᑦ ᖃᓄᐃᓐᓂᖏᑦ - ᐊᒃᑐᐃᓂᖏᑦ ᑕᒪᒃᑯᐊ ᓅᑎᑦᓯᓂᐅᔪᑦ ᐃᓄᐃᑦ ᐃᓅᓯᖏᓐᓂᒃ 
- ᐅᖃᐅᑕᐅᔪᑦ ᐅᖃᐅᓯᖏᑎᒍᑦ ᖃᐅᔨᓚᐅᖅᓯᒪᔭᒥᓂᒃ ᐅᖃᐅᓯᕆᓪᓗᒋᑦ ᓯᕗᕌᓄᑦ 
ᕿᑭᖅᑕᓂ ᓱᓕᔪᓂᒃ ᑭᒡᓕᓯᓂᐊᖅᑏᑦ, ᐅᖃᐅᓰᑦ ᑎᑎᕋᖅᓯᒪᔪᑦ ᑲᑎᖅᓱᖅᓯᒪᔭᖏᑦ 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦᑕ ᐊᒻᒪ ᐊᔾᔨᒌᓐᖏᑦᑐᓂᒃ ᖃᐅᔨᓴᕈᑕᐅᓯᒪᔪᓂᒃ.

ᓅᓐᓂᐅᔪᑦ ᐊᑯᓐᖓᓐᓂ 1950 ᐊᒻᒪ 1975. ᐊᒃᑐᐃᓂᖃᓚᐅᖅᑐᑦ 
ᕿᑭᖅᑖᓗᓕᒫᒥᒃ.  ᐊᑐᓂ ᐃᓄᐃᑦ ᓯᕗᕋᓐᓃᓚᐅᖅᑐᑦ ᕿᑭᖅᑕᓂ ᓱᓕᔪᓂᒃ 
ᑭᒡᓕᓯᓂᐊᖅᑏᑦ ᐊᑐᖅᓯᒪᓚᐅᖅᑐᑦ ᐊᑯᓂ ᐃᓚᒥᓂᒃ ᐊᕕᑎᑕᐅᓯᒪᔪᓂᒃ ᐱᔾᔪᑎᒋᓪᓗᒋᑦ 
ᓄᒃᑎᕆᓂᐅᔪᑦ, ᑐᐊᕕᕐᓇᖅᑐᒃᑯᑦ ᐋᓐᓂᐊᕐᕕᓕᐊᖅᑎᑕᐅᓃᑦ ᐅᕝᕙᓘᓐᓂᑦ 
ᐃᓕᓐᓂᐊᕆᐊᕐᓂᖅ.  ᑖᒃᑯᐊ ᕿᑭᖅᑕᓂ ᓱᓕᔪᓂᒃ ᑭᒡᓕᓯᓂᐊᖅᑏᑦ ᑐᓵᓚᐅᖅᑐᑦ 
ᐊᑯᓂᐅᔪᒥᒃ ᐊᒃᑑᑕᐅᓯᒪᔪᓂᒃ ᓂᕆᐅᓇᓐᖏᑦᑐᒥᒃ ᓄᒃᑎᑕᐅᓯᒪᓂᒃᑯᑦ ᑭᖑᕚᕆᓄᑦ.  
ᐊᑐᓂ ᓅᓐᓂᐅᔪᑦ ᐃᓚᒋᐊᕈᑕᐅᓚᐅᖅᑐᑦ ᐱᐅᓐᖏᑦᑐᒥᒃ ᐊᒃᑑᑕᐅᓯᒪᔪᓄᑦ 
ᑕᒪᒃᑯᐊ ᐃᓄᐃᑦ ᐊᕕᑎᑕᐅᒑᖓᑕ ᐃᓚᒋᔭᖏᓐᓂᒃ ᐊᒻᒪ ᐃᓕᖅᑯᓯᖃᕐᕕᖕᒥᓂᒃ 
ᓄᓇᕐᔪᐊᕆᓚᐅᖅᑕᖏᓐᓄᑦ ᐊᑕᓂᖏᑦ ᓄᓇᒧᑦ ᐊᒻᒪ ᓄᓇᒥᐅᑕᕐᓄᑦ.

ᑖᒃᑯᐊ ᐅᓂᒃᑳᑦ ᕿᒥᕐᕈᔪᑦ ᐱᖓᓱᓂᒃ ᓴᖅᑭᓗᐊᓚᐅᖅᑐᓂᒃ:  ᓅᑕᐅᓂᖏᑦ 
ᑲᑎᖕᒪᔪᑦ; ᓅᑕᐅᓂᖏᑦ ᐊᑐᓂ ᐃᓄᐃᑦ; ᐊᒻᒪ ᒪᑐᑎᖅᑕᐅᓂᖏᑦ ᓄᓇᒋᔭᖏᑦ.  ᐊᑐᓂ 
ᑕᒪᒃᑯᐊ ᐊᔾᔨᒌᓐᖏᑦᑐᑦ, ᑖᒃᑯᐊ ᓅᑎᑦᓯᓂᐅᔪᑦ ᐊᒡᒍᖅᑕᐅᔪᓐᓇᖅᑐᑦ ᐱᔾᔪᑎᒋᓪᓗᒋᑦ 
ᐱᔾᔪᑎᒋᔭᖏᑦ.  ᓄᒃᑎᕆᓂᖅ ᓇᓗᓇᐃᔭᐃᔪᖅ ᐸᕐᓇᒃᑕᐅᓯᒪᓪᓗᑎᒃ ᓅᑎᕆᓂᐅᔪᑦ 
ᐃᓄᖕᓂᑦ ᐃᓂᖏᓐᓄᑦ ᑕᒪᒃᑯᐊ ᓂᕈᐊᖅᑕᓯᒪᔪᑦ ᓯᓚᑖᓂᒃ ᐊᐅᓚᑦᑎᔨᐅᔪᒧᑦ.  
ᓅᑦᑕᕐᓂᖅ ᐅᖃᐅᓯᖃᖅᑐᖅ ᓄᒃᑎᓚᐅᖅᑐᑦ ᐃᓄᐃᑦ ᓇᖕᒥᓂᖅ ᐃᓱᒪᖅᓱᖅᑐᑎᒃ 
ᐅᕝᕙᓘᓐᓃᑦ ᓅᑎᑕᐅᒐᓱᐊᕋᒥᒃ ᐱᔪᒥᓴᐃᓂᒃᑯᑦ. ᐊᕕᑎᑦᓯᓂᖅ ᐅᖃᐅᓯᖃᖅᑐᖅ 
ᑲᑉᐱᐊᓵᓂᖃᖅᑐᓄᑦ ᓅᑎᑕᐅᔪᑦ ᐃᓄᐃᑦ ᐊᔭᐅᖅᑕᐅᓪᓗᑎᒃ ᖃᓪᓗᓈᓄᑦ, ᒐᕙᒪᒃᑯᑦ 
ᑭᒡᒐᖅᑐᐃᔨᒋᒐᔪᒃᑕᖏᑦ, ᓄᒃᑎᒻᒪᕆᖁᔨᓪᓗᑎᒃ ᐅᕝᕙᓘᓐᓃᑦ ᑭᓱᒥᒃ ᐱᔾᔪᑎᖃᖅᑐᑎᒃ.  
ᑐᐊᕕᕐᓇᖅᑐᒃᑯᑦ ᓄᒃᑎᕆᓂᖅ ᐅᖃᐅᓯᐅᔪᖅ ᓅᑕᐅᑲᐃᓐᓇᖅᑐᑦ ᐃᓄᐃᑦ ᒐᕙᒪᒃᑯᓐᓄᑦ 
ᑐᐊᕕᕐᓇᖅᑐᓪᓚᑦᑖᒃᑯᑦ, ᑐᐊᕕᖅᓇᖅᑎᑕᐅᓐᖑᐊᖅᑐᓄᓪᓘᓐᓃᑦ. 

ᑖᒃᑯᐊ ᑎᑎᕋᖅᓯᒪᔪᑦ ᐱᒋᐊᕈᑎᖃᖅᑐᑦ ᐅᖃᐅᓯᕆᔭᐅᓪᓗᑎᒃ ᐃᓱᒪᒋᔭᐅᓂᖏᑦ 
ᑐᑭᓯᐅᒪᔭᖏᑎᒍᑦ ᐃᓄᐃᑦ ᓅᑕᐅᓚᐅᖅᑐᑦ ᐊᒻᒪ ᐊᒃᑑᑕᐅᓚᐅᖅᑐᑦ ᐊᒻᒪ ᕿᒥᕐᕈᓪᓗᒋᑦ 
ᓴᖅᑭᓚᐅᖅᑐᑦ ᐊᒃᑐᐃᓂᕐᓗᒃᑐᑦ ᕿᑭᖅᑖᓗᖕᒥᐅᓂᒃ.  ᐊᓯᖏᑦ ᕿᑭᖅᑕᓂ ᓱᓕᔪᓂᒃ 
ᑭᒡᓕᓯᓂᐊᖅᑏᑦ ᐅᓂᒃᑳᖏᑦ ᐱᔾᔪᑎᖃᖅᒻᑐᑦ ᐅᓂᒃᑳᕆᐊᖅᑕᐅᒃᑲᓐᓂᖅᑐᑎᒃ ᑕᒪᒃᑯᐊ 
ᐅᖃᐅᑕᐅᒋᐊᓖᑦ - ᐃᓕᓐᓂᐊᕐᓂᖅ, ᐃᓗᐊᖅᓴᐅᑕᐅᓚᐅᖅᑐᑦ ᐋᓐᓂᐊᖅᑐᓄᑦ, 
ᐃᒡᓗᖃᖅᑎᑕᐅᓂᖅ ᐊᒻᒪ ᓄᓇᑐᖃᕆᔭᖏᓐᓂ ᐃᓅᓂᖅ - ᐱᔾᔪᑎᖃᖅᑐᑦ ᑕᒪᑐᒧᖓ 
ᓅᑕᐅᓂᕐᒧᑦ.

ᐃᓱᒪᒋᔭᐅᔪᖅ
ᐊᖏᕐᓂᖅ

ᐊᖏᕐᓂᕋᕐᓂᖅ ᑐᑭᖃᕐᒪᑦ ᐊᖏᕐᓂᖅ ᑭᓱᒧᑦ.  ᒪᓕᒐᑎᒍᑦ ᐃᓱᒪᒋᔭᐅᓂᖓ, 
ᐊᖏᕐᓂᐅᑉ ᐅᖃᐅᓯᐅᔪᓐᓇᖅᑐᖅ ᐅᕝᕙᓘᓐᓃᑦ ᑕᐃᒪᐃᓐᓂᕋᖅᑕᐅᓗᓂ.  
ᑭᓯᐊᓂ, ᐊᖏᑦᓯᐊᕐᓂᐅᔪᖅ ᑭᓯᐊᓂ ᐃᓱᒪᖅᓱᕐᓗᓂ ᐊᒻᒪ ᑐᑭᓯᐅᒪᑦᓯᐊᕐᓂ 
ᖃᓄᐃᓕᐅᕈᑕᐅᓂᐊᖅᑐᓂᒃ ᐊᒻᒪ ᐊᒃᑑᑎᒋᓂᐊᖅᑕᖏᓐᓂᒃ;  ᐊᖏᓂᖅᓴᐅᑎᓪᓗᒍ 
ᐊᑦᑕᕐᓇᕈᓐᓇᖅᑐᑦ ᐅᕝᕙᓘᓐᓂᑦ ᐊᒃᑑᑕᐅᔪᓐᓇᖅᑐᑦ, ᐊᖏᖅᑕᐅᓯᒪᑦᓯᐊᖅᑳᕆᐊᓕᒃ 
ᐊᖏᓪᓚᑦᑖᕐᓗᒍ.

ᐃᓕᖅᑯᓯᖃᑎᒌᓐᖏᓐᓂᖅ ᐊᒃᓱᕈᕐᓇᓚᐅᖅᑐᖅ ᐊᒃᑐᖅᑕᐅᔪᓄᑦ 
ᐊᖏᖅᓯᒪᒋᐊᖃᕐᓂᕐᒧᑦ, ᑕᒪᓐᓇ ᐅᓂᒃᑳᖑᔪᖅ ᓱᖕᒪᑦ ᐊᖓᔪᖅᑲᐅᑏᑦ ᑕᒪᓐᓇ 
ᐊᔭᐅᖅᑐᐃᓂᖅ “ᐊᕕᑎᑦᓯᓂᖅ” ᐃᓱᒪᖅᓲᑕᐅᓪᓗᓂ “ᓄᓐᓂᐅᓂᖓ”.  ᑭᓯᐊᓂ 
ᓇᓗᓇᐃᖅᓯᒪᑦᓯᐊᕆᕗᖅ ᐊᒥᓱᑦ ᐃᓄᐃᑦ ᓅᒍᒪᓚᐅᖅᑐᑦ ᐃᓚᒌᑦ ᓄᓇᒋᕙᒃᑕᖏᓐᓂᒃ 
ᐱᔾᔪᑎᒋᓪᓗᒍ ᐅᒃᐱᕈᓱᓚᐅᕐᒪᑕ ᐃᓅᓯᖅ ᓄᓇᓕᖕᓂ ᐱᐅᒐᔭᕐᓂᖓᓂᒃ ᐊᑐᕐᓗᒍ, 
ᑕᐃᒪᓐᓇ ᐅᖃᐅᔾᔭᐅᓕᖅᑭᒃᑖᖃᑦᑕᓚᐅᕋᒥᒃ ᒐᕙᒪᒃᑯᓐᓄᑦ ᐊᒻᒪ ᐃᓄᐃᑦ ᐃᓚᖏᑦ 
ᐃᖅᑲᓇᐃᔭᓕᕇᓚᐅᖅᑐᑎᒃ ᓄᓇᓕᖕᓂ.  ᐅᖃᐅᓯᖏᑎᒍᑦ ᔩᓐ ᕆᐅᒻ Gene Rheau-
me, ᐱᓕᕆᔨᒻᒪᕆᐅᓚᐅᖅᑐᖅ ᒐᕙᒪᒃᑯᓐᓄᑦ, ᒐᕙᒪᓕᕆᔨᐅᓪᓗᓂᓗ ᑕᐃᑦᓱᒪᓂ, 
“ᐃᓛᓐᓂᒃᑯᑦ ᐊᔭᐅᖅᑕᐅᖃᑦᑕᓚᐅᖅᑐᑦ, ᑭᓯᐊᓂ ᓇᑭᓕᒫᖅ ᖃᐃᓕᓚᐅᕐᒪᑕ!” ᐃᓄᐃᑦ 
ᓅᑕᐅᔪᑦ ᓂᕆᓚᐅᕐᒪᑕ ᓴᒃᑯᐃᔭᒥᑎᒍᑦ ᐃᑲᔪᖅᑕᐅᒐᔭᒃᓂᖏᓐᓂᒃ ᐃᓚᒋᔭᖏᑦ.  
ᐃᓄᐃᑦ ᐅᖃᐅᔾᔭᐅᖃᑦᑕᒻᒪᕆᓚᐅᖅᑐᑦ ᐱᓂᐊᓂᕋᖅᑕᐅᓪᓗᑎᒃ ᐃᒡᓗᖃᕐᓂᕐᒧᑦ, 
ᐋᓐᓂᐊᖅᑐᓕᕆᔭᐅᓂᕐᒧᑦ, ᐃᓕᓐᓂᐊᕐᓂᕐᒧᑦ, ᑮᓇᐅᓕᐅᕐᓗᓂ ᐃᖅᑲᓇᐃᔭᕐᓂᕐᒧᑦ.  
ᑭᓯᐊᓂ ᐃᒪᐃᓚᐅᕐᒪᑦ, ᐊᒃᓱᕈᕐᓇᖅᑐᒻᒪᕆᐅᓚᐅᖅᑐᖅ ᐃᓱᒪᒋᔪᓐᓇᖏᑕᖏᓐᓂᓪᓘᓐᓃᑦ, 
ᐱᓗᐊᖅᑐᒥᒃ ᓯᕗᓪᓖᑦ ᐊᕐᕌᒍᑦ ᓄᓇᓕᐅᔪᓂ.  ᖃᖓᐅᓕᕋᓗᐊᕐᒪᑦ 
ᐱᐅᓯᕙᓪᓕᐊᓂᖓ ᓱᒃᑲᐃᓚᐅᖅᑐᖅ ᐅᕝᕙᓘᓐᓃᑦ ᓴᖅᑭᓕᑕᐃᓐᓇᓚᐅᖅᑐᑦ.  
ᖃᓪᓗᓈᑦ ᑭᒡᒐᖅᑐᐃᔨᐅᔪᑦ, ᓲᕐᓗ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ, ᐸᓖᓯᒃᑯᑦ, 
ᐅᒃᐱᖅᑐᓕᕆᔩᑦ, ᐋᓐᓂᐊᓯᐅᖅᑏᑦ ᐅᕝᕙᓘᓐᓃᑦ ᐅᒥᐊᕐᔪᐊᒥ ᑲᒪᔩᑦ, ᐃᓚᐅᓂᖃᖅᑐᑦ 
ᓅᑕᐅᓂᖏᓐᓂᒃ ᓱᓕᔪᖅᓴᓚᐅᖅᑐᒃᓴᐅᔪᑦ ᐊᖏᖅᓯᒪᓂᖏᓐᓂᒃ ᐱᔾᔪᑎᒋᓪᓗᒋᑦ “ᐋᒃᑳ, 
ᓅᔾᔮᖏᑦᑐᖓ.”  ᐃᓄᐃᑦ ᐃᓛᓐᓂᒃᑯᑦ ᐅᖃᖃᑦᑕᓚᐅᖅᑐᑦ ᖁᕕᐊᓱᓐᖏᓐᓂᕐᒥᓂᒃ 
ᒪᓕᒃᑕᐃᓕᔾᔪᑎᒋᓪᓗᒋᑦ.  ᐃᓄᐃᑦ ᐊᖏᖅᑐᑦ, ᑭᓯᐊᓂ ᐃᓱᒪᓕᐅᕈᑕᐅᓚᐅᖅᑐᒃᓴᐅᔪᑦ 



12 | ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᐊᑐᖅᑕᐅᓚᐅᖅᑐᓂᒃ ᐅᓂᒃᑳᑦ

ᖃᓪᓗᓈᓄᑦ.  ᐃᓄᖕᒧᓪᓕ, ᖃᓪᓗᓈᑦ ᐊᖏᖅᑎᑦᓯᒐᓱᐊᓚᐅᖅᑐᑦ - ᐊᐱᕆᒐᑎᒃ.  
ᑖᒃᑯᐊ ᕿᑭᖅᑕᓂ ᑭᒡᓕᓯᓂᐊᖅᑏᑦ ᓈᓚᒃᑎᑦᓯᓂᖃᖅᑎᓪᓗᒋᑦ ᑭᒡᓕᓯᓂᐊᖅᑎ 
ᐃᒡᓗᓕᐅᖅᑎ ᐊᐱᕆᓚᐅᖅᑐᖅ ᐊᖓᔪᖅᑳᒥᒃ ᒍᐊᑕᓐ ᕆᓂ, ᓂᐅᕕᖅᑎᒃᑯᓐᓄᑦ 
ᐊᖓᔪᖅᑳᖑᓯᒪᔪᖅ, “ᑭᓇᑐᐃᓐᓇᕐᒧᑦ ᐊᐱᕆᔭᐅᓚᐅᖅᓯᒪᕕᑦ ᓇᖕᒥᓂᖅ ᐅᕝᕙᓘᓐᓃᑦ 
ᑭᓇᑐᐃᓐᓇᖅ ᐊᐱᖅᓲᑎᖃᓚᐅᖅᓯᒪᕙ ᕿᒥᓕᕆᓂᕐᒧᑦ ᒪᓕᒐᕐᓂᒃ ᑕᐃᑦᓱᒪᓂᐅᑎᓪᓗᒍ 
ᕿᒻᒦᑦ ᒫᓂᖅᑭᖃᑦᑕᖅᑎᓪᓗᒋᑦ?”  ᕆᓂ ᑭᐅᔪᖅ, “ᐊᐱᖅᓱᕐᓂᐅᓴᓚᐅᓐᖏᑦᑐᑦ.”  
ᐅᖃᕆᐊᒃᑲᓐᓂᖅᑐᓂ, “ᐊᐱᖅᓱᖅᑕᐅᓚᐅᖅᓯᒪᓐᖏᑦᑐᖓ… ᐊᖓᔪᖅᑳᖑᖃᑕᐅᑎᓪᓗᖓ 
ᑕᐃᑦᓱᒪᓂ.”  ᑕᒪᓐᓇ ᓈᓚᖕᓂᖅ ᓴᖅᑭᓚᐅᖅᑐᖅ ᐋᖅᑭᒃᓯᒫᓂᒃᑐᓂᒃ ᐃᓚᒌᓂᖃᕐᓂᕐᒧᑦ 
ᐊᒻᒪ ᐃᓱᒪᒃᑯᑦ ᐃᓄᐃᑦ ᐃᓕᕋᓱᖕᓂᖏᑦ.  ᐃᓕᕋᓱᖕᓂᖅ ᐅᖃᐅᓯᐅᔪᓐᓇᖅᑐᖅ 
ᓴᓐᖏᔪᒻᒪᕆᖕᒥᑦ ᐃᓅᓯᕐᒥ ᐅᓗᕆᐊᓱᖕᓂᕐᒧᑦ ᐅᕝᕙᓘᓐᓃᑦ ᓴᖅᑭᑎᑕᐅᔪᖅ 
ᓇᓕᒧᒌᒃᑐᒥᒃ ᐱᔪᓐᓇᐅᑎᖃᓐᖏᓐᓂᕐᒧᑦ.  ᐊᕐᕌᒍᐊᓂ 1933 ᑎᑎᕋᖅᑕᖏᓐᓂ, ᕉᔅᒥᐊᕆ 
ᑯᑉᑖᓇ ᐅᓂᒃᑳᓚᐅᖅᑐᖅ ᑭᖑᕚᕇᑦ ᐅᕝᕙᓘᓐᓃᑦ ᐱᒋᐊᕋᑖᑎᓪᓗᒋᑦ “ᐊᑭᓴᖅᑐᕐᓂᖅ 
ᐊᖓᔪᖅᑲᐅᑎᓂᒃ ᖃᓪᓗᓈᓂᒃ ᐅᕝᕙᓘᓐᓃᑦ ᓈᓚᓐᖏᓐᓂᖅ ᐊᑐᖁᔭᖏᓐᓂᒃ 
ᐃᓱᒪᓇᓚᐅᓐᖏᑦᑐᖅ.

ᒐᕙᒪᒃᑯᑦ ᑎᒍᓯᔪᓐᓇᕐᓂᖏᑦ ᐊᖏᕈᑕᐅᔪᓂᒃ ᐱᔭᕆᐊᑦᑐᕈᑕᐅᓯᒪᖕᒪᑕ 
ᐃᓕᕋᓱᖕᓂᕐᒧᑦ, ᐊᓯᖏᑦ ᐃᓕᖅᑯᓯᖃᑎᒌᓐᖏᓐᓂᕐᒧᑦ ᐅᖃᐅᓯᒃᑯᑦ ᐊᒻᒪ 
ᐱᔭᕆᐊᑐᓂᖓᓂᒃ ᓴᖅᑭᐅᒪᑎᑦᓯᒋᐊᒃᓴᖅ ᐃᑲᔫᑎᓂᒃ ᐱᓕᕆᐊᓂᒃ ᕿᑭᖅᑖᓗᖕᒥ.  
ᐊᔾᔨᒌᓐᖏᑦᑐᓂᒃ ᐱᔾᔪᑎᖃᖅᑐᑎᒃ, ᐊᐅᓚᑦᑎᔨᐅᔪᑦ ᓇᓚᐅᑦᓵᕈᓐᓇᑦᓯᐊᓚᐅᓐᖏᒻᒪᑕ 
ᓴᖅᑭᑦᑐᓐᓇᖅᑐᓂᒃ ᐸᕐᓇᐃᓯᒪᓂᖏᑎᒍᑦ.  ᒥᒃᓴᐅᓴᒍᓐᓇᓚᐅᖅᑐᑦ ᓈᒻᒪᓈᖅᑕᖏᑦᑐᓂᒃ 
ᓴᖅᑭᖏᑦᑐᓂᒃ.  ᕿᑭᖅᑖᓗᖕᒥᐅᑦ ᓄᓇᑎᒍᑦ ᐅᖓᓯᒃᓴᓚᐅᖅᑐᑦ ᐃᓱᒪᓕᐅᖅᑎᐅᔪᓂᒃ, 
ᐊᒻᒪ ᑕᐃᒃᑯᐊ ᓄᒃᑎᕆᓂᐅᔪᓂᒃ ᐸᕐᓇᐃᔪᑦ ᖁᔭᓈᖅᓯᓚᐅᕐᒪᑕ - ᐅᕝᕙᓘᓐᓃᑦ 
ᐃᓱᒪᒋᔭᖃᖅᑕᐃᓕᓚᐅᖅᑐᑦ - ᐃᓄᐃᑦ ᐃᓕᖅᑯᓯᕐᒥᑎᒍᑦ  ᐱᖅᑯᓯᖏᓐᓂᒃ 
ᓱᕋᖅᑎᖅᑕᐅᒐᔭᖅᑐᓂᒃ.  ᐅᖃᐅᓯᒃᑯᑦ ᐊᒡᕕᐊᕈᑎᖃᕐᓂᖅ ᐊᒻᒪ ᐊᓯᖏᑦ 
ᐃᓕᖅᑯᓯᖃᑎᒌᓐᖏᓐᓂᕐᒧᑦ ᑐᑭᓯᐅᒪᖃᑎᒌᖕᓂᖅ ᐊᒃᓱᕈᕐᓇᓚᐅᖅᑐᖅ ᑕᐃᒪᐃᒻᒪᑦ 
ᐊᑐᖅᑐᒥᒃ ᐊᖏᕈᑎᖃᖅᓯᒪᓚᐅᕐᒪᖔᑕ ᓅᓚᐅᖅᑎᓐᓇᒋᑦ.  ᐊᐱᖅᓱᐃᓚᐅᖅᑐᑎᒃ 
ᐊᒥᓱᓂᒃ ᐃᓐᓇᒻᒪᕆᐅᔪᓂᒃ ᐊᕐᕌᒍᐊᓂ 2008, ᐃᓄᐃᑦ ᐃᓚᒌᖕᓂᖏᓐᓂᒃ ᖃᐅᔨᓴᖅᑎ 
ᐋᓐ ᒪᓗᐃ Ann McElroy ᐅᓂᒃᑳᓚᐅᖅᑐᖅ ᑖᒃᑯᐊ  ᐱᔭᕆᐊᑐᖃᑦᑕᕐᓂᖓᓂᒃ 
ᐋᖅᑭᒃᓯᒐᓱᐊᖅᑐᓂ ᑕᒪᒃᑯᐊ ᐃᓚᒌᑦ ᓅᓚᐅᖅᑐᑦ ᐊᒡᒍᖅᑕᐅᓯᒪᒋᐊᖃᕐᒪᖔᑕ 
ᓄᒃᑎᖅᑕᐅᓚᐅᕐᓂᖏᓐᓄᑦ ᐅᕝᕙᓘᓐᓃᑦ ᐃᓱᒪᖅᓱᖅᑐᑎᒃ ᓅᓚᐅᕐᓂᖏᓐᓄᑦ.”  ᐊᒻᒪᓗ, 
ᐅᖃᖅᑐᓂ, ᐱᔾᔪᑕᐅᔪᑦ ᐃᓄᐃᑦ ᓅᓐᓂᖏᓐᓄᑦ ᓄᓇᓕᖕᓄᑦ ᐊᔾᔨᒋᖃᑦᑕᓚᐅᓐᖏᑕᖏᑦ 
ᐱᔾᔪᑎᖏᑦᑕ ᓄᓇᓕᖕᒥᐅᖑᓕᕐᓂᕐᒧᑦ.

ᐃᓚᒌᖕᓂᖅ ᐊᒻᒪ ᐃᓂᖏᑦ

ᑐᑭᓯᒐᓱᐊᕐᓗᒋᑦ ᖃᓄᐃᑦᑑᓚᐅᕐᓂᖏᓐᓂᒃ ᓅᑕᐅᓂᕐᒧᑦ ᐊᒃᑑᑕᐅᔪᑦ ᐃᓄᖕᓄᑦ, 
ᓯᕗᓪᓕᕐᒥ ᑐᑭᓯᐅᒪᖅᑳᕆᐊᖃᖅᑐᒍᑦ ᐱᒻᒪᕆᐅᓂᖏᓐᓂᒃ ᑕᒪᒃᑮᒃ ᐃᓚᒌᖕᓃᑦ ᐊᒻᒪ 
ᓇᒦᓐᓂᖏᑦ ᓯᓚᕐᔪᐊᑐᐊᕆᓚᐅᖅᑕᖏᑦ.  ᐃᓄᐃᑦ ᐃᓚᒌᒍᓯᖏᑦ ᐊᔾᔨᒋᓐᖏᑕᖏᑦ 
ᑕᒪᒃᑯᓇᓐᖓᑦ ᑕᕆᐅᑉ ᐊᑭᐊᓂᒥᐅᑎᑐᑦ/ᖃᓪᓗᓈᑎᑐᑦ.  ᐅᓂᒃᑳᑕᖏᑦ ᑯᕆᔅᑕᐳ 
ᑐᕌᑦ Christopher Trott, ᐃᓱᒪᒋᔭᐅᓂᖓ ᐃᓚᒌᑦ ᒪᓕᒃᓯᒪᔪᖅ ᐃᓚ- ᑐᑭᖃᖅᑐᖅ 
“ ᐱᖃᑎᖃᕐᓂᖅ” ᐅᕝᕙᓘᓐᓃᑦ “ᐊᐃᑉᐸᕆᔭᖅ”.  ᐃᓄᖕᓄᑦ, ᐃᓚᒌᑦ ᑲᑎᑎᑦᓯᓯᒪᔪᖅ 
ᐃᓅᓂᕐᒥᑦ, ᖃᓄᐃᓐᓂᖏᓐᓂᒃ, ᓂᕈᐊᕐᓂᖏᓐᓂᒃ.  ᐃᓚᒌᖕᓂᖅ ᐊᒃᑐᐃᓂᖃᖅᑐᖅ 
ᐊᑦᑕᕐᓇᐃᖅᓯᒪᑦᓯᐊᕐᓂᕐᒥᑦ, ᐃᓱᒪᑦᓯᐊ ᕆᖕᓂᕐᒥᑦ, ᐊᖑᓇᓱᐊᕈᓐᓇᕐᓂᕐᒥᑦ, 
ᓂᕿᓂᒃ ᐊᒥᖅᑳᖃᑎᒌᖕᓂᕐᒥᑦ ᐊᒻᒪ ᐱᖁᑎᓂᒃ, ᓯᓚᑖᓂᒃ, ᐃᓗᐊᓂᒃ ᐃᓚᒌᖕᓂᖅ, 
ᐃᓕᓐᓂᐊᖅᑎᑲᐅᓂᖏ ᓱᕈᓰᑦ ᐊᒻᒪ ᓯᕗᓕᖅᑎᖃᕐᓂᖏᑦ.

ᐊᑕᖃᑎᒌᖕᓂᖏᑦ ᐃᓚᒌᑦ ᐊᒻᒪ ᓇᒦᓐᓂᖏᑦ ᐃᓂᖏᑦᑕ ᐃᓄᐃᑦ ᓯᓚᕐᔪᐊᕆᖕᒪᒍ.  
ᐃᓕᖅᑯᓯᖃᑎᒌᑦ ᓄᓇᒦᓐᓂᖏᓐᓂᒃ ᖃᐅᔨᒪᔨᑕᖅ ᕌᐳᑦ ᕕᓕᐊᒻᓴᓐ Robert Wil-
liamson ᐅᓂᒃᑳᓚᐅᖅᑐᖅ ᑖᒃᑯᓄᖓ ᑭᒡᓕᓯᓂᐊᖅᑎᓄᑦ ᐱᓪᓗᒋᑦ ᓄᓇᖃᖅᑳᖅᓯᒪᔪᑦ 
ᖃᓄᖅ ᐱᔭᕆᐊᑐᑎᒋᒐᔭᓚᐅᕐᓂᖓᓂᒃ ᐃᓄᖕᒧᑦ ᕿᒪᐃᔪᒥᒃ ᐃᓂᒥᓂᒃ ᐱᔾᔪᑎᒋᓪᓗᒋᑦ 
ᐃᓚᖏᑦ:

ᐊᑐᓂ ᓄᓇᐃᑦ.. ᐊᑎᖃᐅᕐᒪᑕ ᐊᒻᒪ ᑖᓐᓇ ᐊᑎᖓ ᐊᑕᓂᖃᕐᒪᑦ 
ᖃᓄᖅ ᐅᖃᐅᓯᐅᓂᖏᓐᓄᑦ ᐃᖅᑲᐅᒪᔾᔪᑕᐅᓪᓗᑎᒃ ᐃᓘᓐᓇᖏᓐᓄᑦ 
ᓄᓇᐃᑦ ᖃᓄᐃᓐᓂᐃᖏᓐᓄᑦ, ᓯᕗᒻᒧᐊᑦᓯᐊᕈᓐᓇᕐᓂᖏᓄᑦ, 
ᓯᕗᒻᒧᐊᑦᓯᐊᕈᓐᓇᖏᓐᓂᖏᓐᓄᑦ ᐊᖑᓇᓱᒡᕕᐅᔪᑦ, ᐃᖅᑲᐅᒪᕕᐅᓪᓗᑎᒃ 
ᐃᓅᔪᓄᑦ, ᑐᖁᔪᓄᑦ, ᓱᕈᓯᐅᓂᕐᒧᑦ, ᑲᑎᑎᑕᐅᓂᕐᒧᑦ, ᐃᖏᕐᕋᔭᕋᓐᓂᕐᒧᑦ.  
ᐃᖅᑲᐅᒪᔾᔪᑕᐅᔪᑦ ᖃᓄᐃᑦᑑᓂᖏᓐᓄᑦ ᐊᒻᒪ ᐃᑦᑕᕐᓂᑕᑎᒍᑦ 
ᐃᓱᒪᒋᔭᐅᔪᑐᖃᐃᑦ ᐅᓂᒃᑳᖅᑐᐊᑎᑐᑦ.

ᐃᓄᐃᑦ ᐃᖏᕐᕋᔭᕋᖃᑦᑕᓚᐅᒪᑕ ᓄᓇᒃᑯᑦ, ᑕᕆᐅᒃᑯᑦ ᐊᒻᒪ ᓯᑯᒃᑯᑦ, 
ᓴᓐᖏᒃᑎᑉᐸᓪᓕᐊᓪᓗᒋᑦ ᐃᓚᒌᖕᓂᓂ ᐊᑐᓂ ᐊᒻᒪ ᑐᑭᓯᐅᒪᓕᖅᐸᓪᓕᐊᓪᓗᑎᒃ 
ᓇᖕᒥᓂᖅ ᓇᐅᒃᑰᓯᒪᓂᕐᒥᓂᒃ ᐊᒻᒪ ᐃᓚᖃᕐᓂᕐᒥᓂᒃ.

ᖃᓪᓗᓈᑦ ᑐᑭᓯᓂᕐᓗᒃᓯᒪᔪᑦ ᐊᒻᒪ ᓱᓕ ᑕᒻᒪᖅᓯᒪᓪᓗᑎᒃ 

ᓇᒧᑐᐃᓐᓈᖃᑦᑕᖅᓯᒪᓂᖏᓐᓄᑦ ᐃᓄᐃᑦ ᐊᑕᓂᖃᖅᑐᕆᔭᐅᓐᖏᑦᑐᑦ ᐃᓂᐅᔪᓄᑦ.  
ᐃᒪᐃᒻᒪᑦ, ᒪᓕᒍᓐᓇᕐᓂᖅ ᓂᕐᔪᑎᓂᒃ ᐱᖃᑎᖃᐃᓐᓇᕋᓗᐊᕐᓗᓂ ᐃᓚᒥᓂᒃ 
ᓄᓇᖃᖅᑐᓂ ᓇᒥᑐᐃᓐᓇᖅ ᓄᓇᓂ ᓴᖅᑭᑎᑕᐅᓯᒪᔪᖅ ᐊᑕᓂᖃᑦᓯᐊᕐᓂᖏᓐᓄᑦ 
ᐃᓂᐅᔪᓄᑦ.  ᕕᓕᐊᒻᓴᓐ ᐅᖃᕆᐊᒃᑲᓐᓂᓚᐅᖅᑐᖅ, “ᐊᑕᓂᖃᕐᓂᖅ ᓄᓇᒥᒃ 
ᓴᓐᖏᑎᒋᔪᖅ ᐃᑕᓂᕆᔭᖏᓐᓄᑦ ᐃᓚᒥᓄᑦ.  ᓇᒡᓕᖕᓂᐅᔪᖅ ᐊᖏᓂᖅᐹᒥᒃ.”

ᓄᓇᓖᑦ, ᓅᑦᑕᕐᓂᖏᓪᓗ

ᐊᕐᕌᒍᐊᓂ 1950, ᕿᑭᖅᑖᓗᖕᒥᐅᑦ ᐃᓂᖃᓚᐅᖅᑐᑦ ᐅᖓᑖᓄᑦ 100 ᐃᓚᒌᓄᑦ 
ᓄᓇᖃᕐᕕᐅᔪᑦ ᐊᕐᕌᒎᑉ ᐃᓚᖓᓂ.  ᑎᑭᑦᑎᓪᓗᒍ 1975, ᐃᓂᖃᓕᓚᐅᖅᑐᑦ 
ᑕᒪᒃᑯᓇᓂ 12-ᓂ ᕼᐊᒻᓕᖑᔪᓂ ᐊᒻᒪ ᐊᑕᐅᓯᖅ ᓄᓇᓕᐸᐅᔭᐅᓪᓗᓂ.  ᑕᒪᓐᓇ 
ᓴᖑᕙᓪᓕᐊᓂᖅ ᓇᒦᓐᓂᖏᓐᓄᑦ, ᐊᒻᒪ ᖃᓄᖅ ᐃᓄᐃᑦ ᐃᓅᓯᕆᕙᓚᐅᖅᑕᖏᓐᓄᑦ 
ᐊᔾᔨᒌᓐᖏᑦᑐᓂᒃ ᑕᐃᔭᐅᖃᑦᑕᖅᓯᒪᔪᑦ, ᐃᓚᐅᓪᓗᑎᒃ ᓄᒃᑎᖅᑕᐅᓂᑯᐃᑦ, 
ᑲᑎᓐᓂᑯᑦ, ᓄᓇᓕᑦ ᐊᒻᒪ ᐊᑕᐅᓯᕐᒨᖅᑲᐃᓂᖅ.  ᐃᓄᐃᑦ ᐱᔾᔪᑎᖏᑦ ᓅᓐᓂᕐᒧᑦ 
ᓇᒥᑐᐃᓐᓈᖅᑎᐅᓚᐅᖅᑐᑎᒃ ᐊᕐᕌᒍᕋᓴᕐᔪᐊᓂᒃ ᖃᐅᔨᒍᒪᓪᓗᑎᒃ ᐅᓪᓗᒥ ᐃᓅᓯᐅᔪᓂᒃ 
ᑕᒪᓐᓇ ᐊᐃᕙᐅᒐᔪᒃᑐᖅ.  ᐃᓚᖏᑦ ᑕᑯᓯᒪᔪᑦ ᐊᐃᕙᒍᑎᖃᖅᓯᒪᔪᑦ ᑕᒪᒃᑯᐊ 
ᐊᓯᔾᔨᐅᑕᐅᔪᑦ ᓴᖅᑭᒋᐊᖃᓚᐅᕐᒪᑕ ᐊᒻᒪ ᐃᑲᔫᑎᓪᓗᑎᒃ ᐊᒻᒪ ᒪᓕᒃᑕᐅᑦᑎᐊᖅᑐᓂ.  
ᐊᓯᖏᑦ ᐅᖃᐅᓯᖃᖅᓯᒪᔪᑦ ᐃᓕᖅᑯᓯᕐᒥᑦ ᔭᒐᐃᓯᒪᓂᖏᑦ, ᖁᕕᐊᓱᓐᖏᓯᒪᓂᖏᑦ ᐊᒻᒪ 
ᐃᓕᕋᓵᖅᑕᐅᓯᒪᓂᖏᑦ ᑕᒪᑐᒧᖓ ᐸᒡᕕᓴᐅᑕᐅᓯᒪᔪᓄᑦ ᐊᒻᒪ ᐱᐅᒍᓐᓃᖅᑎᑕᐅᓯᒪᔪᓄᑦ 
ᖃᓄᐃᑦᑑᓯᒪᓂᖏᓐᓂᒃ.  ᐅᓪᓗᒥ, ᓄᓇᕗᓕᒫᒥᐅᑲᓴᑦᓯᐊᖅ ᓄᓇᖃᓕᖅᑐᖅ 
ᕼᐊᒻᓕᒃᑯᓐᓂᒃ ᑖᒃᑯᐊ 130 ᑎᑭᑦᑐᒍ 1,459 ᐃᓄᐃᑦ.  ᓄᓇᓕᐸᐅᔮ ᐃᖃᓗᐃᑦ ᒫᓐᓇ 
ᐃᓄᖏᑦ ᐅᓄᕐᓂᖃᓕᖅᑐᑦ 6,699 ᐊᒻᒪ ᐱᕈᖅᐸᓪᓕᐊᓂᖃᖅᑐᓂ ᐅᓄᖅᓯᒋᐊᖅᐸᒃᑐᑦ 
300 ᐊᕐᕌᒍᑕᒫᑦ.  ᒥᑭᓂᖅᐹᕐᓘᓐᓃᑦ ᑕᒪᒃᑯᓇᓐᖓᑦ ᓄᓇᓕᖕᓂ ᐃᓄᖃᕐᓂᖅᐹᖑᔪᖅ 
ᓄᓇᓕᐅᓪᓗᓂ ᑐᖔᒍᑦ 1950.  ᑕᒪᒃᑏᖅ ᓄᓇᓕᖕᓂ ᐊᒻᒪ ᓯᓚᑖᓂ ᐱᔾᔪᑎᖃᖅᑐᑦ 
ᐃᓂᒋᔭᖏᑦ ᑕᒪᒃᑯᐊ ᓄᓇᓖᑦ.  ᖁᓖᑦ ᑖᒃᑯᓇᓐᖓᑦ 13-ᓂᒃ ᒫᓐᓇ ᓄᓇᓕᐅᔪᓂᒃ 
ᕿᑭᖅᑖᓗᖕᒥ ᓂᕈᐊᖅᑕᐅᓚᐅᖅᑐᑦ ᑐᖔᒍᑦ 1950, ᓂᕈᐊᖅᑕᐅᓗᐊᖅᑐᑎᒃ 
ᐸᓖᓯᒃᑯᓐᓄᑦ, ᐅᒃᐱᖅᑐᓕᕆᔨᓄᑦ ᐊᒻᒪ ᓂᐅᕕᖅᑎᒃᑯᓐᓄᑦ.  ᑕᒪᒃᑯᐊ ᐊᐅᓚᑦᑎᔨᐅᔪᑦ 
ᐊᕕᒃᑐᖅᓯᒪᓂᐅᔪᓂ ᐊᒻᒪ ᓴᖅᑭᐅᒪᑎᑦᓯᔨᐅᓪᓗᑎᒃ ᐱᔨᑦᓯᕋᐅᑕᐅᔪᓂᒃ.  ᐊᑐᓂ 
ᐃᓂᐅᔪᖅ ᑕᕆᐅᒥᒃ ᐃᒪᖓᓃᑦᑐᑦ ᐊᒻᒪ ᑎᑭᑕᐅᔪᓐᓇᖅᑐᑦ ᐅᒥᐊᕐᔪᐊᒃᑯᑦ ᐅᕝᕙᓘᓐᓃᑦ 
ᐊᖏᔪᓄᑦ ᐅᒥᐊᓄᑦ ᐊᕐᕌᒍ ᐊᑕᐅᓯᐊᕋᓗᐊᖅᑐᒍ.  ᐅᖓᑖᓄᑦ 1909, ᓂᐅᕕᖅᑎᒃᑯᑦ 

ᕼᐊᑦᓴᒻᐸᐃ, ᑐᕌᒐᖃᓚᐅᖅᑐᑦ ᐊᑕᐅᓯᕐᒥᒃ ᓂᐅᕕᕐᕕᖃᕈᒪᓪᓗᑎᒃ ᐊᖑᓇᓱᒡᕕᐅᕙᒃᑐᓂ.  
ᐃᓄᐃᑦ ᐅᖓᓯᒋᐊᖃᑦᑕᓚᐅᖅᑐᑦ ᑕᒪᒃᑯᓂᖓ ᓂᐅᕕᕐᕕᖃᕐᕕᐅᔪᓂ, ᑖᒃᑯᐊᓗ 
ᐋᖅᑭᒃᓯᒪᓪᓗᑎᒃ ᐊᑭᑦᑐᕋᐅᑎᖃᑎᖃᕐᓂᐊᖏᓐᓂᕐᒥᓂᒃ ᐊᓯᖏᓐᓂᒃ ᓂᐅᕕᖅᑎᒃᓴᓂᒃ.  
ᐸᓖᓯᒃᑯᑦ ᐊᒻᒪ ᐅᒃᐱᖅᑐᓕᕆᔩᑦ ᒪᓕᓚᐅᖅᑐᑦ ᓂᐅᕕᖅᑎᒃᑯᓐᓂᒃ, ᓄᓇᓕᒡᔪᐊᕈᖅᐸᑕ, 
ᐊᑲᖅᓴᐅᑎᖃᕈᒪᓪᓗᑎᒃ ᐃᒪᒃᑯᑦ ᐃᖏᕐᕋᓂᕐᒧᑦ ᐊᒻᒪ ᐆᒪᔪᖃᕐᓂᖏᓐᓂᒃ.  ᐅᓪᓗᒥ 
ᐆᒪᔪᐃᑦ ᓱᓕ ᓯᐊᒻᒪᒃᑎᖅᓯᒪᔪᑦ ᑭᓯᐊᓂ ᐃᓄᐃᑦ ᖃᑦᓰᓐᓇᕐᐃᑦ ᓄᓇᑐᐃᓐᓇᕐᒦᓕᖅᑐᑦ.

ᑐᖔᒍᑦ 1950, ᐊᒥᓲᓚᐅᖅᑐᑦ ᐊᔾᔨᒌᓐᖏᑦᑐᑦ ᐃᓂᐅᔪᑦ ᐃᓂᒋᔭᐅᔪᑦ.  
ᐊᖓᔪᖅᑲᐅᑏᑦ ᐅᓂᒃᑳᖏᑦ ᐅᖃᖅᓯᒪᔪᑦ ᐅᖃᐅᓯᖃᖅᑐᓯᒃ “ᓄᓇᓕᑦ”, ᐊᒻᒪ 
“ᓄᓇᓕᕋᓛᑦ” ᑕᒪᒃᑮᒃ ᐊᐃᕙᐅᑕᐅᔪᓐᓇᖅᑐᑦ.  ᖃᓪᓗᓈᓄᑦ ᑕᐃᔭᐅᕙᓚᐅᖅᑐᑦ 
“ᓄᓇᓖᑦ,” ᐃᓂᐅᔪᑦ ᓯᓚᑖᓃᑦᑐᑦ ᑎᒥᖃᕐᕕᐅᔫᑉ, ᐃᓚᐅᑎᑦᓯᒐᔪᒃᑐᑦ ᓂᐅᕕᖅᑎᒃᑯᓐᓂᒃ, 
ᐋᖅᑭᐅᒪᑎᑦᓯᓂᖏᓐᓄᑦ ᐃᒡᓗᕋᓛᓂᒃ ᕿᔪᖕᓂᑦ ᓯᓂᒃᑕᕐᕕᒃᓴᒥᓂᒃ ᐊᒻᒪ 
ᓯᕐᓗᐊᖃᕐᕕᖏᑦ ᖃᑦᓰᓐᓇᐃᑦ ᖃᓪᓗᓈᑦ ᓄᓇᖃᖃᑕᐅᔪᑦ.  ᑕᒪᒃᑯᐊ ᓄᓇᓕᐅᔪᑦ 
ᑕᐃᔭᐅᓪᓗᐊᖅᑐᑦ “ᑲᑎᕝᕕᐅᓯᒪᔪᑦ”  ᐊᒥᓲᓐᖏᑦᑐᑦ ᐃᖅᑲᓇᐃᔭᖅᑎᑦᓯᒐᓗᐊᖅᑎᓪᓗᒋᑦ 
ᐃᓄᖕᓄᑦ ᐊᒻᒪ ᐃᓚᖏᑦ ᓄᓇᖃᓚᐅᖅᑐᒃᓴᐅᔪᑦ ᑕᒪᒃᑯᓇᓂ ᓄᓇᖃᖅᑐᑦ, 
ᑕᒪᒃᑯᐊ ᓄᓇᕈᖅᑎᑕᐅᓯᒪᔪᑦ ᐊᕙᓗᔭᐅᓯᒪᓚᐅᖅᑐᑦ ᐊᒥᓲᓂᖅᓴᐅᒻᒪᕆᐅᓪᓗᒡᓗ 
ᐃᓄᖕᓂᑦ.  ᓯᐊᒻᒪᒃᓯᒪᒐᓗᐊᖅᑐᑎᒃ, ᐃᓄᐃᑦ ᓄᓇᖃᑯᑖᖕᓂᖅᓴᐅᖃᑦᑕᓚᐅᖅᑐᑦ ᐊᒻᒪ 
ᐊᑐᕐᓂᖅᓴᐅᓪᓗᑎᒃ ᓄᓇᓂᒃ ᓴᓂᖏᓐᓂ ᓄᓇᓃᑦᑐᑦ ᖃᓪᓗᓈᑦ.

ᐊᕐᕌᒍᐊᓂ 1944, ᓄᓇᓐᖑᐊᓕᕆᔭᐅᓯᒪᔪᒥᒃ “ᐃᓄᐃᑦ ᓄᓇᖃᕐᕕᖏᑦ”  ᑖᑦᓱᒪ 
ᐅᖃᐅᓯᖏᑎᒍᑦ ᓄᓇᐃᑦ ᓇᒦᓐᓂᖏᓐᓂᒃ ᖃᐅᔨᓴᖅᑎᐅᑉ ᓗᐃ ᕌᐳᑦ J. Lewis Robin-
son, ᐅᖃᓚᐅᖅᑐᖅ ᑖᒃᑯᐊ “ᖃᓗᓈᑦ ᓄᓇᓕᖏᑦ” ᓯᕗᓪᓕᖅᐸᐅᑎᑦᑐᒋᑦ ᐃᓄᖃᖅᑐᓂ 
ᐃᓂᐅᔪᓂ.  ᑖᓐᓇ ᓄᓇᓐᖑᐊᖅ ᓇᓗᓇᐃᔭᐅᔪᖅ ᐊᔾᔨᒌᓐᖏᑦᑐᑎᒍᑦ ᐃᓚᒌᕋᓴᐃᑦ 
ᐃᓄᐃᑦ ᐊᖑᓇᓱᖃᑎᒋᒃᑎᐅᔪᑦ ᓄᓇᑐᐃᓐᓇᕐᓂᖏᓐᓂᒃ “ᑕᐃᒪᐃᒐᔪᖕᒪᑕ” ᐅᕝᕙᓘᓐᓃᑦ 
“ᐃᓛᓐᓂᒃᑯᑦ” ᐊᐅᔭᒃᑯᑦ ᐃᓚᒌᑦ ᓄᓇᖃᕐᕕᒋᕙᒃᑕᖏᓐᓂᒃ ᐊᒻᒪ ᐅᑭᐅᓪᓕᕕᖏᓐᓂᒃ.

ᕌᐳᑦᓴᓐ ᐃᓚᐅᑎᑦᓯᓚᐅᓐᖏᑦᑐᖅ ᓯᓚᓐᓂᐊᕐᕕᖕᓂᑦ ᐊᒻᒪ 
ᐊᖏᔫᓐᖏᑦᑐᓂᒃ ᐅᓇᑕᖅᑐᒃᓴᖃᕐᕕᐅᓚᐅᖅᑐᓂᒃ, ᐃᓄᐃᑦ ᖃᑦᓰᓐᓇᐃᑦ 
ᓄᓇᖃᕐᕕᒋᑲᐃᓐᓇᖃᑦᑕᓚᐅᖅᑕᖏᑦ ᐊᒻᒪ ᐊᑭᓕᖅᑐᖅᑕᐅᓪᓗᑎᒃ 
ᐃᖅᑲᓇᐃᔭᕐᓂᖏᓐᓄᑦ ᐊᒻᒪ ᐊᓯᖏᓐᓂᒃ ᐱᓕᕆᑎᑕᐅᕙᒃᑐᑎᒃ.  ᑕᒪᒃᑯᐊ 
ᓄᓇᓕᓪᓚᑦᑖᖑᓚᐅᓐᖏᑦᑐᑦ, ᐅᕝᕙᓘᓐᓃᑦ ᓄᓇᒋᔭᐅᓪᓗᑎᒃ.  ᑭᓯᐊᓂ 
ᐃᓛᓐᓂᒃᑯᑦ ᐱᑕᖃᖅᑎᑦᓯᕕᐅᓚᐅᖅᑐᑦ ᐱᔨᑦᓯᕋᐅᑎᓂᒃ ᑲᑎᑕᐅᓪᓗᑎᒃ 
ᐊᖑᓇᓱᒡᕕᐅᔪᓐᓇᖅᑐᓄᑦ, ᐊᒻᒪ ᐃᓄᖕᓄᑦ ᖃᐅᔨᒋᐅᕈᑕᐅᓚᐅᖅᑐᑎᒃ ᑮᓇᐅᔭᓕᐅᕐᓗᓂ 
ᐃᖅᑲᓇᐃᔭᑲᐃᓐᓇᕈᓐᓇᕐᓂᕐᒧᑦ.

ᑖᓐᓇ “ᓄᓇᓕᒃ” ᐅᖃᐅᓯᑦᑎᐊᕙᐅᓐᖏᑉᐸᑦ ᖃᓪᓗᓈᓄᑦ ᐊᕙᓗᔭᐅᓯᒪᔪᓄᑦ, 
“ᓄᓇᓕᕋᓛᑦ” ᐱᐅᓐᖏᓐᓂᖅᓴᒻᒪᕆᐅᓚᐅᖅᑐᖅ ᐊᒥᓱᓄᑦ ᓄᓇᖃᐃᓐᓇᖅᑐᓄᑦ 
ᐃᓄᐃᑦ ᓄᓇᓕᖏᓐᓂ.  ᐅᓂᒃᑳᖏᓐᓂ, ᑖᒃᑯᐊ ᕿᑭᖅᑕᓂ ᓱᓕᔪᓂᒃ ᑭᒡᓕᓯᓂᐊᖅᑏᑦ 
ᐃᓇᖐᓯᒪᔪᑦ ᐅᖃᐅᓯᕐᒥᑦ “ᓄᓇᓕᕋᓛᑦ ᑕᐃᓪᓗᒍ “ᐃᓚᒌᑦ ᓄᓇᒋᕙᒃᑕᖏᑦ.”  
ᑕᒪᓐᓇ ᐅᖃᐅᓯᑦᑎᐊᕙᒃ ᑐᓴᖅᑎᑦᓯᖕᒪᑦ ᐱᒻᒪᕆᐅᓂᖏᓐᓂᒃ ᐃᓚᒌᖕᓂᖅ ᐃᓄᖕᓄᑦ 
ᓄᓇᖅᑲᑎᒌᒃᑐᓄᑦ ᐊᒻᒪ ᐊᑕᓂᖃᐃᓐᓇᕐᓂᐊᖅᑐᑎᒃ ᓄᓇᒧᑦ.  ᑕᒪᒃᑮᒃ ᑖᒃᑯᐊ 
ᐅᒃᐱᕆᔭᐅᔪᑦ ᐊᑦᑕᕐᓇᖅᑐᒦᑎᑕᐅᓕᓚᐅᕐᒪᑕ ᐊᑕᐅᓯᕐᒨᖅᑲᐃᓂᒃᑯᑦ, ᑲᑎᑎᑕᐅᓪᓗᑎᒃ 
ᐊᖏᓂᖅᓴᓄᑦ ᓄᓇᓕᖕᓄᑦ, ᐊᒥᓱᑦ ᐃᓄᐃᑦ ᐋᓪᓚᐅᖃᑎᒌᓕᖅᑐᑎᒃ, ᐅᖓᓯᒃᓴᓕᖅᑐᑎᒃ 
ᓄᓇᓂ ᐅᖓᖏᔭᒥᓂᒃ.

“ᐃᓄᐃᑦ ᓅᒻᒪᑕ ᐅᓪᓗᒥᐅᓕᖅᑐᖅ ᓄᓇᓕᖕᑎᑐᑦ ᐅᕝᕙᓘᓐᓃᑦ 
ᕼᐊᒻᓕᒃᑯᓐᓄᑦ, ᔭᒐᐃᓚᐅᕐᒥᔪᑦ ᖃᓄᖅᑑᕈᓐᓇᕐᓂᕐᒥᓂᒃ ᐊᒻᒪ ᐱᔾᔪᑕᐅᔪᑐᖃᕐᓂᖅ 
ᓅᑦᑕᖃᑦᑕᕈᑕᐅᔪᓂᒃ ᐊᕐᒎᑉ ᐃᓚᖓᓂ ᐃᓚᒋᓪᓗᓂᐅᒃ ᖃᓂᐊᓗᒃ ᐃᓕᖅᑯᓯᖏᑦᑕ 
ᑎᑭᒐᓱᐊᕐᓂᖏᓐᓂ ᐊᕐᕌᒍᑦ 2000.  ᕌᐳᑦᓴᓐ ᑎᑎᖅᓯᓚᐅᖅᑐᖅ ᐊᕐᕌᒍᒥ 
ᓄᓇᒋᔭᐅᕙᒃᑐᓂᒃ ᖃᓄᐃᑦᑑᓂᖏᓐᓂᒃ ᓇᓗᓇᐃᔭᖅᑐᒋᑦ ᐃᓄᐃᑦ ᓅᑦᑕᕐᓂᖏᑦ 
ᐊᒻᒪ ᓇᒧᓐᖓᐅᑦᑕᕐᓂᖏᑦ ᐊᕐᕌᒎᑉ ᐃᓗᐊᓂ.  ᑭᓯᐊᓂ ᑕᑯᒃᓴᐅᑎᑦᓯᖏᑦᑐᑦ 
ᐃᓅᖃᑎᒌᑦ ᖃᓄᐃᓚᐅᕐᓂᖏᓐᓄᑦ ᐃᓚᑖᒃᑲᓐᓂᖅᓯᒪᓕᖅᑎᓪᓗᒋᑦ ᑲᑎᓯᒪᔪᑦ, 
ᓴᖅᑭᑎᑦᓯᒍᑕᔪᓐᓇᖅᑐᑦ, ᓄᖑᑎᑦᓯᔾᔪᑕᐅᔪᓐᓇᖅᑐᑦ ᐊᒻᒪ ᐋᖅᑭᒋᐊᕈᑕᐅᔪᓐᓇᖅᑐᑦ 
ᐸᔾᔭᕐᓘᑎᓯᒪᓂᖏᓐᓄᑦ ᐊᖑᓇᓱᒡᕕᒋᕙᒃᑕᖏᑦ.  ᑕᒪᒃᑯᐊ ᓅᑦᑕᕐᓂᐅᔪᓄᑦ 
ᐸᒡᕕᓴᒍᑕᐅᔪᑦ ᐱᔮᖅᑯᑕᐅᓚᐅᖅᑐᑦ, ᐊᑦᑕᕐᓇᕋᓗᐊᖅᑎᓪᓗᒋᑦ.  ᓯᑳᑦᓯ 
ᑎᑎᕋᖅᑎᐅᔪᖅ ᐅᖃᓚᐅᖅᑐᖅ ᐊᕐᕌᒍᐊᓂ 1841, ᐊᕐᕙᒐᓱᐊᖃᑦᑕᓕᕋᑖᖅᑎᓪᓗᒋᑦ, 
ᐃᓄᐃᑦ ᑎᓄᔾᔨᕕᖕᒥ ᓅᑦᑕᖅᐸᓚᐅᖅᑐᑦ ᐅᖓᓯᒃᑐᐊᓗᖕᒥᑦ ᑲᓲᑎᒋᐊᖅᑐᖅᑐᑎᒃ 
ᐅᒥᐊᕐᔪᐊᒥᒃ, “ᐊᔭᐅᖅᑕᐅᓪᓗᑎᒃ ᖃᐅᔨᒍᒪᓂᕐᒧᑦ ᐊᒻᒪ ᐊᐅᓚᑕᐅᓪᓗᑎᒃ 
ᑕᐅᖅᓰᖃᑎᖃᓕᐊᕿᒍᒪᓂᕐᒧᑦ.”  ᑕᐃᒫᑐᐃᓐᓇᐸᓗᒃ ᐅᓂᒃᑳᕆᔭᐅᓚᐅᖅᑐᖅ 
ᐃᖃᓗᐃᑦ ᐃᓐᓇᒻᒪᕆᐊᓄᑦ ᓱᖕᒪᑦ ᐃᓚᒌᑦ ᐃᖃᓗᖕᓄᑦ ᓅᓐᓂᕐᒪᖔᑕ 
ᐊᕐᕌᒍᖏᓐᓂ 1950, “ᑭᓇᑐᐃᓐᓇᖅ ᓇᓂᓯᒍᓂ ᐊᒥᓱᓂᒃ ᑭᓲᒐᓗᐊᖅᐸᑕ ᐱᖁᑏᑦ, 
ᓂᖀᑦ, ᐅᑎᕐᓂᐅᓴᑐᐃᓐᓇᖅᑐᑦ ᐊᐃᒃᓯᒃᑲᓐᓂᕐᓗᑎᒃ.”  ᖃᓪᓗᓈᑦ ᐊᕐᕌᒍᖏᓐᓂ 
2000 ᑐᑭᓯᓂᕐᓗᒃᓯᒪᓂᖃᖃᑦᑕᕐᒪᑕ ᑕᒪᒃᑯᓂᖓ ᐃᓄᐃᑦ ᓅᑦᑕᕐᓂᖏᓐᓂᒃ.  
ᐃᓱᒻᒥᑲᐅᖅᑐᕐᓂᖏᑦ ᐅᖃᖅᑐᑦ ᑕᒪᒃᑯᐊ ᐃᓄᐃᑦ ᐊᑕᓂᖃᓗᐊᓚᐅᓐᖏᑦᑐᑦ 
ᓇᓪᓕᐊᓄᑦ ᐊᕙᑎᒥᓄᑦ ᐊᒻᒪ ᐃᓂᓪᓚᑲᐅᑎᒋᔪᓐᓇᖅᑐᑎᒃ ᓅᑦᑐᑎᒃ 
ᖃᐅᔨᒪᑦᓯᐊᖅᑕᒥᓄᑦ ᓄᓇᒥᑦ ᐋᓪᓚᒧᑦ, ᐅᖓᓯᒃᑐᒧᓪᓗ.  ᑕᒪᒃᑯᐊ ᑕᒻᒪᖅᓯᒪᔪᑦ 
ᐃᓚᐃᓐᓈᖅᑐᑦ ᐊᒻᒪ ᐅᒃᐱᕆᔭᐅᔪᑦ ᖁᒡᕙᕆᐊᕈᑕᐅᓚᐅᖅᑐᑦ ᒐᕙᒪᒃᑯᑦ ᐊᑐᐊᒐᖏᓐᓄᑦ 

ᓄᒃᑎᕆᓂᕐᒧᑦ ᐃᓄᖕᓂᑦ, ᑕᒪᓐᓇ ᖁᕕᐊᓱᒍᓐᓃᕈᑕᐅᖃᑦᑕᓚᐅᖅᑐᖅ ᐊᒻᒪ ᓴᐃᒪᓇᕋᓂ.
ᑕᒡᕙᓂ ᐅᓂᒃᑳᒥ, ᑖᓐᓇ ᐅᖃᐅᓯᖅ ᐊᑐᖅᑕᐅᔪᖅ “ᓄᓇᓕᒃᑖᖅᑐᑦ” ᒥᑭᓂᖅᓴᓄᑦ 

ᐊᕙᓗᔭᐅᓯᒪᔪᓄᑦ ᓂᐅᕕᖅᑎᒃᑯᓐᓄᑦ, ᐃᓄᖃᓕᓚᐅᖅᑎᓐᓇᒋᑦ.  ᑖᓐᓇ ᐅᖃᐅᓯᖅ 
“ᓄᓇᓖᑦ” ᐊᑐᖅᖃᑦᑕᖅᑐᑦ ᖃᓄᑐᐃᓐᓇᐅᓂᖅᓴᖅ.  ᐃᓐᓄᓯᒪᓕᓚᐅᖅᑎᓐᓇᒋᑦ, 
ᓇᓗᓇᐃᖅᑕᐅᓯᒪᓚᐅᖅᑐᑦ ᐃᓄᓕᒫᑦ ᐃᓚᒌᓕᒫᑦ ᐊᖑᓇᓱᒡᕕᒋᕙᒃᑕᖏᓐᓃᑦᑐᖅ. 
ᐃᓐᓄᒃᓯᒪᓕᖅᑎᓪᓗᒋᑦ, ᐊᑐᖃᑦᑕᖅᑕᕗᑦ “ᓄᓇᓖᑦ” ᓇᓗᓇᐃᔭᐃᔪᖅ ᐃᓂᐅᔪᓂᒃ 
ᑐᖔᒍᑦ 1950 “ᓄᓇᓕᕈᖅᓯᒪᔪᑦ” ᐊᖏᓂᖅᓴᐅᓕᖅᑐᑎᒃ ᐱᔨᑦᓯᕋᐅᑎᖏᑦ, 
ᐃᓄᖃᕐᓂᖅᓴᐅᓪᓗᑎᒃ ᐃᓄᒻᒪᕆᖕᓂᑦ.  ᑕᒪᒃᑯᐊ ᐃᓚᒌᖕᓂᖏᑦ ᒫᓐᓇᐅᔪᖅ 
ᓄᓇᓕᐅᔪᑦ ᐊᒻᒪ ᓄᓇᓕᕈᖅᓯᒪᔪᑦ ᓴᖅᑭᑎᑕᐅᓕᓚᐅᖅᑐᑦ ᐊᒻᒪ ᐃᓄᐃᑦ 
ᓄᓇᑐᖃᕐᕕᖏᑦ ᐊᔾᔨᒌᓐᖏᑦᑕᖅᑐᑦ ᐃᓂᐅᔪᓂᒃ, ᐃᓂᐅᔪᓄᑦ.

ᐃᓱᓕᔾᔪᑎᒋᓗᒍ, ᕿᑎᖏᓐᓂ ᐊᕐᕌᒍᖏᑦᑕ 2000 ᑕᒪᒃᑯᐊ ᐱᖅᑯᓯᑐᖃᒃᑯᑦ 
ᓅᑦᑕᕐᓂᐅᔪᑦ ᐃᓇᖏᖅᑕᐅᓚᐅᖅᑐᑦ ᐋᖅᑭᒃᓱᖅᓯᒪᒻᒪᕆᒃᑐᓄᑦ ᐃᓅᓯᕐᓄᑦ, ᐊᓯᔾᔩᓪᓗᑎᒃ 
ᐃᓄᐃᑦ ᐃᓅᓂᖏᓐᓂᒃ ᐊᒻᒪ ᖃᓄᖅ ᐊᑐᖅᑕᕐᓂᖏᓐᓂᒃ ᓄᓇᐅᔪᓂᒃ.  ᑕᒪᒃᑯᐊ ᓄᑖᑦ 
ᓄᓇᓕᐅᔪᑦ ᐅᖓᓯᒐᔪᖕᒪᑕ ᐱᖅᑯᓯᑐᖃᒃᑯᑦ ᐊᖑᓇᓱᒡᕕᐅᖃᑦᑕᕐᓂᑯᑐᖃᓂᒃ ᐊᒻᒪ 
ᓄᓇᒋᕙᓚᐅᖅᑕᖏᓐᓂᒃ,  ᐃᓂᒋᒐᔪᓚᐅᖅᑕᖏᓐᓂᓪᓗ, ᑭᓯᐊᓂ ᐃᓂᒋᕙᓚᐅᖅᑕᖏᑦ 
ᐊᔾᔨᒌᓐᖏᑦᓯᐊᖅᑕᖓᓂ ᐃᓚᒌᒍᑕᐅᓚᐅᖅᑐᑦ ᐊᒻᒪ  ᐱᒻᒪᕆᐅᒋᔭᐅᓪᓗᑎᒃ 
ᐃᓂᒋᕙᒃᑕᓂ.

ᓅᑕᐅᔪᑦ ᑲᑎᒪᔪᑦ
ᑖᒃᑯᐊ DuNDAS HARBOuR ᓄᒃᑎᖅᑎᖅᑕᐅᔪᑦ 

ᑖᒃᑯᐊ Dundas Harbour ᓄᒃᑎᖅᑎᑕᐅᔪᑦ (1934-1947).  ᐱᒋᐊᓐᖓᕐᓂᖓᓂ 
ᐆᒃᑑᑕᐅᔪᓐᓇᖅᑐᑦ ᑖᒃᑯᐊ ᒐᕙᓚᒃᑯᑦ ᐊᐅᓚᑦᑎᓚᐅᕐᓂᖏᓐᓂᒃ ᓄᒃᑎᖅᑕᐅᓂᖏᓐᓂᒃ 
ᐃᓄᐃᑦ.  ᑕᒪᓐᓇ ᓄᒃᑎᕆᓂᐅᔪᑦ ᓯᓚᑖᓃᒃᑲᓗᐊᖅᑎᓪᓗᒍ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑏᑦ, ᑕᒡᕙᓂ ᑕᑯᒃᓴᐅᑎᑕᐅᔪᑦ ᐱᔾᔪᑎᒋᓪᓗᒍ ᒐᕙᒃᑯᓐᓄᑦ 
ᐃᓕᖅᑯᓯᐅᓚᐅᕐᒪᑕ.  ᐃᓄᐃᑦ ᓅᑕᐅᓚᐅᖅᑐᑦ ᐱᔾᔪᑎᒋᓪᓗᒋᑦ ᐃᓱᒪᓕᐅᓚᐅᕐᓂᕐᒥᓂᒃ 
ᐃᓄᐃᑦ ᓇᒥᑐᐃᓐᓈᕈᓐᓇᕐᓂᖏᓐᓂᒃ ᐊᖑᓇᓱᒃᑎᐅᓗᑎᒃ ᐅᑭᐅᖅᑕᖅᑐᒥ.  
ᐃᓱᒪᒋᔭᖃᓚᐅᓐᖏᑦᑐᑦ ᐊᑕᓂᖃᕐᓂᖏᓐᓂᒃ ᐊᕕᒃᑐᖅᓯᒪᔪᓂ ᑭᓇᐅᓂᕐᒥᓂᒃ, 

ᐊᔾᔨᒌᓐᖏᓐᓂᖏᑦ ᐊᕐᕌᒍᐃᑦ, ᓄᓇᐃᑦ, ᐸᕐᓇᒍᑕᐅᓯᒪᒋᐊᓖᑦ, ᐆᒪᔪᐃᑦ, ᓄᓇᐃᑦ 
ᖃᓄᐃᓕᖓᓂᖏᑦ, ᓂᕿᒋᔭᐅᓂᖅᓴᐅᒍᒪᔪᑦ, ᐃᓂᓪᓚᑲᐅᑎᒋᔪᓐᓇᕐᓂᖏᑦ ᐊᒻᒪ 
ᐃᓅᔾᔪᑕᐅᒋᐊᓕᖕᓄᑦ ᐸᕐᓇᐅᑎᒋᔭᐅᓯᒪᔪᑦ.  ᑕᒪᒃᑯᐊᖑᒐᓗᐊᖅᑎᓪᓗᒋᑦ ᐋᖅᑭᒃᓯᒪᔪᑦ 
ᐃᓕᖅᑯᓯᐅᔪᑦ ᐊᑐᓂ ᐊᕕᒃᑐᖅᓯᒪᓂᐅᔪᓂ, ᑖᒃᑯᐊ ᒐᕙᒪᒃᑯᑦ ᓄᒃᑎᕆᓚᐅᖅᑐᑦ 
ᖃᐅᔨᒪᓂᖃᕋᑎᒃ ᐆᒪᔪᐃᑦ ᖃᓄᐃᑦᑕᕐᓂᖏᓐᓂᒃ ᐅᕝᕙᓘᓐᓃᑦ ᓯᓚᐅᑉ ᐊᕙᑎᐅᑉ 
ᖃᓄᐃᑦᑕᕐᓂᖓᓂᒃ,

ᐊᕐᕌᒍᐊᓂ 1934, Dundas Harbour ᕿᒪᒃᑕᐅᓂᑰᓚᐅᖅᑐᖅ ᐸᓖᓯᖃᕐᕕᕕᓂᖅ, 
ᐃᓂᖓ ᓂᒋᐊᓃᑦᑐᖅ ᑕᓪᓗᕈᑎᐅᑉ, ᖁᑦᓯᒃᑐᒥ.  ᐃᓂᖃᖅᑐᖅ ᐊᕕᒃᑐᖅᓯᒪᓂᐅᔪᒥ 
ᓴᓂᕐᕙᖅᑕᐅᓚᐅᖅᑐᑦ ᐊᕐᕌᒍᐊᓂ 1926 ᑲᓇᑕᐅᑉ ᒐᕙᒪᖏᓐᓄᑦ ᐅᑭᐅᖅᑕᖅᑑᑉ 
ᕿᑭᖅᑕᖏᓐᓂᒃ ᑎᖕᒥᐊᓄᑦ ᐱᑕᖅᑕᐃᓕᕝᕕᐅᓗᓂ, ᐱᔾᔪᑎᒋᓪᓗᒍ ᓄᓇᓂᒃ 
ᓇᖕᒥᓂᖃᕐᓂᕐᒥᑦ ᐊᒻᒪ ᐱᐅᖅᓱᐊᕈᒪᓪᓗᒋᑦ ᓂᕐᔪᑏᑦ.  ᑖᒃᑯᐊ ᓂᐅᕕᖅᑎᒃᑯᑦ 
ᕼᐊᑦᓴᒻᐸᐃ ᐋᖅᑭᒃᓯᒍᒪᓪᓗᑎᒃ ᓂᐅᕕᕐᕕᖕᒥᑦ ᓂᒋᖅᐸᓯᐊᓂ ᑖᑦᓱᒪ 
ᐱᑕᖅᑕᐃᓕᕝᕕᐅᑉ, ᑖᒃᑯᐊᓕ ᒐᕙᒪᒃᑯᑦ ᖃᐅᔨᓴᐅᑎᖃᕈᒪᓪᓗᑎᒃ ᓅᑎᒐᓱᐊᕐᓗᒋᑦ 
ᐃᓄᐃᑦ ᐅᐊᖕᓇᐅᓂᖅᓴᒧᑦ, ᐃᓚᐅᓪᓗᓂ ᑕᓪᓗᕈᑎ.  ᑖᒃᑯᐊ ᓂᐅᕕᖅᑎᒃᑯᑦ 
ᐊᖏᖃᑎᖃᓚᐅᖅᑐᑦ ᐊᐅᓚᑦᓯᒍᒪᓪᓗᑎᒃ ᓂᐅᕕᕐᕕᖕᒥᑦ  ᑕᐅᖅᓰᕕᐅᖃᑦᑕᕐᓂᐊᖅᑐᒥᒃ 
ᑕᐃᑲᓂ Dundas Harbour, ᓄᒃᑎᕐᓗᒋᑦ ᐃᓄᐃᑦ ᐊᖑᓇᓱᐊᕐᓂᐊᕐᒪᑕ 
ᐊᒻᒪ ᒥᑭᒋᐊᕐᓂᐊᕐᓗᑎᒃ, ᑕᐅᖅᓰᖃᑎᖃᖅᑐᑎᒃ ᒐᕙᒪᒃᑯᑦ ᓂᐅᕕᖅᑎᒃᑯᑦ 
ᒪᑐᐃᖅᓯᒃᑲᓐᓂᕈᓐᓇᖅᑎᑕᐅᓪᓗᑎᒃ ᓂᐅᕕᕐᕕᖕᒥᑦ ᐃᒃᐱᐊᕐᔪᖕᒥ.  ᑖᒃᑯᐊ 
ᒐᕙᒪᒃᑯᑦ ᐱᔾᔪᑎᖏᑦ ᐱᔭᕆᐊᑐᔪᑦ.  ᒪᑐᐃᖅᓯᒃᑲᓐᓂᕐᓂᖅ Dundas Harbour 
ᐅᖃᕈᑕᐅᓚᐅᕐᒪᑦ ᓄᓇᓂᒃ ᓇᖕᒥᓂᖃᕐᓂᖓᓄᑦ ᑲᓇᑕ ᐊᑭᑭᑦᑐᒍ ᐅᕝᕙᓘᓐᓃᑦ 
ᐊᑭᖃᕐᓇᒍ ᑲᓇᑕᒧᑦ ᐊᒻᒪ ᐃᓄᖕᓂᑦ ᐃᓄᖃᓐᖏᑦᑐᒨᖅᑎᑦᓯᒍᑎᒋᓪᓗᒋᑦ 
ᓂᒋᖅᐸᓯᐊᓃᓚᐅᖅᑐᑦ, ᐃᓱᒪᒋᔭᐅᓪᓗᑎᒃ ᐊᖑᓇᓱᒃᑕᐅᓗᐊᖅᓯᒪᓕᕐᓂᖏᓐᓂᒃ. ᑖᒃᑯᐊ 
ᐊᖏᖃᑎᒌᒍᑎᒋᓯᒪᔭᖏᑦ ᓂᐅᕕᖅᑎᒃᑯᓪᓗ ᑲᒪᔨᐅᓂᐊᖅᑐᑎᒃ ᓂᖃᐃᓱᕈᑎᓂᒃ 
ᓇᓪᓕᐊᑐᐃᓐᓇᕐᓄᑦ ᐃᓄᖕᓄᑦ ᓄᒃᑎᖅᑎᑕᐅᔪᓄᑦ.  ᐊᒻᒪᓗ, ᑖᓐᓇ ᐊᖏᖃᑎᒌᒍᑦ 
ᐅᖃᖅᓯᒪᑦᓯᐊᖅᑐᖅ, “ᑖᒃᑯᐊ ᑲᒻᐸᓂᐅᔪᑦ ᐲᖅᑎᓐᓂᖅᐸᑕ ᑕᒡᕙᓐᖓᑦ ᑕᓪᓗᕈᑎᓂ 
ᑖᒃᑯᐊ ᑲᒻᐸᓂᐅᔪᑦ ᐊᖏᖅᐳᑦ ᐅᑎᖅᑎᑦᓯᓛᕐᓂᕐᒥᓂᒃ ᓄᓇᖃᖅᑳᖅᓯᒪᔪᓂᒃ 
ᐊᖏᕐᕋᖃᕐᕕᖏᓐᓄᑦ ᓇᖕᒥᓂᖅ ᐊᑭᓕᓗᑎᒃ ᐅᕝᕙᓘᓐᓃᑦ ᓄᒃᑎᕆᓗᑎᒃ ᐊᓯᖏᓐᓄᑦ 
ᒥᑭᒋᐊᕐᕕᐅᔪᓐᓇᖅᑐᓄᑦ ᑕᐃᒪᓐᓇ ᑎᓕᐅᖅᑕᐅᒍᑎᒃ ᐱᓕᕆᕕᐅᔪᒧᑦ.”

ᐊᐅᒍᓯ 1934, ᑖᒃᑯᐊ ᓂᐅᕕᖅᑎᒃᑯᑦ ᐅᒥᐊᕐᔪᐊᖓ ᓇᔅᑰᐱ R. M. S. Nascopie 
ᐊᐃᒃᓯᓚᐅᖅᑐᑦ 52-ᓂᒃ ᐃᓄᖕᓂᑦ ᐊᒻᒪ 109 ᕿᒻᒦᑦ ᑭᓐᖓᕐᓂᒃ, ᐸᓐᓂᖅᑑᒥᑦ ᐊᒻᒪ 
ᒥᑦᑎᒪᑕᓕᖕᒥᑦ, ᐃᓚᖃᖅᑐᑎᒃ ᓂᐅᕕᖅᑎᒃᓴᒥᒃ, ᓯᐅᓯ ᕋᓱᓪ Chesley Russell. ᑕᒪᒃᑯᐊ 

ᐊᔾᔨᒌᓐᖏᑦᑐᓂᒃ ᑲᑎᒪᔪᑦ ᐊᐃᔭᐅᔪᑦ ᓄᒃᑎᖅᑕᐅᓚᐅᖅᑐᑦ ᑕᐃᑯᖓ Dundas Har-
bour, ᓂᕆᐅᒋᔭᐅᓪᓗᑎᒃ ᒥᑭᒋᐊᕐᓂᐊᕐᓂᖏᑦ ᐊᒻᒪ ᑕᐅᖅᓰᖃᑎᖃᖃᑦᑕᕐᓂᐊᕐᓂᖏᑦ 
ᒪᕐᕉᖕᓄᑦ ᐊᕐᕌᒎᖕᓄᑦ.  ᑕᒪᓐᓇ ᓄᒃᑎᕆᓂᖅ ᓯᕗᒻᒧᐊᑦᓯᐊᓚᐅᓐᖏᑦᑐᒻᒪᕆᒃ.  ᑕᒪᓐᓇ 
ᑲᖏᖅᑐᐊ ᓯᑯᓕᒻᒪᕆᐊᓘᓪᓗᓂ ᐊᒻᒪ ᐅᒥᐊᖅᑐᕐᕕᒃᓴᐅᓗᐊᕋᓂ ᒥᑭᓂᖅᓴᓄᑦ 
ᐅᒥᐊᓄᑦ.  ᑖᒃᑯᐊ ᓂᐅᕕᖅᑎᒃᑯᑦ ᒪᑐᓯᓕᓚᐅᖅᑐᑦ ᒪᕐᕉᒃ ᐊᕐᕌᒎᒃ ᐊᓂᒍᖅᑎᓪᓗᒋᒃ 
ᐊᒻᒪ ᓇᔅᑰᐱ ᐅᑎᓚᐅᖅᑐᖅ ᐊᐃᒃᓯᖅᑐᓂ ᓄᒃᑎᖅᑕᐅᓚᐅᖅᑐᓂᒃ. ᐃᓚᒌᑦ ᐸᓐᓂᖅᑑᒥᑦ 
ᐅᑎᖅᑎᑕᐅᓪᓗᑎᒃ ᐊᖏᕐᕋᖏᓐᓄᑦ (ᑭᖑᓪᓕᖅᐹᖅ ᐅᑎᖅᐸᓪᓕᐊᓕᖅᑎᓪᓗᒍ ᓇᔅᑰᐱ) 
ᑭᓯᐊᓂ ᐊᓯᖏᑦ ᓄᒃᑎᖅᑕᐅᓚᐅᖅᑐᑦ ᓴᓐᓂᕈᑎᒧᑦ.  ᐊᕐᕌᒍᐊᓂ 1937, ᐃᓚᖏᑦ 
ᑕᒪᒃᑯᐊ ᐃᓄᐃᑦ ᓅᑕᐅᓪᓗᑎᒃ ᓂᒋᖅᐸᓯᐊᓄᑦ ᓄᑖᒧᑦ ᓂᐅᕕᕐᕕᖃᕐᕕᐅᓕᖅᑐᒧᑦ  
Fort Ross post ᑕᐃᑲᓂ Bellot Strait.  ᑕᒪᓐᓇᑦᑕᐅᖅ, ᐱᔭᕆᐊᑐᓚᐅᖅᑐᖅ 
ᐊᒡᔭᖅᑐᕐᕕᒋᓪᓗᒍ ᓂᐅᕕᐊᒃᓴᓄᑦ ᐊᒻᒪ ᑖᒃᑯᐊ ᐃᓅᖃᑎᒌᑦ ᓅᓕᓚᐅᕆᕗᑦ ᐊᕐᕌᒍᐊᓂ 
1947, ᓂᒋᐊᓄᑦ ᑕᓗᕐᔪᐊᑉ ᑕᐃᑲᓂ ᐊᓚᕐᓈᕐᔪᒃ.  ᐊᕐᕌᒍᓂ 12-ᓂ, ᑕᒪᒃᑯᐊ ᐃᓄᐃᑦ 
ᓄᒃᑎᖅᑎᑕᐅᓚᐅᖅᑐᑦ ᓯᑕᒪᐃᖅᑕᖅᑐᑎᒃ.  ᐃᓚᖏᑦ ᐅᑎᑦᑕᓯᓐᓇᓕᓚᐅᖅᑐᑦ 
ᐃᒃᐱᐊᕐᔪᖕᒧᑦ.

ᐊᕐᕌᒍᐃᑦ ᑭᖑᓂᖏᓐᓂ ᐊᖓᔪᖅᑳᖑᔪᖅ ᐱᓕᑉᔅ R. A. J. Phillips, ᐅᖃᓚᐅᖅᑐᖅ 
ᑖᒃᑯᐊ “ᐊᕐᕌᒍᓄᑦ 13-ᓄᒃ ᓄᒃᑎᕆᓂᐅᔪᓄᑦ ᐱᓕᕆᐊᑦ ᐊᒃᓱᕈᕐᓇᓚᐅᖅᑐᑦ 
ᓂᐅᕕᖅᑎᒃᑯᓐᓄᑦ ᕼᐊᑦᓴᒻᐸᐃ ᑲᒻᐸᓂᒃᑯᓐᓄᑦ,.”  ᐱᓕᑉ ᐅᖃᐅᓯᕆᓚᐅᖅᑕᖓ ᑕᒪᓐᓇ 
ᐊᑐᑕᐅᔪᓕᒫᖅ “ᐱᕐᕈᐊᕿᓂᖅ” ᐊᒻᒪ ᐅᖃᖅᑐᓂ ᐃᓄᐃᑦ ᐃᓱᒪᒋᐅᔪᑐᐃᓐᓇᒃᑯᑦ 
ᐃᓱᒪᖅᓱᕐᓂᕋᖅᑕᐅᓯᒪᔪᑦ, ᑭᓯᐊᓂ “ᐅᓂᒃᑳᖑᓂᖓ ᐃᓱᒪᖅᓱᕐᓗᓂ ᐊᒻᒪ 
ᐃᓄᐃᑦ ᐃᓱᒪᓕᐅᕈᑎᒋᓚᐅᖅᑕᖏᑦ ᑕᒪᑐᒥᖓ ᒪᓕᒍᓐᓇᖏᑦᑐᑦ.”  ᐃᓄᐃᑦ 
ᓇᑭᓐᖔᓂᖏᓐᓂᒃ ᖃᐅᔨᓴᐃᔨ ᑏᕕᑦ ᑎᒫᔅ David Damas, ᐊᑐᖅᑐᒋᑦ ᓂᐅᕕᖅᑎᒃᑯᑦ 
ᑎᑎᖅᑲᖁᑎᒻᒪᕆᖏᑦ, ᑎᑎᕋᓚᐅᖅᑐᖅ ᓯᕗᒻᒧᐊᑦᓯᐊᕐᓂᖃᓚᐅᓐᖏᑦᑐᒥᒃ ᐳᐊᑦ 
ᕌᔅ Fort Ross ᐊᖑᓇᓱᒃᑎᖏᑦ ᓅᒐᓱᐊᖅᑐᑦ ᑭᒻᒥᕈᖕᒧᑦ ᐊᕐᕌᒍᖏᓐᓂ 1940;  
ᑕᐃᒪᓐᓇᐃᓚᐅᖅᑎᓐᓇᒍ ᑕᐃᑲᓂ ᑰᒐᓇᔫᑉ ᕿᑭᖅᑖᓄᑦ.  ᑕᒪᒃᑯᐊ ᐃᓱᒪᒋᔭᐅᔪᑦ 
ᒐᕙᒪᒃᑯᓐᓃᓐᖔᖅᑐᓄᑦ ᐊᒻᒪ ᐃᓕᓐᓂᐊᖅᓯᒪᔪᓄᑦ) ᐊᑭᕋᖅᑑᑎᔪᑦ ᐅᖃᐅᓯᖏᑎᒍᑦ 
ᐆᓂ ᓚᐃᓪ Ernie Lyall, ᑖᓐᓇ ᐋᖅᑭᒃᓱᐃᖃᑕᐅᓚᐅᖅᑐᖅ ᐊᕐᕌᒍᐊᓂ 1934 
ᓅᑕᐅᔪᓂᒃ ᓂᐅᕕᖅᑎᒃᑯᓐᓄᑦ ᐊᒻᒪ ᓄᓕᐊᖅᑖᖅᑐᓂ ᐃᓚᖓᓐᓂᒃ ᑭᓐᖓᕐᒥᐅᓂᒃ 
ᓄᒃᑎᖅᑕᐅᓚᐅᖅᑐᓂᒃ.  ᓚᐃᓪ ᐅᖃᕆᐊᒃᑲᓐᓂᖅᑐᖅ ᑕᒪᒃᑯᐊ ᐃᓄᐃᑦ 
ᓅᒍᒪᑦᓯᐊᓚᐅᖅᑐᑦ ᑕᐃᑯᖓ Dundas Harbour ᐊᒻᒪ ᖁᕕᒋᑐᐃᓐᓇᖅᑐᒋᑦ 
ᐃᒃᐱᐊᕐᔪᒃ, Fort Ross ᐊᒻᒪ ᑕᓗᕐᔪᐊᑦ.  ᐊᖏᖃᑎᒌᒍᑎᖃᖅᑎᓐᓇᒍ 
ᐃᓚᐅᔪᓄᑦ ᓅᓐᓂᕐᒧᑦ ᐊᒻᒪ ᖃᐅᔨᓴᖅᑎᐅᔪᑦ ᕿᒥᕐᕈᔪᖅ ᑎᑎᕋᖅᓯᒪᔪᑐᖃᕐᓂᒃ, 

ᐱᒻᓚᕆᐅᓗᐊᕐᓂᐊᖅᑐᖅ ᐃᓱᒪᒃᓴᖅᓯᐅᕈᑕᐅᒋᐊᖃᕐᓂᖏᑦ ᖃᐅᔨᖏᑦᑕ ᓱᓕ ᐃᓅᔪᑦ 
ᖃᐅᔨᓯᒪᔪᑦ ᐊᒻᒪ ᐃᓚᖏᑦ ᑭᖑᕚᖏᑦᑕ.

ᓲᓴᓐ ᓯᖑᕆ ᒥᑦᑎᒪᑕᓕᖕᒥᑦ, ᒫᓐᓇ ᐋᑐᕚᒥᐅᖑᓕᖅᑐᖅ, ᓱᓕ ᐃᓅᔪᖅ 
ᓄᒃᑎᑕᐅᖃᑕᐅᓚᐅᖅᓯᒪᔪᖅ ᑕᐃᑯᖓ Dundas Harbour.  ᐱᖃᑎᖃᓚᐅᖅᑐᖅ 
ᐊᖓᔪᖅᑳᒥᓂᒃ ᑕᐃᑯᖓ Dundas Harbour ᐅᑭᐅᖃᖅᑐᓂ ᓯᑕᒪᐅᔪᖅᑐᓂᒃ 8.  
ᐊᕐᕌᒍᐃᑦ ᐅᖓᑖᓃᓕᖅᑐᑦ 75, ᑐᓴᖅᑎᑦᓯᔾᔪᑎᒋᓚᐅᖅᑕᖏᑦ ᐊᑐᖅᓯᒪᔭᓂ ᑖᒃᑯᓄᖓ 
ᕿᑭᖅᑕᓂ ᓱᓕᔪᓂᒃ ᕿᒡᓕᓯᓂᐊᖅᑎᓄᑦ:

ᑕᖕᒫᖅᑎᓚᐅᖅᑐᒍᑦ ᓄᓇᐅᑉ ᐊᑭᐊᓄᑦ.  ᐃᒃᑮᖅᑐᒻᒪᕆᐅᖃᑦᑕᓚᐅᖅᑐᒍᑦ.  
ᑐᐱᕐᒦᑐᐃᓐᓇᓚᐅᕋᑦᑕ.  ᐊᐳᑎᖃᓚᐅᓐᖏᒻᒪᑦ ᐃᒡᓗᕕᒐᓕᐊᒃᓴᓂᒃ.  
ᐊᓄᕆᔪᒻᒪᕆᐅᓪᓗᓂ.  ᓯᑯ ᐊᐅᓚᐅᖅᑎᓐᓇᒍ, ᓅᑦᑕᖃᑦᑕᓚᐅᖅᑐᒍᑦ 
ᕿᒧᒃᓯᒃᑯᑦ ᐊᒻᒪ ᐊᓈᓇᒐ ᐱᓱᒃᑐᒻᒪᕆᐅᕙᒃᑐᓂ. ᑳᖃᑦᑕᓚᐅᓐᖏᑦᑐᒍ 
ᐆᒪᔪᖃᑦᓯᐊᓚᐅᕐᒪᑦ ᑕᐃᑲᓂ.  ᑐᐲᑦ ᖃᓱᕙᓪᓕᐊᓪᓗᑎᒃ 
ᓂᒡᓕᓇᓗᐊᕐᓂᑯᒧᑦ.  ᖁᓪᓖᓐᓇᕐᓂᒃ ᐊᑐᖃᑦᑕᖅᑐᑕ ᐅᖅᑰᓴᐅᑎᒋᓪᓗᒋᑦ 
ᐊᒻᒪ ᖃᐅᔨᒪᒋᓪᓗᒋᑦ.  ᐊᑕᐅᓯᐊᖅᑐᓂ ᐊᓄᕆᔪᒻᒪᕆᐊᓘᓕᓚᐅᖅᑐᖅ. 
ᓄᓇᓕᖕᒦᑦᑐᓐᓇᓚᐅᓐᖏᑦᑐᒍᑦ ᐊᓄᕆᓗᐊᕐᒪᑦ ᑐᐱᕐᒧᑦ.  ᐱᓱᓕᓚᐅᖅᑐᒍᑦ 
ᐊᒃᑐᓈᒧᑦ ᕿᓚᖃᑎᒌᒃᑎᑦᑐᑎᒍᑦ ᕿᑎᒃᑯᑦ ᐊᑖᑕᒪ. ᐊᑯᓂᐊᓗᒃ 
ᓂᑯᕕᖓᑐᐃᓐᓇᖃᑦᑕᓚᐅᖅᑐᒍᑦ.   ᐋᓐᓂᕐᓇᖅᑐᒻᒪᕆᐅᓚᐅᖅᑐᖅ.  
ᑐᓴᖅᑎᑦᑐᒪᖅᑲᐅᒐᑦᓯ ᑕᒪᑐᒥᖓ ᐊᑐᓚᐅᖅᑕᑦᑎᓐᓂᒃ.  ᐸᓖᓯᒃᑯᑦ 
ᐃᒡᓗᕋᓛᖓᓅᕋᑦᑕ, ᓂᐅᕕᕐᕕᖕᒨᖅᑎᑕᐅᓕᓚᐅᖅᑐᒍᑦ ᐊᒻᒪ ᑕᐃᑲᓃᓕᖅᑐᑕ.  
ᐃᓄᒋᐊᒃᑐᒻᒪᕆᐅᓚᐅᖅᑐᖅ.  ᓯᑯᖃᓕᕐᒪᑦ ᓅᒍᓐᓇᖅᓯᓕᓚᐅᖅᑐᒍᑦ.  
ᐃᒡᓗᕕᒐᓕᐅᖅᑐᖃᕐᒪᑦ, ᐅᖅᑰᔪᐊᓘᔮᓕᓚᐅᖅᑐᖅ.

 ᐊᓯᖏᑦ ᐅᖃᓕᒪᔪᑦ ᐱᔾᔪᑎᒋᓪᓗᒍ Dundas Harbour-ᒧᑦ 
ᓄᒃᑎᖅᑕᐅᓚᐅᖅᑐᑦ ᑭᒡᒐᖅᑐᖅᑐᒋᑦ ᐃᓅᒍᓐᓃᖅᓯᒪᔪᑦ ᐃᓚᒋᔭᐅᔪᑦ.  ᕉᑕ 
ᑑᓐᖓᖅ ᐅᖃᐅᔾᔨᓚᐅᖅᑐᖅ ᑭᒡᓕᓯᓂᐊᖅᑎᓂᒃ ᐱᔾᔪᑎᒋᓪᓗᒋᑦ ᐊᖓᔪᖅᑳᓂ 
ᓅᑕᐅᓚᐅᖅᑐᑦ ᑕᐃᑯᖓ Dundas Harbour ᐊᒻᒪ ᐱᔾᔪᑎᒋᓪᓗᒍ ᖃᓄᖅ ᐊᓈᓇᖓ 
ᐃᓱᒪᒋᔭᖃᕐᓂᖓᓂᒃ ᐱᓪᓗᒍ ᑕᓪᓗᕈᑎ:

ᓄᓇᖃᓚᐅᖅᑐᑦ ᐃᒃᐱᐊᕐᔪᖕᒥ ᓅᑕᐅᒐᒥᒃ ᑕᓪᓗᕈᑎᒥ.  ᐃᓕᓐᖓᓕᖅᑐᒍ 
ᑕᓪᓗᕈᑎ.  ᑭᖑᓂᑐᖄᒍᑦ ᖁᕕᐊᓱᑐᐃᓐᓇᓕᓚᐅᖅᑐᑦ ᐃᓚᒌᑦ 

ᑕᐃᑲᓃᒋᐊᒃᓴᖅ.  ᐅᑎᕋᒥᒃ ᐃᒃᐱᐊᕐᔪᖕᒧᑦ, ᐃᓚᒌᑦ ᑐᖁᕋᓕᓚᐅᖅᑐᑦ 
ᑕᐃᑲᓂ ᓄᓇᖃᓕᕋᓗᐊᖅᑐᑎᒃ.  ᐅᖃᐅᓯᖅᑕᖃᕐᒪᑦ ᐃᓄᒃᑎᑐᑦ “ᐃᓅᓯᖓ 
ᓇᑲᑕᐅᔪᖅ’ ᑕᐃᒪᐃᒻᒪᑦ ᐃᓅᓯᖏᑦ ᓇᑲᑕᐅᓵᓕᓱᕆᓯᒪᔭᒃᑲ.  ᐊᓈᓇᒐ 
ᑕᐃᒪᓐᓇ ᐅᖃᖃᑦᑕᓚᐅᖅᑐᖅ.  (ᐊᐱᖅᓱᐃᔪᖅ ᓴᐃᒪᒍᓐᓇᓐᖏᓗᐊᕐᒪᑦ 
ᐅᖃᓕᒪᒋᐊᒃᓴᖅ)  ᐊᓈᓇᒐ ᖁᕕᐊᓱᓕᓚᐅᖅᓯᒪᓐᖏᑦᑐᖅ ᐱᔾᔪᑎᒋᓪᓗᒍ 
ᐊᖏᕐᕋᕐᓯᕐᓂᕋᖅᑐᓂ ᑕᓪᓗᕈᑎᓄᑦ.

ᑕᐃᒃᑯᐊ ᓅᑕᐅᓚᐅᖅᑐᑦ ᐊᒻᒪ ᑭᖑᕚᖏᑦ ᐊᒃᑐᖅᑕᐅᓯᒪᔪᑦ ᑕᒪᑐᒧᖓ 
ᓄᒃᑎᕆᓂᐅᓚᐅᖅᑐᒧᑦ.  ᐃᓚᖏᑦ ᐊᖏᕐᕋᖅᓯᖅᑐᑦ ᐃᓅᓯᓕᒫᖅ ᐃᓚᒥᓄᑦ ᐊᒻᒪ 
ᓄᓇᑐᖃᕐᒥᓄᑦ.  ᑕᒍᕐᓈᖅ ᖃᕙᕙᐅᖅ ᐅᖃᐅᔾᔨᓚᐅᖅᑐᖅ ᑭᒡᓕᓯᓂᐊᖅᑎᒥᒃ 
ᑖᓐᓇ ᓴᑭᖓ ᐊᔭᐅ “ᑐᑮᕈᓚᐅᖅᑐᖅ” ᓄᒃᑎᖅᑕᐅᓚᐅᖅᑎᓪᓗᒋᑦ ᐊᒻᒪ ᑐᖁᓪᓗᓂ.  
ᐅᖃᐅᔾᔨᓚᐅᖅᑐᖅ ᑭᒡᓕᓯᓂᐊᖅᑎᒥᒃ ᐃᒡᓗᓕᐅᖅᑎ:

ᐃᓐᓇᑐᖃᐃᑦ ᓅᑕᐅᒑᖓᒥᒃ ᐃᓂᖓᑕ ᐊᔾᔨᒋᓐᖏᑕᖓᓄᑦ, ᐅᑎᕌᖓᒥᒡᓗ, 
ᓴᐃᒻᒪᕐᓂᖅᓴᐅᕙᒃᑐᑦ ᐊᖏᕐᕋᒧᑦ ᐅᑎᕌᖓᒥᒃ.  ᐱᔾᔪᑎᒋᓪᓗᒍ 
ᑭᓐᖓᕐᓃᓐᖔᓚᐅᕐᒪᑕ, ᑎᒍᐊᑎᑐᑦ ᑕᒫᓂ ᐃᓕᖅᑯᓯᖃᓚᐅᖅᑐᑦ.  
ᐊᔾᔨᐅᖏᒻᒪᑕ, ᐊᔾᔨᒋᓐᖏᑕᖓᓃᓐᖔᖅᑐᓪᓗ ᓄᓇᒥᒃ, ᐃᓄᖕᓄᑦ 
ᐅᖃᓕᒪᕕᐅᓗᐊᖃᑦᑕᓚᐅᓐᖏᑦᑐᑦ ᐊᔾᔨᐅᖏᑎᑕᐅᓪᓗᑎᒃ.  
ᐃᒃᐱᖕᓇᖃᑦᑕᓚᐅᖅᑐᖅ ᓄᓕᐊᕆᔭᐅᓪᓗᑕ.

ᐊᓯᖏᑦ, ᓲᕐᓗ ᐸᐅᓗᓯ ᖃᐅᔭᖅ, ᐅᖃᐅᓯᖃᓚᐅᖅᑐᖅ ᕿᑐᓐᖓᓂ, ᐃᓐᖑᑕᓂᓗ 
ᖃᖓᐅᓕᖅᐸᑦ ᑭᓐᖓᓕᐊᓛᕈᒪᓪᓗᑎᒃ ᑐᖁᓚᐅᓐᖏᓐᓂᕐᒥᓂ.

ᑕᒡᕗᖓ Dundas Harbour, ᓄᒃᑎᖅᑕᐅᓚᐅᖅᑐᑦ ᓯᕗᓪᓕᖅᐹᖑᓪᓗᑎᒃ 
ᐆᒃᑑᑕᐅᔪᓐᓇᖅᑐᑦ ᑲᓇᑕᐅᑉ ᒐᕙᒪᖏᑦᑕ ᓄᒃᑎᕆᓂᕐᒧᑦ ᐱᓕᕆᐊᖏᑦ; ᑖᒃᑯᐊ 
ᒐᕙᒪᒃᑯᑦ ᐃᑲᔪᖅᑎᑖᓚᐅᖅᑎᓪᓗᒋᑦ ᓇᖕᒥᓂᕆᔭᐅᔪᒥᒃ ᑲᒻᐸᓂᒥᒃ, ᐊᑦᑕᕐᓇᕈᑎᓕᒫᖏᑦ 
ᑎᒍᒥᐊᖅᑐᓂᒋᑦ ᓂᐅᕕᖅᑎᒃᑯᑦ ᕼᐊᑦᓴᒻᐸᐃ ᐊᒻᒪ ᐃᓄᐃᑦ.  ᐱᔾᔪᑎᒋᓪᓗᒋᑦ 
ᑕᒪᒃᑯᐊ ᓄᒃᑎᕆᓂᐅᓚᐅᖅᑐᑦ, ᑕᒪᒃᑯᐊ ᓄᒃᑎᖅᑕᑯᓂᐃᑦ ᑕᑎᖃᒻᒪᕆᓕᓚᐅᖅᑐᑦ 
ᓂᐅᕕᖅᑎᒃᑯᓐᓂᒃ ᑭᓱᓕᒫᓄᑦ.  ᐊᖏᕐᕋᐅᔾᔪᑎᒃᓴᖃᕋᑎᒃ ᐊᒻᒪ ᐃᓚᖃᑦᓯᐊᕋᑎᒃ 
ᐃᑲᔪᖅᑐᐃᔪᒃᓴᓂᒃ, ᓄᒃᑎᖅᑎᑕᐅᓂᑯᐃᑦ ᐊᓯᐊᒎᕐᕕᖃᓚᐅᓐᖏᑦᑐᑦ ᑭᓯᐊᓂ 
ᐃᓂᓪᓚᒃᑎᕐᓗᑎᒃ ᐊᒻᒪ ᐊᖏᕈᑎᒋᓗᒍ ᑕᒪᓐᓇ ᖃᓄᐃᓕᖓᓂᓂ.  ᑕᒪᓐᓇ 
ᐃᖅᑲᐅᒪᒋᔭᐅᓂᖓ ᓄᒃᑎᕆᓂᐅᓚᐅᖅᑑᑉ ᓱᓕ ᑲᔪᓯᓯᒪᔪᖅ ᑕᒪᒃᑮᖏᓂ ᐅᐊᖕᓇᖓᓂ 

ᐊᒻᒪ ᓂᒋᐊᓂ ᓯᓈᖏᑕ ᕿᑭᖅᑖᓘᑉ, ᐱᓗᐊᖅᑐᒥᒃ ᑭᓐᖓᕐᒥᐅᑦ, ᐃᒃᐱᐊᕐᔪᖕᒥᐅᑦ, 
ᐊᐅᓱᐃᑦᑐᒥᐅᑦ, ᒥᑦᑎᒪᑕᓕᖕᒥᐅᑦ, ᖃᐅᓱᐃᑦᑐᒥᐅᓪᓗ.  ᑕᒪᒃᑯᐊ ᕿᑐᓐᖓᖏᑦ, 
ᐃᓐᖑᑕᖏᓪᓗ ᑕᒪᒃᑯᐊ ᓄᒃᑎᖅᑕᐅᓂᑯᐃᑦ , ᐊᑕᓂᖃᑦᓯᐊᕋᓗᐊᖅᑐᑎᒃ ᒫᓐᓇ 
ᓄᓇᓕᒋᔭᒥᓄᑦ, ᐃᓕᒃᑲᓐᓂᕈᑎᖃᕈᒪᔪᑦ ᐱᓚᒋᔭᒥᓂᒃ ᐊᓯᖏᓐᓃᑦᑐᓂᒃ ᓄᓇᓕᖕᓂ 
ᐊᒻᒪ ᖃᐅᔨᓗᒍ ᓄᓇ ᐃᓅᔾᔪᑎᒋᔪᓐᓇᓚᐅᖅᑕᖏᑦ ᓯᕗᓪᓕᕕᓂᖏᑦᑕ.

ᖁᑦᓯᒃᑐᒧᑦ ᓄᒃᑎᑕᐅᔪᑦ

ᑖᒃᑯᐊ ᕿᑭᖅᑕᓂ ᓱᓕᔪᓂᒃ ᑭᒡᓕᓯᓂᐊᖅᑏᑦ ᐱᓕᕆᐊᒃᓴᖏᑦ ᐃᓚᐅᑎᑦᓯᖏᒻᒪᑕ 
ᖃᐅᔨᓴᖅᑕᐅᓂᖓᓂ ᑕᒪᒃᑯᐊ ᖁᑦᓯᒃᑐᓄᑦ ᓄᒃᑎᖅᑕᐅᓚᐅᖅᑐᑦ, ᑭᓯᐊᓂ ᑕᒪᓐᓇ 
ᖁᔭᓈᖅᑕᐅᑐᐃᓐᓇᕆᐊᖃᓐᖏᑦᑐᖅ ᐅᓂᒃᑳᓂ ᖃᓄᐃᑦᑑᓯᒪᓂᖓ ᓅᑦᑕᕐᓂᑐᖃᐅᔪᑦ 
ᐊᒻᒪ ᐃᓄᐃᑦ ᐃᓅᓯᖏᑦ.  ᐃᓄᐃᑦ ᓇᒧᑐᐃᓐᓇᖅ ᐃᓂᓪᓚᒋᐊᖃᖅᑎᑕᐅᓚᐅᖅᑐᑦ 
ᑭᓯᐊᓂ ᓈᒻᒪᓐᖏᓗᐊᓚᐅᖅᑐᑦ ᐃᑲᔫᑎᒃᓴᑦ ᓄᒃᑎᑕᐅᓂᕐᒧᑦ ᐊᒻᒪ 
ᐸᕐᓇᐃᓯᒪᑦᓯᐊᖏᓐᓂᖏᑦ ᓴᖅᑭᑎᑦᓯᔾᔪᑕᐅᓪᓗᑎᒃ ᐊᒃᓱᕉᓴᓇᖅᑐᓄᑦ ᓄᒃᑎᖅᑕᐅᔪᓄᑦ.  
ᐊᒻᒪᓗᑦᑕᐅᖅ, ᐃᓄᐃᑦ ᑐᓴᐅᒪᑎᑕᐅᑦᓯᐊᓚᐅᓐᖏᑦᑐᑦ ᑕᒪᑐᒥᖓ ᓄᒃᑎᖅᑕᐅᓂᐅᔪᒥᒃ 
ᐊᒻᒪ ᖃᓄᐃᓕᒐᔭᕐᓂᖏᓐᓂᒃ.

ᐸᕐᓇᐃᓂᖅ ᐱᒋᐊᓚᐅᖅᓯᒪᔪᖅ ᐱᒋᐊᓕᕋᑖᖅᑎᓪᓗᒋᑦ ᐊᕐᕌᖑᑦ 1950.  
ᑕᒪᓐᓇ ᐸᕐᓇᐅᑕᐅᖅᑳᖅᑐᖅ ᐋᖅᑭᒃᓱᖅᑕᐅᓚᐅᖅᑐᖅ ᒪᕐᕉᖕᓂᑦ ᐱᔾᔪᑎᖃᖅᑐᑎᒃ 
ᓄᒃᑎᕆᓂᕐᒧᑦ ᐃᓄᖕᓂᑦ ᐊᕕᒃᑐᖅᓯᒪᓂᖏᓐᓂᒃ ᐃᓱᒪᒋᔭᐅᓪᓗᑎᒃ ᒐᕙᒪᒃᑯᓐᓄᑦ 
ᐆᒪᔪᑭᒃᓴᕐᓂᖏᓐᓂᒃ, ᐱᓗᐊᖅᑐᒥ ᓄᓇᕕᖕᒥ ᐊᒻᒪ ᓴᓐᖏᒃᑎᑉᐹᓪᓕᖅᑎᑦᓯᒍᒪᓪᓗᑎᒃ 
ᓇᖕᒥᓂᖃᕐᓂᕐᒥᑦ ᖁᑦᓯᒃᑑᑉ ᕿᑭᖅᑕᖏᓐᓂᒃ.  ᐃᓚᒌᑦ ᓄᓇᕕᖕᒦᓐᖔᖅᑐᑦ 
ᓄᒃᑎᑕᐅᓂᐊᖅᓯᒪᓪᓗᑎᒃ ᐋᖅᑭᒃᒍᑕᐅᓗᑎᒃ ᐃᓄᖃᕐᓂᖓᓄᑦ ᐊᐅᓱᐃᑦᑐᖅ 
ᕿᑭᖅᑕᖓ, ᐆᒪᔪᖃᕐᓂᖅᓴᐅᔪᕆᔭᐅᓪᓗᓂ.  ᑕᒪᓐᓇ ᐸᕐᓇᐅᑕᐅᓯᒪᔪᖅ 
ᐃᓱᒪᒋᔭᐅᓯᒪᖕᒥᔪᖅ ᐆᒃᑐᕋᐅᑎᖃᓚᐅᕐᓂᖏᓐᓂᒃ ᐃᓱᒪᒃᓴᖅᓯᐅᕈᑎᖃᖅᑐᑎᒃ 
ᐃᓄᐃᑦ ᓄᓇᖃᓕᖅᑎᑕᐅᒻᒪᕆᒍᓐᓇᕐᒪᖔᑕ ᐅᐊᖕᓇᒦᓐᓂᖅᓴᓂ ᕿᑭᖅᑕᓂ.  
ᐸᕐᓇᒍᑕᓂᓕᒫᖏᑎᒍᔪᑦ, ᐃᓱᒫᓘᑕᐅᔪᖃᓚᐅᖅᑐᖅ ᑕᒪᓐᓇ “ᖃᐅᔨᓴᕈᑎᖃᕐᓂᖅ” 
ᓯᕗᒻᒧᐊᑦᓯᐊᕋᔭᓐᖏᓐᓂᖓᓂᒃ ᐊᒻᒪ ᐃᓄᐃᑦ ᐃᓄᔾᔪᐊᒦᓐᖔᖅᑐᑦ 
ᐃᓅᒍᓐᓇᕋᔭᓐᖏᓐᓂᖏᓐᓂᒃ ᐅᐊᖕᓇᒦᓗᐊᖅᑐᓂᒃ.

ᐋᓕᒃᓵᓐᑕ ᓯᑏᕙᓐᓴᓐ ᑲᑎᖅᓱᖅᓯᒪᔪᑦ ᑕᒻᒪᕐᓂᑯᐃᑦ, Alexander Stevenson 
ᖃᐅᔨᒪᔪᖅ ᐊᐅᓚᑦᑎᔨᐅᓯᒪᔪᖅ ᒐᕙᒪᒃᑯᓐᓄᑦ ᑲᒪᒋᔭᖃᖅᑐᓂ ᐅᑭᐅᖅᑕᖅᑐᒥᒃ, 

ᓇᓗᓇᐃᖅᓯᒐᓱᐊᓚᐅᖅᑐᖅ ᐃᓄᐃᑦ ᐃᓱᒪᖅᓱᖅᑐᑎᒃ ᓅᑦᑐᕕᓂᐅᓂᖏᓐᓂᒃ ᐊᒻᒪ 
ᓈᒻᒪᒃᓴᓚᐅᕐᓂᖏᓐᓂᒃ ᖃᓄᐃᓐᓂᐅᓕᖅᑐᓂᒃ.  ᐅᖃᐅᓯᖏᑎᒍᑦ ᖃᐅᔨᓴᕈᑎᕕᓂᕐᓂ 
ᖁᑦᓯᒃᑐᒧᑦ ᓄᒃᑎᖅᑕᐅᓯᒪᔪᓂᒃ ᑕᐃᔭᐅᔪᑦ, ᑲᑎᖅᓱᖅᓯᒪᔪᑦ ᑕᒻᒪᕐᓂᐅᔪᑦ, ᓰᓚ 
ᒍᕌᓐ Shelagh D. Grant ᑎᑎᕋᓚᐅᖅᑐᖅ, “ᑎᑭᑦᑐᓂ ᐃᓄᒡᔪᐊᒧᑦ ᑐᖔᒍᑐᖃᖅ 
ᐊᐅᓪᓚᕐᕕᐅᔫᑉ ᐅᓪᓗᖓᑕ, ᓯᑏᕙᓐᓴᓐ ᓇᓗᓇᐃᖅᓯᔾᔪᑎᑖᕋᓱᐊᓚᐅᖅᑐᖅ ᑕᒪᒃᑯᐊ 
ᐃᓄᐃᑦ ᑐᑭᓯᐅᒪᑦᓯᐊᕐᓂᖏᓐᓂᒃ ᑕᒪᑐᒥᖓ.  ᒪᕐᕉᐃᓐᓈᖕᓂᑦ ᐊᖑᓇᓱᒃᑏᖕᓂᑦ 
ᓇᓂᓯᒍᓐᓇᓚᐅᖅᑐᖅ, ᓈᒪᒋᓪᓗᒋᑦ ᑐᑭᓯᐅᒪᑦᓯᐊᕐᓂᖏᑦ ᖃᓄᐃᑦᑑᓂᖏᓐᓂᒃ.”  
ᒍᕌᓐ ᕿᒥᕐᕈᑦᓯᐊᓚᐅᖅᑐᖅ ᓄᒃᑎᖅᑕᐅᓂᑯᓂᒃ ᐃᓚᐅᓪᓗᒋᑦ ᐅᔾᔨᕆᔭᓂ ᑖᒃᑯᐊ 
“ᐅᖃᐅᓯᖃᓚᐅᓐᖏᓐᓂᖏᑦ ᐊᐱᖅᓱᖅᑕᐅᓂᖏᓐᓂᒃ ᐊᕐᓇᐃᑦ, ᕿᑐᓐᖓᖏᓪᓘᓐᓃᑦ.”  
ᐃᓱᒪᒋᔭᐅᓚᐅᕐᒪᑦ ᐊᖑᑏᑦ ᑭᒃᑯᓕᒫᓂᒃ ᐅᖃᓕᒪᒍᔾᔨᓂᖏᓐᓂᒃ.

ᐊᐅᔭᖓᓂ 1953, 7 ᐃᓚᒌᑦ ᐃᓄᔾᔪᐊᖅ, ᓄᓇᕕᒃᒥᑦ ᐊᒻᒪ ᐱᖓᓱᑦ 
ᐃᓚᒌᑦ ᒥᑦᑎᒪᑕᓕᒃ, ᕿᑭᖅᑖᓗᒃ ᓇᒃᓯᐅᔾᔭᐅᓚᐅᖅᑐᑦ ᑕᐃᑯᖓ Cornwal-
lis ᐊᒻᒪ ᐊᐅᓱᐃᑦᑑᑉ ᕿᑭᖅᑕᖅᑖᓄᑦ ᐃᑭᒪᓪᓗᑎᒃ ᐅᑭᐅᖅᑕᖅᑐᒥ ᓱᓇᒃᑯᑖᓂᒃ 
ᐊᒡᔭᓯᔪᓄᑦ ᐊᒻᒪ ᐋᓐᓂᐊᕐᕕᐅᓪᓗᓂ ᐅᒥᐊᕐᔪᐊᖅ ᒪᒃᑖᕐᕕᒃ C. D. Howe.  
ᑎᑭᒃᑲᒥᒃ ᑕᐃᑯᖓ Craig Harbour ᐊᐅᓱᐃᑦᑑᑉ ᕿᑭᖅᑕᖏᓐᓂ, ᑖᒃᑯᐊ 
ᑲᑎᖕᒪᔪᑦ ᐊᒡᒍᖅᑕᐅᓚᐅᖅᑐᑦ.  ᐃᓚᖏᑦ ᐃᑭᒪᓪᓗᑎᒃ ᓂᐅᔭᐅᔪᑦ Craig 
Harbour-ᒧᑦ, ᐃᓚᖏᑦ ᓅᑕᐅᓪᓗᑎᒃ ᓴᓇᓐᖑᐊᕐᕕᒃ ᑲᖏᖅᑐᐊᓄᑦ ᐅᕝᕙᓘᓐᓃᑦ 
ᐅᓇᑕᖅᑐᒃᓴᓄᑦ ᓯᓚᓐᓂᐊᕐᕖᑦ ᖃᐅᓱᐃᑦᑐᒥ.  ᓯᕗᓪᓕᖅᐹᒥ ᐅᖃᐅᔾᔭᐅᓚᐅᖅᑐᑦ 
ᐅᒥᐊᕐᔪᐊᒥ ᐊᕕᒃᑐᖅᑕᐅᓂᐊᕐᓂᖏᓐᓂᒃ ᐅᒥᐊᕐᔪᐊᒦᑦᑐᑎᒃ ᒪᑦᑖᕐᕕᖕᒥ, ᖁᑦᓯᒃᑑᑉ 
ᐃᒪᖓᓃᓕᖅᑎᓪᓗᒋᑦ.  ᓵᒻᕕᓕ ᐃᓚᐃᐊᓯᐊᓚᒃ, ᓄᒃᑎᖅᑕᐅᓚᐅᖅᑐᖅ ᖃᐅᓱᐃᑦᑐᒧᑦ 
ᐊᕐᕌᒍᐊᓂ 1953, ᐅᖃᓚᐅᖅᑐᑦ ᑖᒃᑯᓄᖓ RCAP  ᐱᔾᔪᑎᒋᓪᓗᒍ ᑕᒪᓐᓇ ᐃᓚᒌᓂᒃ 
ᐊᕕᒃᑐᖅᑕᐅᓂᐅᓚᐅᖅᑐᖅ.  “ᐊᓈᓇᖓ ᐅᖃᐅᔾᔭᐅᓚᐅᖅᑐᖅ ᕿᑐᓐᖓᖏᑦ 
ᓴᓇᓐᖑᐊᕐᕕᒃ -ᒧ ᓅᑕᐅᓂᐊᕐᓂᖏᓐᓂᒃ.  ᖁᕕᐊᓱᓐᖏᒃᑲᓗᐊᕐᒪᑦ ᐅᖃᐅᔾᔭᐅᒐᒥ 
ᕿᑐᓐᖓᖏᑦ ᐊᐅᓪᓚᕆᐊᖃᕐᓂᖏᓐᓂᒃ, ᒐᕙᒪᒥᐅᓄᑦ ᐅᖃᐅᔾᔭᐅᓚᐅᖅᑐᖅ 
ᐊᐅᓪᓚᑐᐃᓐᓇᕐᓂᐊᓂᖏᓐᓂᒃ.”  ᐃᓚᒌᑦ ᓵᓚᒃᓴᕈᓐᓇᓚᐅᖅᑐᑦ ᕿᓄᓪᓗᑎᒃ ᑕᒪᑐᒥᖓ 
ᐊᕕᒃᑎᑕᐅᒐᓱᐊᕐᓂᕐᒥᑦ ᑖᓐᓇ ᐊᕐᕌᒍᓕᒃ 17-ᓂᒃ

ᐊᖓᔪᖅᑳᒥᓂᒃ ᑭᓯᐊᓂ ᐊᕐᕌᒍᐃᑦ ᐊᒥᓱᑦ ᐊᓂᒍᖅᓯᒪᓕᖅᑎᓪᓗᒋᑦ 
ᓵᒻᕕᓕ ᐃᖅᑲᐅᒪᔪᖅ ᐃᓱᒪᓪᓗᓂ “ᐊᕕᒃᑐᖅᑕᐅᓚᐅᖅᑐᑦ ᐃᓄᐃᑦ ᕿᒻᒦ 
ᐊᕕᒃᑐᖅᑕᐅᕙᖕᓂᖏᑎᑐᑦ.”  ᐃᓱᒪᖅᓱᖏᑦᑐᓂᒃ ᐊᕕᑎᑦᓯᓂᖅ ᐃᓚᒌᓂᒃ 
ᑕᑯᒃᓴᐅᑎᑦᑎᔪᑦ ᑕᒪᒃᑯᐊ ᓄᒃᑎᖅᑕᓚᐅᖅᑐᑦ ᐱᓐᖑᐊᕆᔭᐅᓚᐅᖅᑐᑦ ᒐᕙᒪᒃᑯᑦ 
ᓄᒃᑎᕆᔾᔪᑎᖏᑎᒍᑦ.  ᑖᒃᑯᐊ ᐸᕐᓇᐅᑕᐅᓯᒪᔪᑦ ᓯᐊᒻᒪᒃᑎᕆᔾᔪᑕᐅᔪᑦ ᐊᔾᔨᒌᓐᖏᑦᑐᓄᑦ 

ᓄᓇᓄᑦ ᖁᑦᓯᒃᑐᒥ ᑕᑯᒃᓴᐅᑎᑦᑎᔪᑦ ᖃᓄᐃᓐᓂᖏᑦ ᐃᓄᐃᑦ ᒐᕙᒪᒃᑯᓐᓄᑦ 
ᐃᓱᒫᓘᑎᒋᕙᐅᓗᐊᓚᐅᓐᖏᑦᑐᑦ,.  ᑭᓯᐊᓂ, ᒐᕙᒪᒃᑯᑦ ᐃᓱᒫᓘᑎᖃᓚᐅᖅᑐᑦ ᐃᓄᖕᓂᑦ 
ᖁᑦᓯᒃᑐᒦᑦᑐᓂᒃ ᐊᒻᒪ ᐃᖅᑲᓇᐅᔭᖅᑎᑖᖅᑐᑎᒃ ᖃᐅᓱᐃᑦᑑᒦᓐᓂᐊᖅᑐᒥᒃ.

ᓂᐅᓯᓚᐅᖅᑐᑎᒃ ᑕᐃᑲᓂ Craig Harbour, ᑖᓐᓇ ᒪᑦᑖᕐᕕᒃ ᑲᑎᓯᓚᐅᖅᑐᖅ 
ᓯᑯᓯᐅᒻᒥᒃ C. G. S. D’Iberville, ᓄᒃᑎᕆᖃᑕᐅᓂᐊᖅᑐᓂ ᐃᓚᖏᓐᓂᒃ 
ᐃᓄᖕᓂᑦ ᐸᓖᓯᖃᕐᕕᖕᒧᑦ ᑕᐃᑲᓂ ᓴᓇᓐᖑᐊᕐᕕᒃ.  ᑭᓯᐊᓂ, ᓯᑯᓄ ᐅᒥᐊᕐᔪᐊᖅ 
ᑎᑭᒍᓐᓇᓚᐅᓐᖏᑦᑐᖅ ᑲᖏᑦᑐᐊᓄᑦ.  ᒪᕐᕉᒃ ᐃᓚᒌᑦ ᓂᐅᔭᐅᓪᓗᑎᒃ ᑕᐃᑲᓂ 
Craig Harbour ᐃᓚᓕᐅᑎᓪᓗᑎᒃ ᓄᒃᑎᖅᑕᐅᓯᒪᔪᓄᑦ ᐊᒥᐊᒃᑯᖏᑦ ᐃᓚᒌᑦ 
ᖃᐅᓱᐃᑦᑐᒨᖅᑕᐅᓪᓗᑎᒃ. 

ᑕᒪᓐᓇᐅᓕᖅᑎᓪᓗᒍ, ᑕᒪᒃᑯᐊ ᓄᒃᑎᖅᑕᐅᓂᑯᐃᑦ ᐅᒥᐊᕐᔪᐊᒦᓚᐅᖅᑐᑦ 
ᐱᓇᓱᐊᕈᓯᕋᓴᖕᓂᑦ ᐃᓅᕕᒃᓴᐅᓗᐊᓐᖏᑦᑐᓂ.  ᒫᑕ ᐸᓛᕈᑎ ᐅᑭᐅᖃᓚᐅᖅᑐᖅ 
ᓯᑕᐅᔪᖅᑐᓂᒃ 8 ᐊᒻᒪ ᐃᓚᒌᑦ ᓄᒃᑎᖅᑕᓪᓗᑎᒃ ᑕᐃᑯᖓ Craig Harbour.  
ᐅᖃᓕᒪᓚᐅᖅᑐᖅ ᑖᒃᑯᓄᖓ ᑭᒡᓕᓯᓂᐊᖅᑎᓄᑦ ᐱᔾᔪᑎᒋᓪᓗᒍ ᐊᑐᓚᐅᖅᑕᓂ 
ᒪᒃᑕᕐᕕᖕᒥ C. D. Howe: 

ᓯᓐᓇᒃᑑᒪᓂᕐᓗᖃᑦᑕᓚᐅᖅᑐᖓ ᐊᕐᕌᒍᕋᓴᖕᓄᑦ ᐱᔾᔪᑎᒋᓪᓗᒍ 
ᐅᒥᐊᕐᔪᐊᒦᓐᓂᕆᓚᐅᖅᑕᕗᑦ.  ᑖᖅᑯᐊᓘᓪᓗᓂ, ᓯᓚᓗᖃᑦᑕᖅᑐᓂ.  
ᐳᑦᑕᖁᑎᓂ ᐊᑐᖅᑎᑕᐅᓪᓗᑕ.  ᑲᑉᐱᐊᓇᓚᐅᖅᑐᖅ ᑕᒪᓐᓇ.  
ᑭᕕᒃᑕᐅᕙᒃᑐᖓ ᐸᓖᓯᒧᑦ ᐊᒻᒪ ᓂᕕᓐᖓᖅᑎᑦᑐᓂᖓ ᐃᒪᕐᒧᑦ.  ᑕᒪᓐᓇ 
ᐅᑭᐅᕋᓴᖕᓄᑦ ᐃᖅᑲᐅᒪᓚᐅᖅᑕᕋ.  ᓯᓐᓇᒃᑑᒪᓂᕐᓗᒍᑎᒋᕙᒃᑐᒍ.  
ᕿᓄᔪᒻᒪᕆᐅᖃᑦᑕᓚᐅᖅᑐᖓ ᐃᓪᓚᐃᖅᑕᐅᓂᐊᓕᕌᖓᑦᑕ, ᑭᐱᔭᐅᒍᒪᓇᖓ 
ᑯᒪᖃᖅᓱᕆᑦᓯᑎᓪᓗᒋᑦ.  ᕿᒫᖃᑦᑕᓚᐅᖅᑐᖓ ᖁᓛᓄᑦ ᐊᒻᒪ ᑮᒍᑎᓪᓗᖓ 
ᐱᖃᑎᒋᓪᓗᒍ ᐊᓈᓇᒐ ᐊᒻᒪ ᐊᓯᐊᒍᑦ ᐃᖅᑲᐅᒪᓐᖏᑦᑐᖓ.

ᑕᒡᕙᓪᖓᑦ Craig Harbour, ᐃᓄᐃᑦ ᓅᓕᓚᐅᖅᑐᑦ ᐅᖓᓯᖕᓂᖃᖅᑐᒧᑦ 60 
ᑭᓛᒥᑕ ᐱᖓᖕᓇᖓᓄᑦ ᐊᐅᓱᐃᑦᑑᑉ.  ᒐᕙᒪᒃᑯᓐᓄᑦ ᐊᖓᔪᖅᑳᖑᔪᖅ ᐅᖃᓚᐅᖅᑐᖅ 
ᑕᒪᓐᓇ ᓅᔾᔪᑕᐅᓚᐅᖅᑐᖅ ᒥᑭᓪᓕᒋᐊᖁᓪᓗᒍ ᑐᓂᔭᐅᑲᑕᖏᓂᖅ.  ᐊᕐᕌᒍᐊᓂ 
1956, ᑖᒃᑯᐊ ᐸᓖᓯᖃᕐᕕᒃ ᓅᓕᓚᐅᕐᒥᔪᖅ ᐃᓂᒋᔭᐅᓕᖅᑐᒧᑦ ᒫᓐᓇ ᓄᓇᓕᖕᓄᑦ, 
ᑖᒃᑯᐊ ᒪᕐᕉᒃ ᐃᓚᒌᑦ ᓄᓇᖃᖅᑎᓪᓗᒋᑦ.  ᐊᓯᖏᑦ ᓄᓇᒋᕙᒃᑕᒥᓃᑐᐃᓐᓇᓚᐅᖅᑐᑦ 
ᐱᖓᖕᓇᖓᓂ ᑲᖏᖅᓲᑉ ᑕᐃᑲᓂ Lindstrom Peninsula, ᑎᑭᒐᓱᐊᕐᓂᖓᓂ 
ᒐᕙᒪᒃᑯᑦ ᐃᓕᓐᓂᐊᕐᕕᖓᑦ ᐊᕐᕌᒍᐊᓂ 1961. 

ᐃᓅᒐᓱᐊᕐᓗᓂ ᖃᓄᐃᓐᓂᐅᔪᑦ ᖃᐅᓱᐃᑦᑐᒥ ᐊᒻᒪ ᑕᐃᑲᓂ Lindstrom Pen-
insula ᐊᒃᓱᕈᓗᐊᓚᐅᖅᑐᑦ.  ᐃᖅᑲᐅᒪᔭᐅᒋᐊᖃᖅᐳᖅ ᖃᓄᑎᒋ ᐊᔾᔨᒌᓐᖏᓐᓂᖏᑦ 
ᖁᑦᓯᒃᑐᖅ ᓴᓂᐊᓂᒃ ᐃᓄᒡᔪᐊᑦ, ᓄᓇᕕᒃ.  ᐅᖓᓯᒌᖕᓂᖏᑦ ᑖᒃᑯᐊ ᒪᕐᕉᒃ ᐃᓂᖏᑦᑕ  
ᑕᒫᓂ ᐅᖓᓯᖕᓂᖃᖅᑎᒋᔪᖅ ᑑᕌᓐᑐ ᐊᒻᒪ ᒪᐃᐋᒥ Miami, Florida.  ᖁᑦᓯᒃᑐᒥ 
ᑖᖅᓯᓯᒪᖃᑦᑕᖅᑎᓪᓗᒋᑦ ᑕᖅᑭᓄᑦ ᐱᖓᓱᓄᑦ, ᐃᒃᑮᕐᓇᕐᓂᖅᓴᒻᒪᕆᐅᓪᓗᓂ, ᓄᓇᖓᑕ 
ᑕᐅᑦᑐᖓ ᐊᔾᔨᒋᓐᖏᑦᓯᐊᖅᑕᖓ ᐊᒻᒪ ᓯᑯᐃᑦ ᖃᓄᐃᓕᖓᓂᖏᑦ ᐊᒻᒪ ᐆᒪᔪᐃᑦ 
ᐊᔾᔨᒋᓐᖏᑕᖏᓐᓂᒃ ᐱᖅᑯᓯᖃᖅᑐᑎᒃ.  ᐊᒻᒪᓗ, ᐃᓕᖅᑯᓯᖏᑦ ᐊᒻᒪ ᐅᖃᐅᓯᖏᑦ 
ᐊᔾᔨᒋᓇᒋᑦ, ᓴᖅᑭᑦᓯᒍᑕᐅᓪᓗᓂ ᐃᓗᐊᓐᖏᓐᓂᕐᓂᒃ ᐃᓄᖏᓐᓄᑦ ᒥᑦᑎᒪᑕᓕᐅᑉ 
ᐊᒻᒪ ᐃᓄᒡᔪᐊᑉ. ᐃᓄᐃᑦ ᓇᑭᓐᖔᕐᓂᖏᓐᓂᒃ ᖃᐅᔨᓴᐃᔨ ᒥᐅᑕᓐ ᐳᕇᒪᓐ 
ᐅᔾᔨᕈᓱᓚᐅᖅᑐᖅ ᐊᔾᔨᒌᓐᖏᑎᑦᓯᖃᑦᑕᕐᓂᕐᒥᑦ, ᒥᑕᐅᑎᖃᖅᑐᑎᒃ ᐊᒻᒪ ᐃᓛᓐᓂᒃᑯᑦ 
ᑲᑉᐱᐊᓵᕆᓂᖅᑕᖃᑦᖃᑦᑕᖅᑐᓂ ᑖᒃᑯᐊ ᑲᑎᖃᑎᒌᒃᓯᒪᓂᖏᓐᓄᑦ.”  ᖃᐅᓱᐃᑦᑐᒥ, 
ᐃᓄᐃᑦ ᓱᓇᖃᖅᑎᑕᐅᑦᓯᐊᓚᐅᓐᖏᑦᑐᑦ, ᐃᒡᓗᕐᓗᖕᓃᑎᑕᐅᓪᓗᑎᒃ ᐊᒻᒪ ᓱᕋᒃᓯᒪᔪᓂᒃ 
ᐅᒥᐊᒥᒃ.  ᑕᒡᕙᓃᑦᑐᑦ Craig Harbour ᐃᓄᐃᑦ ᐃᒡᓗᒃᓴᑭᒃᓴᖃᑦᑕᓚᐅᖅᑐᑦ ᐊᒻᒪ 
ᐱᖁᑎᑖᕈᓐᓇᕋᑎᒃ ᐊᒻᒪ ᐱᔨᑦᓯᕋᐅᑎᓂᒃ ᐃᑲᔫᑎᓂᒃ.  ᐊᕐᕌᒍᐊᓂ 1955, 34 ᓱᓕ 
ᐃᓄᐃᑦ ᓄᒃᑎᖅᑕᐅᓕᓚᐅᕐᒥᔪᑦ ᐃᓄᒡᔪᐊᒥᑦ ᐊᒻᒪ ᒥᑦᑎᒪᑕᓕᖕᒥᑦ ᖃᐅᓱᐃᑦᑐᒧᑦ, 
ᐊᓯᖏᑦ ᐃᓚᒌᑦ ᓯᑕᒪᑦ ᓄᒃᑎᖅᑕᓪᓗᑎᒃ ᑰᒡᔪᐊᒥᑦ, ᐊᐅᓱᐃᑦᑐᒧᑦ.

ᖁᑦᓯᒃᑐᒧᑦ ᓄᒃᑎᖅᑕᐅᓚᐅᖅᑐᑦ ᐊᒃᑐᐃᑎᑦᓯᓚᐅᕐᒥᔪᑦ ᐃᓚᒌᓂᒃ ᕿᒪᒃᑕᒥᓂᒃ, 
ᐊᒻᒪᓗ  ᑭᖑᕚᖏᑦ ᐃᓅᔪᑦ ᖁᑦᓯᒃᑐᒥ.  ᑖᒃᑯᐊ RCAP ᐅᓂᒃᑳᖏᑦ, ᖁᑦᓯᒃᑯᒧᑦ 
ᓄᒃᑎᕆᓂᖅ:  ᐅᓂᒃᑳᑦ 1953-55 ᓄᒃᑎᖅᑕᐅᓯᒪᔪᓄᑦ, ᐅᖃᐅᓯᖃᖅᑐᑦ ᐃᓚᖏᓐᓂᒃ 
ᑕᒪᒃᑯᓂᖓ ᐊᒃᑑᑕᐅᓚᐅᖅᑐᓂᒃ: 

ᑕᒪᓐᓇ ᓄᒃᑎᕆᓂᖅ ᐊᒃᑐᐃᑲᐅᑎᒋᓚᐅᖅᑐᖅ ᐃᓚᖏᓐᓂᒃ ᐃᓄᖕᓂᑦ 
ᐊᒻᒪ ᓯᕕᑐᓂᖅᓴᒧᑦ ᐊᒃᑐᐃᓪᓗᓂ ᐃᓚᖏᓐᓂᒃ, ᖁᕕᐊᓱᒍᓐᓃᕈᑕᐅᓪᓗᓂ 
ᐊᒻᒪ ᓱᕙᓕᑭᐊᖑᔫᔮᕐᓂᖅ.  ᕿᓚᒌᑦ ᐊᑕᖃᑎᒌᖕᓂᖏᑦ ᓱᕋᒃᑕᐅᓚᐅᖅᑐᑦ 
ᐊᔾᔨᒌᓐᖏᑦᑐᑎᒍᑦ.  ᐃᓚᒌᑦ ᐊᕕᒃᑐᖅᑕᐅᓪᓗᑎᒃ ᐊᐅᓚᕆᐊᓐᖓᖅᑎᓪᓗᒋᑦ 
ᐃᓄᒡᔪᐊᒥᑦ.  ᓱᕋᒃᑎᖅᑕᐅᓚᐅᕆᕗᑦ ᐃᓚᒌᑦ ᓂᕆᐅᓇᓐᖏᑦᑐᒃᑯᑦ ᐊᕕᒃᑎᑕᐅᒐᒥᒃ 
ᐊᓯᖏᓐᓄᑦ ᐅᒥᐊᕐᔪᖓᓄᑦ ᐊᒻᒪ ᐊᐅᓪᓚᖅᑎᑕᐅᓪᓗᑎᒃ ᐊᔾᔨᒌᓐᖏᑦᑯᓄᑦ.  ᑕᒪᒃᑯᐊ 
ᐊᕕᒃᑎᑦᓯᓂᐅᔪᑦ ᓱᓕ ᑲᔪᓯᓯᒪᓚᐅᖅᑐᑦ ᐊᕐᕌᒍᕋᓴᖕᓂᑦ ᐊᒻᒪ ᑲᑎᒍᑕᐅᓪᓗᑎᒃ 
ᐊᐅᓪᓚᖅᑐᓄᑦ ᐃᓄᖕᓄᑦ ᐋᓐᓂᐊᕐᕕᓕᐊᑦᑯᓄᑦ ᖃᓪᓗᓈᑦ ᓄᓇᖏᓐᓄᑦ 
ᐳᕙᒡᓗᒋᐊᖅᑐᖅᑐᓄᑦ.  ᒪᒃᑯᒃᑐᑦ ᐊᐃᑉᐸᖅᑖᕈᓐᓇᓚᐅᓐᖏᑦᑐᑦ.

RCAP ᑲᑕᒃᑎᑦᓯᒻᒪᕆᓚᐅᖅᑐᑦ ᒐᕙᒪᒃᑯᓐᓂᒃ ᐱᓂᐊᕐᓂᕆᓚᐅᖅᑕᖏᓐᓂᒃ 
ᓄᒃᑎᕆᓂᕐᒧᑦ ᐅᓂᒃᑳᓂᒃ:

ᐱᓕᕆᕕᐅᔪᖅ ᑲᔪᓯᓚᐅᖅᑐᖅ ᖁᑦᓯᒃᑐᒧᑦ ᓄᒃᑎᕆᓪᓗᑎᒃ 
ᐱᔪᓐᓇᐅᑎᖃᑦᓯᐊᕋᑎᒃ.  ᑕᒪᓐᓇ ᓄᒃᑎᕆᓂᖅ ᐃᓱᒪᖅᓲᑕᐅᓚᐅᓐᖏᑦᑐᖅ.  
ᑲᔪᓯᓚᐅᓚᐅᖅᑐᖅ ᐃᓱᒪᖅᓱᕋᑎᒃ ᐊᒻᒪ ᐊᖏᖅᓯᒪᒐᑎᒃ 
ᑐᓴᐅᒪᑎᑕᐅᑦᓯᐊᕐᓗᑎᒃ, ᑎᑎᕋᖅᓯᒪᔪᖃᖅᑐᓂ ᑕᒻᒪᖅᓯᒪᔪᓂᒃ 
ᐊᒻᒪ ᑎᑎᕋᖅᓯᒪᔪᑦ ᑐᑭᓯᒋᐊᕈᑎᒃᓴᑦ ᓴᖅᑭᑎᑕᐅᓚᐅᓐᖏᑦᑐᑦ.  
ᐱᔾᔪᑎᒻᒪᕆᒋᓗᐊᖅᑕᖓ - ᐋᖅᑭᒃᓱᐃᒐᓱᐊᕐᓂᕐᒧᑦ ᓴᖑᑎᑦᓯᒐᓱᐊᕐᓂᕐᒧᑦ 
ᐱᓕᕆᐊᖑᓚᐅᖅᑐᖅ - ᐊᒻᒪ ᐊᑦᑕᕐᓇᕈᑕᐅᔪᑦ ᓴᖅᑭᑎᑕᐅᓚᐅᓐᖏᑦᑐᑦ… 
ᐱᓗᐊᖅᑐᒥᒃ ᐊᒥᓱᑦ ᐃᓄᐃᑦ ᖃᑦᓯᒃᑐᒦᑎᑕᐅᓚᐅᖅᑐᑦ ᐊᕐᕌᒍᕋᓴᖕᓄᑦ 
ᐱᒍᒪᑎᓐᓇᒋᑦ ᑖᒃᑯᐊ ᒐᕙᒪᒃᑯᑦ ᑭᐅᒍᒪᒐᑎᒃ ᐅᑎᕈᒪᓂᕐᒧᑦ 
ᑐᒃᓯᕋᐅᑎᖏᓐᓂᒃ.  

ᐃᒃᐱᖕᓇᓗᐊᖅᑐᖅ, RCAP ᖃᐅᔨᓚᐅᖅᑐᑦ ᑭᖑᓪᓕᖅᐹᒥ ᐅᓂᒃᑳᓕᐊᒥᓂ 
ᑖᒃᑯᐊ “ᒐᕙᒪᒃᑯᑦ ᐱᑦᓯᐊᓚᐅᓐᖏᑦᑐᑦ ᐸᕐᓇᐃᓂᕐᒥᒍᑦ ᐊᒻᒪ ᐊᑐᓕᖅᑎᑦᓯᓂᕐᒥᒍᑦ 
ᓄᒃᑎᕆᓂᕐᒥᑦ.  ᒪᓕᓚᐅᕋᑎᒃ ᑐᓂᓂᐊᕐᓂᕋᓚᐅᖅᑕᒥᓂᒃ ᓄᒃᑎᑕᐅᔪᓄᑦ.”  ᑭᖑᓂᐊᒍᑦ 
ᒫᔾᔨ 29, 1996, ᑖᒃᑯᐊ ᒐᕙᒪᒃᑯᑦ ᐊᑎᓕᐅᕈᑎᖃᓚᐅᖅᑐᑦ ᑐᑭᓯᐅᒪᖃᑎᒌᖕᓂᕐᒧᑦ 
ᐊᖏᕈᑎᓂᒃ ᐱᖃᑎᒋᓪᓗᒋᑦ ᒪᑭᕕᒃ ᑯᐊᐳᕇᓴᓐ (ᑭᒡᒐᖅᑐᖅᑐᒋᑦ ᐊᑐᓃᖅᑐᑦ 
ᓄᒃᑎᖅᑕᐅᓚᐅᖅᑐᑦ ᖁᑦᓯᒃᑐᒧᑦ).  ᑖᒃᑯᐊ ᐊᖏᕈᑏᑦ ᓇᓗᓇᐃᖅᓯᔪᑦ ᑕᒪᓐᓇ 
ᐃᑲᔫᑎᓚᐅᕐᓂᖓᓂᒃ ᓄᒃᑎᕆᓂᖅ : “ᓴᖅᑭᔮᕈᑎᒋᓪᓗᓂᒋᑦ ᑲᓇᑕᐅᑉ” ᖁᑦᓯᒃᑐᒥ ᐊᒻᒪ 
“ᐊᑭᓲᕉᓴᓇᓚᐅᖅᑐᓂᒃ ᐊᒻᒪ ᔭᒐᐃᓂᐅᓚᐅᖅᑐᓂᒃ” ᓯᕗᓪᓕᕐᓂᖅ ᐸᕐᕌᒍᓂ.  $10 
-ᒥᓕᔭᓐ ᑐᓂᔭᐅᓚᐅᖅᑐᑦ ᐊᑐᓃᖅᑐᓄᑦ ᐃᓄᖕᓄᑦ ᐊᒻᒪ ᒐᕙᒪᑐᖃᒃᑯᑦ ᒥᓂᔅᑕᖓᑦ ᔮᓐ 
ᑕᖕᑲᓐ ᒪᒥᐊᒍᑎᖃᖅᑐᓂ ᐅᒡᒍᐊᕈᑎᖃᖅᑐᓂ ᐊᐅᒍᓯ 18, 2010.

ᑕᒪᒃᑯᐊ ᖁᑦᓯᒃᑐᒧᑦ ᓄᒃᑎᖅᑕᐅᓚᐅᖅᑐᑦ ᑕᑯᒃᓴᐅᓗᐊᖅᑐᑦ ᖃᓄᐃᑦᑑᓯᒪᓂᖓᓂ 
ᕿᑭᖅᑖᓗᖕᒥ ᐱᔾᔪᑎᒋᓪᓗᒍ ᐃᓕᑕᕆᔭᐅᓂᖏᑦ ᑖᒃᑯᓄᖓ RCAP 
ᖃᐅᔨᓴᕐᓂᕆᓚᐅᖅᑕᖏᓐᓄᑦ ᑭᓯᐊᓂ ᐱᔾᔪᑎᒋᓪᓗᒍᑦᑕᐅᖅ ᐊᖏᔪᒻᒪᕆᐅᓂᖓᓂᒃ 
ᑕᒪᓐᓇ ᐆᒃᑐᕋᐅᑕᐅᓚᐅᖅᑐᖅ ᐊᒻᒪ ᐊᑯᓂᒧᑦ ᐊᒃᑐᐃᓯᒪᓂᖓ.  ᓄᒃᑎᖅᑕᐅᓚᐅᖅᑐᑦ 
ᓅᓚᐅᖅᑐᑦ ᐅᖓᓯᒃᑑᒋᐊᖅᑐᒧᑦ ᐊᒻᒪ ᐃᓄᖃᓐᖏᑦᑐᓄᑦ, ᑕᑎᖃᓕᖅᑎᑕᐅᓪᓗᑎᒃ 
ᒐᕙᒪᒃᑯᑦ ᐱᔨᑦᓯᐅᑎᖏᓐᓂᒃ ᐊᒻᒪ ᐃᖏᕐᕋᔾᔪᑎᖏᓐᓂᒃ.  ᑕᒪᓐᓇ ᓅᓐᓂᖅ 
ᑕᑯᒃᓴᐅᔪᒻᒪᕆᐅᔪᖅ ᐃᓄᐃᑦ ᐃᖅᑲᐅᒪᓂᖏᑎᒍᑦ ᐊᒻᒪ ᖃᓄᐃᓯᒪᓂᖏᓐᓄᓪᓗ.

ᑎᓄᔾᔨᕕᖕᒧᑦ ᑐᐊᕕᕐᓇᖅᑐᒃᑯᑦ ᓄᒃᑎᖅᑕᐅᔪᑦ 
ᐅᑭᐅᒃᑯᑦ ᑎᓄᔾᔨᕕᖕᒥ

ᐊᕐᕌᒍᐊᓂ 1962, ᑕᒪᕐᒥᑲᓴᒃ ᐃᓄᐃᑦ 12-ᓂ ᐃᓚᒌᑦ ᓄᓇᖃᕐᕕᖏᓐᓂ 
ᐊᕙᓗᐊᓃᑦᑐᑦ ᐸᓐᓂᖅᑑᑉ ᑐᐊᕕᕐᓇᖅᑐᒃᑯᑦ ᓄᒃᑎᖅᑎᖅᑕᐅᓚᐅᖅᑐᑦ ᒐᕙᒪᑐᖃᒃᑯᑦ 
ᐊᖓᔪᖅᑲᐅᑎᖏᓐᓄᑦ, ᐱᕐᓕᕋᓕᖅᑐᕆᑦᓯᓪᓗᑎᒃ, ᐋᓐᓂᐊᕐᓂᖃᒻᒪᕆᒃᑎᓪᓗᒋᑦ 
ᕿᒻᒥᐅᔪᑦ.  ᑖᒃᑯᐊ ᐱᓕᕆᕕᐅᔪᖅ ᐅᑭᐅᖅᑕᖅᑐᒨᖓᔪᖅ (ᒫᓐᓇ 
ᑕᐃᔭᐅᓕᖅᑐᖅ ᐃᓄᓕᕆᔨᑐᖃᒃᑯᑦ), ᐃᓱᒫᓘᑎᖃᓚᐅᕐᒪᑕ ᑕᒪᒃᑯᐊ ᐃᓄᐃᑦ 
ᐊᖑᓇᓱᒍᓐᓇᐃᓕᓂᐊᕐᓂᖏᓐᓂᒃ ᐊᒻᒪ ᐅᒃᐱᕈᓱᒃᑐᑎᒃ ᒪᕐᕈᐃᓐᓈᕐᓂᒃ 
ᐊᓯᐊᒎᕐᕕᒃᓴᖃᓚᐅᕐᓂᖏᓐᓂᒃ.  ᓯᕗᓪᓕᖅ ᐊᖓᑕᔫᒃᑰᖅᑎᑦᓯᓗᓂ 
ᐅᕝᕙᓘᓐᓂᑦ ᐊᒡᔭᖅᓯᓗᓂ ᓂᕿᓂᒃ ᐊᒻᒪ ᐅᖅᓱᐊᓗᖕᓂᑦ ᐃᓄᖕᓄᑦ ᑕᒫᓂ 
ᐊᕙᓗᐊᓃᑦᑐᓄᑦ.  ᐱᖃᑖ ᐊᑐᖅᑕᐅᔪᓐᓇᖅᑐᑦ ᓅᑎᑲᐃᓐᓇᕐᓗᒋᑦ ᐸᓐᓂᖅᑑᒧᑦ, 
ᐃᒡᓗᒃᓴᖃᓐᖏᑦᑑᒐᓗᐊᑦ ᑭᓯᐊᓂ ᓂᖀᑦ ᐊᒻᒪ ᐅᖅᓱᐊᓗᐃᑦ ᐱᑕᖃᕐᒪᑕ ᐊᒻᒪ 
ᑎᑭᑎᑕᐅᔪᓐᓇᖅᑐᑎᒃ ᖃᖓᑕᔫᒃᑯᑦ ᖀᒻᒦᑦ ᐱᐅᓯᒐᓱᐊᕐᓂᖏᓐᓂ.  ᑕᒪᓐᓇ 
ᐃᓱᒪᓕᐅᕈᑕᐅᔪᖅ ᑐᐊᕕᕐᓇᖅᑐᒃᑯᑦ ᓄᒃᑎᕆᓂᖅ ᑐᑭᑖᖅᑎᑕᐅᔪᓐᓇᖅᑐᑦ 
ᐅᔾᔨᖅᑐᑦᓯᐊᕈᑕᓚᐅᓐᖏᑦᑐᑦ, ᐅᐃᒪᔮᕈᑕᐅᓪᓗᑎᒃ.  ᑭᓱᒥᒃ ᐱᔾᔪᑎᖃᓚᐅᕋᓗᐊᕈᑎᒃ, 
ᐊᖓᔪᖅᑲᐅᑏᑦ ᖃᐅᔨᓕᓚᐅᖅᑐᑦ ᐊᐅᓚᑦᓯᓕᖅᑐᑎᒃ ᓄᓇᓕᐅᔪᒥᒃ ᐅᓄᖃᖅᑐᓂᒃ 
400, ᐱᖁᑎᖏᑦ ᓈᒪᒋᐊᖅᓯᒪᔪᑦ ᐃᓄᒋᐊᓐᖏᓐᓂᖅᓴᒻᒪᕆᖕᒧᑦ.  ᐊᓯᖏᑦ 
ᐊᒃᓱᕉᑕᐅᔪᑦ ᐃᓚᖃᖅᑐᑦ ᐊᒃᓱᕉᑕᐅᓚᐅᖅᑐᑦ ᐃᓚᖃᖅᑐᑦ ᐅᖓᓯᒌᒃᑑᑎᐅᓪᓗᑎᒃ 
ᓄᓇᓖᒃ ᒥᑭᔫᑏᑦ, ᐃᓚᓪᓗᕐᓂᒃ ᐊᒻᒪ ᕿᒻᒥᑭᒃᓴᕐᓂᖅ ᐊᒡᔭᖅᓯᒍᑎᒃᓴᓂᒃ 
ᑐᐊᕕᕐᓇᑐᖃᖅᑎᓪᓗᒍ ᐱᖁᑎᓂᒃ.  ᐊᖓᔪᖅᑲᐅᑏᑦ ᐅᓗᕆᐊᓱᒍᑎᖃᓚᐅᕐᒥᔪᑦ 
ᐱᑕᖃᖅᑎᑦᓯᖃᑦᑕᕐᓂᖅ ᐃᓄᖕᓄᑦ ᐃᑲᔫᑎᓂᒃ ᓄᓇᒥ ᐊᒥᓱᓄᑦ ᐃᓄᖕᓄᑦ 
ᔭᒐᐃᒍᑕᐅᒐᔭᕐᓂᖏᓐᓂᒃ ᐊᖑᓇᓱᐊᕈᒪᓂᕐᒥᑦ.  ᕼᐃᕈ ᔫᑯᒪᓐ Harold Zukerman, 
ᐊᕕᒃᑐᖅᓯᒪᓂᐅᔪᒧᑦ ᐃᓄᓕᕆᓂᕐᒧᑦ ᐊᖓᔪᖅᑳᖅ ᐅᖃᖅᑐᖅ:
ᖃᑦᓯᑲᓪᓚᐃᑦ ᓄᓇᒋᔭᐅᔪᑦ ᖃᓂᒋᔭᖓᓂ ᐸᓐᓂᖅᑑᑉ ᐱᕐᓕᕋᓐᖏᒃᑲᓗᐊᖅᑎᓪᓗᒋᑦ, 
ᕿᒻᒦᕈᑎᑲᓴᓚᐅᕐᒪᑕ.  ᑕᒪᓐᓇ ᒥᑭᓪᓕᕚᓪᓕᕈᑕᐅᓚᐅᖅᑐᖅ ᓂᕿᓂᒃ 
ᓂᐅᕕᕈᓐᓇᕐᓂᕐᒧᑦ ᐊᒻᒪ ᑮᓇᐅᔭᓕᐅᕈᓐᓇᕐᓂᖏᑦ ᓂᐅᕈᑎᖃᕐᓂᒃᑯᑦ 
ᕿᓯᖕᓂᑦ.  ᑕᒪᓐᓇ ᐊᕐᕌᒍᑲᓪᓚᖕᓂᑦ ᑕᐃᒪᓚᐅᖅᑐᖅ ᑎᑭᒐᓱᐊᕐᓂᖓᓂ 
ᕿᒻᒦᑦ ᐅᓄᖅᓯᑎᓪᓗᒋᑦ ᐅᓄᕐᓂᕆᓚᐅᖅᑕᒥᓄᑦ.  ᑕᒪᓐᓇᐅᓕᖅᑎᓪᓗᒍ 
ᐊᒥᓱᑦ ᓄᓇᒋᕙᐅᔪᓂ ᐃᓚᒌᑦ ᓄᖅᑲᖓᑐᐃᓐᓇᖅᑐᑦ ᐊᖑᓇᓱᐊᕐᓂᖏᑦ 

ᐊᔪᕈᑎᖃᕐᓂᕐᒧᑦ.  ᐃᑲᔪᕈᓐᓇᕋᓗᐊᖅᑕᕗᑦ ᓄᓇᒋᔭᐅᔪᑦ, ᑭᓯᐊᓂ ᐃᓱᒪᓚᐅᕐᒪᑕ 
ᐃᓄᐃᑦ ᐸᓐᓂᖅᑑᒥ ᑕᒪᓐᓇ ᖁᔭᒋᔭᐅᒐᔭᓐᖏᓐᓂᖓᓂᒃ ᐃᑲᔫᑎᑐᐃᓐᓇᑎᓪᓗᒍ 
ᑐᐊᕐᕕᕐᓇᖅᑐᐃᓐᓇᕐᒥ.  ᑲᑎᖃᓗᐊᓕᑐᐃᓐᓇᕆᐊᖃᕐᒪᑕ ᓂᕿᑖᕈᑎᓂᒃ ᑕᒪᓐᓇ 
ᐃᓱᒐᓱᒋᐊᖅ ᐊᔪᕐᓇᖅᓯᒐᔭᕐᒪᑦ.  ᓄᓇᒋᔭᒥᓃᑦᑐᑦ ᓄᖅᑲᖓᑐᐃᓐᓇᖏᓪᓗᑎᒃ ᐊᒻᒪ 
ᐃᑲᔫᓯᐊᑐᐃᓐᓇᖏᓪᓗᑎᒃ ᐱᐅᒋᔭᐅᓂᖅᓴᐅᓚᐅᕐᒪᑦ ᓅᑉᐸᑕ ᐸᓐᓂᖅᑑᒧᑦ ᑕᐃᑲᓂ 
ᐃᖅᑲᓇᐃᔭᖅᑎᑦᓯᔾᔪᑎᖃᕐᓂᖏᓐᓄᑦ, ᓯᕗᒻᒧᐊᑦᓯᐊᖅᐸᑦ ᐅᑎᕈᓐᓇᖅᓯᒐᔭᖅᑐᑦ 
ᓄᓇᒋᔭᒥᓄᑦ ᐊᒻᒪ ᐃᑲᔫᑎᓗᑎᒃ ᐊᖑᓇᓱᐊᕐᓂᕆᕙᒃᑕᖏᓐᓄᑦ ᓴᓇᓯᓴᔪᓂᑦ 
ᓴᓇᓐᖑᐊᕐᓂᖅ.
ᔫᑯᒪᓐ ᐅᖃᐅᓯᖏᑦ ᓇᓗᓕᕐᓇᖅᑐᑦ.  ᑕᒪᓐᓇ ᐃᖅᑲᓇᐃᔭᖅᑎᑦᓯᓂᕐᒧᑦ 
ᐱᓕᕆᐊᖅ ᑲᔪᒥᓵᖅᑕᐅᓚᐅᖅᑐᑦ ᐱᑕᖃᕐᓂᕋᖅᑕᐅᓐᖑᐊᖅᑐᒧᑦ ᐊᒻᒪ 
ᑮᓇᐅᔭᓕᐅᕈᑕᐅᔪᓐᓇᖏᑦᑐᒧᑦ.  ᑖᒃᑯᐊ ᒐᕙᒪᒃᑯᑦ ᐃᑲᔪᖅᓱᐃᑎᓪᓗᒋᑦ 
ᑕᑎᖃᓕᖅᑎᑦᓯᒐᓱᐊᖅᑐᑎᒃ ᐃᖅᑲᓇᐃᔭᖅᑎᑦᓯᒍᑎᖃᕐᓂᕋᖅᑐᑎᒃ, 
ᐃᑲᔪᕈᓐᓇᓚᐅᓐᖏᑦᑐᑦ ᐃᓚᒌᑦ ᓄᓇᒋᕙᒃᑕᖏᓐᓂᒃ ᑐᐊᕕᕐᓇᖅᑐᒥ 
ᐃᑲᔫᑎᒃᓴᓂᒃ.  ᑕᒪᓐᓇ ᐅᖃᐅᓯᐅᔪᖅ ᑕᑯᒃᓴᐅᑎᑦᓯᖕᒥᔪᖅ ᑐᑭᓯᐅᒪᓐᖏᓗᐊᕐᓂᖅ 
ᐃᓕᖅᑯᓯᕆᔭᐅᔪᓂᒃ.   ᔫᑯᒪᓐ ᐃᓱᒫᓘᑎᖃᓚᐅᖅᑐᖅ ᐃᑲᔪᑲᐃᓐᓇᕐᓂᐅᒐᔭᖅᑐᒥᒃ 
ᐃᓱᒪᒋᔭᖃᓚᐅᓐᖏᑦᑐᖅ ᐱᒻᒪᕆᐅᓂᖓᓂᒃ ᐊᖑᓇᓱᐊᕐᓂᖅ ᐃᓄᖕᓄᑦ:  
ᐃᓄᐃᑦ ᓂᕿᖏᑦ ᓂᕿᑦᓯᐊᕙᐅᓂᖅᐹᖑᑎᓪᓗᒋᑦ ᐊᒻᒪ ᐃᓕᖅᑯᓯᖏᓐᓄᑦ 
ᐱᒻᒪᕆᐅᓪᓗᑎᒃ.  ᐊᒻᒪᑦᑕᐅᖅ, ᐅᖃᐅᓯᕐᒥᖅ ᐊᑐᕐᓂᖅ “ᓄᖅᑲᖓᑐᐃᓐᓇᖅᑐᑦ” 
ᐅᖃᐅᓯᖃᕐᒪᑦ ᓯᕗᒻᒧᐊᑦᓯᐊᕐᓂᐅᓚᐅᓐᖏᑦᑐᒥᒃ.  ᐃᓕᑕᖅᓯᒐᓂᓗ ᐱᒻᒪᕆᐅᓂᖓᓂᒃ 
ᐃᓕᖅᑯᓯᒃᑯᑦ ᐃᓄᐃᑦ ᑲᑎᑎᑦᓯᔪᓐᓇᖅᑐᑦ ᕿᒻᒥᑐᐊᒥᓂᒃ ᕿᒧᒃᓯᓕᐅᕐᓗᑎᒃ, 
ᐊᓯᖏᑦ ᑕᐃᒪᓐᓇᐃᖃᑦᑕᓚᐅᕐᒪᑕ ᐊᒥᓲᓐᖏᑦᑐᓂ ᐊᕐᕌᒍᓂ ᑕᒪᓐᓇ 
ᐊᑐᖅᑕᐅᑎᓪᓗᒍ, ᑭᓯᐊᓂ ᐃᓄᐃᑦ ᐃᓚᒌᑦ ᓄᓇᒋᕙᒃᑕᖏᓐᓂ ᑎᓄᔾᔨᕕᐅᑉ ᒥᒃᓵᓂ 
ᐊᐅᓪᓚᖅᑎᑕᑑᓚᐅᖅᑐᑦ ᑐᐊᕕᕐᓇᖅᑐᒃᑯᑦ.  
ᐃᓱᒪᓕᐅᕈᑕᐅᓂᖓ ᑐᐊᕕᕐᓇᖅᑐᒃᑰᖅᑕᐅᓂᖅ ᑭᓇᑐᐃᓐᓇᕐᒧᑦ ᓅᒍᒪᔪᒧᑦ 
ᐸᓐᓂᖅᑑᒧᑦ ᓴᖅᑭᓚᐅᖅᑐᖅ ᒫᑦᓯ 1962, ᐊᒻᒪ ᑲᔪᓯᑎᑕᐅᓪᓗᓂ ᐲᑕ ᒨᑖᒃ 
Peter Murdock ᐊᖓᔪᖅᑳᕆᔭᐅᔪᖅ ᑐᑦᑕᕐᕕᐅᔪᒧᑦ ᐃᖃᓗᖕᓂ.  ᐃᓄᐃᑦ 
ᓄᓇᖃᖅᑐᑦ ᖃᓂᒋᔭᖓᓂ ᐸᓐᓂᖅᑑᑉ ᓅᑕᐅᓚᐅᖅᑐᑦ ᐊᑐᖅᑐᑎᒃ ᕿᒧᒃᓯᒃᑯᑦ;  
ᑕᒪᒃᑯᐊ ᐃᓚᒌᑦ ᓄᓇᖃᕐᕕᖏᑦ ᐊᐅᓪᓚᖅᑎᑕᐅᓚᐅᕐᒥᔪᑦ ᑐᐊᕕᕐᓇᒃᑐᒃᑯᑦ 
ᖃᖓᑕᔫᒃᑯᑦ.  ᐊᕕᒃᑐᖅᓯᒪᓂᐅᔪᑦ ᐊᖓᔪᖅᑳᖅ ᐅᐊᕆᓐᔅ R. J. [Bud] Orange, 
ᐅᖃᓚᐅᖅᑐᖅ ᐊᐅᓚᑦᑎᔨᒥᓄᑦ ᐋᑐᕚᒥ, “ᖃᓄᐃᓕᐅᕈᑕᐅᔪᓕᒫᓂ, ᐸᕐᓇᐅᑕᐅᔪᑦ 
ᐅᖃᐅᓯᕆᔭᐅᖃᑦᑕᓚᐅᖅᑐᑦ ᐱᖃᑎᒋᓪᓗᒋᑦ ᐃᓄᐃᑦ ᐊᒻᒪ ᑕᒪᓐᓇᐅᓚᐅᖅᑎᓪᓗᒍ 

ᑭᓯᐊᓂ ᐊᐅᓪᓚᖅᑎᑕᐅᓕᖃᑦᑕᓚᐅᖅᑐᑦ.”  ᑕᒪᒃᑯᐊ ᐊᖓᔪᖅᑲᐅᑏᑦ 
ᕿᒪᐃᖃᑦᑕᓚᐅᖅᑐᑦ ᓂᖅᑭᒃᓴᓂᒃ ᑲᑎᒪᔪᓂᒃ ᓅᒍᒪᓐᖏᑦᑐᓄᑦ.  ᓄᓐᖑᐊᓂ 
ᐊᐃᐳᕈ 1962, 83-ᑐᐃᓐᓇᐃᑦ ᐃᓄᐃᑦ ᐊᒥᐊᒃᑰᓚᐅᖅᑐᑦ ᓄᓇᖃᕐᕕᐅᔪᓂ;  464 
ᑐᐊᕕᕐᓇᖅᑐᒃᑰᖅᑎᑕᐅᓂᕈᑎᒃ ᒐᕙᒪᒃᑯᓐᓄᑦ ᐅᕝᕙᓘᓐᓃᑦ ᐃᓱᒪᖅᓱᖅᑐᑎᒃ 
ᓄᒃᑎᖅᑐᕕᓃᑦ ᓄᓇᓕᖕᓄᑦ.  ᐱᖓᓱᑦ ᐃᓚᒌᑦ ᓄᓇᖃᕐᕕᖏᑦ ᐊᒥᐊᒃᑰᓚᐅᖅᑐᑦ 
ᒪᐃ 1962,  ᕿᒻᒥᒃᓲᓐ Kingmilksoon, ᐃᖃᓗᓕᒃ Ikaloolik, ᐊᒻᒪ ᐊᕙᒃᑐᑦᑑᖅ 
Avatuktoo, ᐊᑐᓂ ᓱᓕ ᓈᒻᒪᒃᑐᓂᒃ ᕿᒻᒥᖃᓚᐅᖅᑐᑦ ᕿᒧᒃᓯᕈᑕᐅᔪᓐᓇᖅᑐᓂᒃ.  
ᒪᓕᒃᑐᒋᑦ ᐊᖓᔪᖅᑲᐅᑎᔪᑦ ᑎᑎᕋᖅᓯᒪᔭᖏᑦ ᐊᒥᓲᓗᐊᓐᖏᑦᑐᑦ 
ᐊᒥᓯᐊᒃᑰᓕᓚᐅᖅᑐᑦ ᑎᓄᔾᔨᕕᖕᒥ ᓄᓇᖃᕐᕕᖕᒥᓃᒍᒪᔪᑦ. 
ᐊᒥᓱᑦ ᐃᓄᐃᑦ ᑕᐃᑲᓂ ᕿᑭᖅᑕᓂ ᓱᓕᔪᓂᒃ ᑭᒡᓕᓯᓂᐊᖅᑎᒃᑯᑦ 
ᓈᓚᒃᑎᑦᓯᓂᖃᖅᑎᓪᓗᒋᑦ ᐸᓐᓂᖅᑑᒥ ᐅᖃᓕᒪᓚᐅᖅᑐᑦ ᐱᔾᔪᑎᒋᓪᓗᒍ ᑕᒪᓐᓇ 
ᑐᐊᕕᕐᓇᖅᑐᒃᑰᖅᑎᑕᐅᓚᐅᕐᓂᖅ ᐊᕐᕌᒍᐊᓂ 1962.  ᐊᒥᑎᒍᑦ, ᐅᖃᖃᑦᑕᓚᐅᖅᑐᑦ 
ᑐᐊᕕᖅᓇᖅᑐᒃᑰᕆᐊᖃᓚᐅᓐᖏᓐᓂᖏᓐᓂᒃ.  ᐃᓚᖏᑦ ᕿᒻᒦᑦ ᐃᓅᖏᓐᓇᖅᑐᕕᓃᑦ 
ᐊᒻᒪ ᖃᑦᓯᑲᓪᓚᐃᑦ ᐊᖑᓇᓱᒃᑏᑦ ᓯᓈᓕᐊᕈᓐᓇᖃᑦᑕᓚᐅᖅᑐᑦ ᐱᓱᒃᑐᑎᒃ.  ᑕᒪᓐᓇ 
ᑐᐊᕕᕐᓇᖅᑐᖅᑰᖅᑎᑕᐅᓚᐅᕐᓂᖅ ᔭᒐᐃᒍᑕᐅᓚᐅᖅᑐᖅ ᐱᖁᑎᓂᒃ, ᓲᕐᓗ ᐅᒥᐊᑦ, 
ᐊᐅᓚᐅᑏᑦ, ᐊᒦᑦ ᐊᒻᒪ ᐊᓐᓄᕌᑦ, ᐃᓇᖏᖅᑕᐅᔪᓐᓇᖏᑦᑐᑦ ᓄᓇᓕᐅᔪᓂ.  
ᐊᕕᒃᓯᒪᒍᑕᐅᑲᐃᓐᓇᓚᐅᕐᒥᔪᑦ ᐃᓚᒌᓄᑦ.  ᓄᐊᒪᓐ ᖁᒻᒧᐊᒃᑐᖅ ᐊᕐᕌᒍᖃᓚᐅᖅᑐᖅ 
13 ᓯᕗᓪᓕᐅᔾᔭᐅᓪᓗᓂ ᐊᒡᔭᖅᑕᐅᒐᒥ ᐃᓚᒥᓂᒃ ᑕᐃᑲᓐᖓᑦ ᐃᒡᓗᖓᔪᒥᒃ (Bon 
Accord Harbour) ᐸᓐᓂᖅᑑᒧᑦ.  ᐃᖅᑲᐅᒪᔪᖅ, “ᐸᓖᓯᐅᑉ ᑎᒍᑲᓪᓚᑦᑐᓂᖓ 
ᖃᖓᑕᔫᒨᕈᑎᓚᐅᖅᑖᖓ.”  ᖄᖓᓅᖅᑕᐅᓪᓗᓂ ᐱᖁᑏᑦ ᐊᒻᒪ ᐊᖓᑕᒍᔾᔭᐅᓪᓗᑎᒃ 
ᓄᓇᓕᖕᓄᑦ.  ᑎᑭᒃᑲᒥᒃ ᐸᓐᓂᖅᑑᒧᑦ ᐱᖃᑎᖃᕋᓂ ᐊᖓᔪᖅᑳᒥᓂᒃ, ᐃᖅᑲᐅᒪᔪᖅ 
“ᐃᓚᖃᓚᐅᓐᖏᓐᓇᒪ ᑕᒫᓂ.  ᖃᐅᔨᒪᓇᖓᓗ ᓇᒦᓐᓂᐊᕆᐊᒃᓴᖅ ᐱᔾᔪᑎᒋᓪᓗᒍ 
ᐊᓈᓇᒐ ᐊᐃᔭᐅᓚᐅᓐᖏᒻᒪᑦ.  ᐊᖓᔪᖅᑳᖃᕈᓐᓃᖅᑐᖓ.  ᐊᒃᓱᕈᓚᐅᖅᑐᖓ 
ᐱᔾᔪᑎᒋᓪᓗᒍ ᐱᓇᓱᐊᕈᓯᐅᑉ ᐅᖓᑖᓅᓚᐅᕐᒪᑦ ᐊᒻᒪ ᐊᖓᔪᖅᑳᒃᑲ ᐅᕙᓃᒐᑎᒃ. ” 
ᐸᓐᓂᖅᑑᖅ ᐃᓂᐅᒋᐊᖃᖅᑐᓂᒃ ᐃᒡᓗᖁᑎᖃᓚᐅᓐᖏᑦᑐᖅ ᐊᒥᓱᓄᑦ ᐃᓄᖕᓄᑦ 
ᐃᒡᓗᒃᓴᓂᒃ ᑎᑭᑲᓪᓚᒃᑐᓄᑦ ᑲᑎᑦᑐᑎᒃ ᐃᓄᐃᑦ ᐃᓚᒌᑦ ᓄᓇᒋᕙᒃᑕᖏᓐᓂᒃ.  
ᑖᒃᑯᐊ ᐃᓄᓕᕆᔨᑐᖃᒃᑯᑦ ᐅᖃᖅᓯᒪᔪᑦ ᐅᖃᓕᖅᑭᑦᑖᖃᑦᑕᖅᓯᒪᓪᓗᑎᒃ 
“ᐋᖅᑭᒃᓱᐃᓯᒪᓂᕋᖅᑐᑎᒃ ᐸᕐᓇᐅᑎᓂᒃ ᐃᒡᓗᓕᕆᓂᕐᒧᑦ, ᐃᖅᑲᓇᐃᔭᖅᑎᑦᓯᓂᕐᒧᑦ, 
ᓄᓇᓕᓕᒫᒨᖅᑐᒥᒃ ᐊᖑᓇᓱᐊᖅᑎᑦᓯᓂᕐᒧᑦ, ᐃᑲᔪᑲᐃᓐᓇᕐᓂᖅ, ᓂᖃᐃᑑᓯᐊᕐᓂᖅ, 
ᐊᓯᖏᓪᓗ.,”  ᑖᒃᑯᐊ ᐸᕐᓇᐅᑏᑦ ᐃᒡᓗᖃᖅᑎᑎᓯᓂᕐᒧᑦ ᓈᒻᒪᖏᑦᑐᒻᒪᕆᐅᓚᐅᖅᑐᑦ.  
ᒐᕙᒪᒃᑯᑦ ᐸᕐᓇᒃᓯᒪᓚᐅᖅᑐᑦ ᐃᒡᓗᖃᖅᑎᓯᓂᐊᕐᓗᑎᒃ ᐃᓄᖕᓂᑦ ᐃᒪᐃᑦᑐᓂᒃ:

ᐃᒡᓗᒋᔭᐅᔪᑦ ᐃᓄᖕᓄᑦ ᒫᓐᓇ ᐸᓐᓂᖅᑑᒥᖏᓐᓇᕐᓂᐊᖅᑐᓄᑦ.  ᐃᒡᓗᐃᑦ 
ᓴᓇᔭᐅᓂᐊᖅᑐᑦ ᓄᑖᓄᑦ ᑎᑭᑉᐸᓪᓕᐊᔪᓄᑦ, ᐊᕙᓗᓗᒋᑦ ᐊᐳᑎᓂᒃ ᐊᒻᒪ ᑐᐱᒃᓴᔭᒥᒃ 
ᖄᓕᕐᓗᒋᑦ.  ᓴᓇᔭᐅᓪᓗᑎᒃ ᐃᓄᖕᓄᑦ ᐸᓐᓂᖅᑑᒥ ᑕᒪᐃᒪᐃᑦᑐ ᐃᒡᓗᒋᓗᒋᑦ 
ᓈᒻᒪᖏᑦᑐᒻᒪᕆᐅᑎᓪᓗᒋᑦ ᒫᔾᔨᒧᑦ ᐊᒻᒪ ᐊᐃᐳᕈᒧᑦ.  ᐆᓇᖅᓯᕙᓪᓕᐊᓕᖅᐸᑦ ᓯᓚ 
ᓄᒃᑎᕐᓂᐊᖅᑐᑦ ᑐᐱᕐᓄᑦ.
ᐃᓄᐃᑦ ᐊᖏᖅᑐᑦ ᑐᐊᕕᕐᓇᖅᑐᒃᑰᖃᑕᐅᓗᑎᒃ ᐃᒡᓗᓅᓚᐅᖅᑐᑦ 
ᐃᓄᒋᐊᒃᑐᒻᒪᕆᖕᓄᑦ ᐊᒻᒪ ᐃᖅᑮᕐᓇᖅᑐᒻᒪᕆᐅᓪᓗᑎᒃ ᐊᖏᕐᕋᕆᑲᐃᓐᓇᖅᑕᖏᑦ.  
ᑕᒪᒃᑯᐊ ᐋᖅᑭᒃᓱᐃᔩᑦ ᑐᐊᕕᕐᓇᖅᑑᒃᑰᖅᑎᑦᓯᓂᕐᒧᑦ ᐃᓱᒪᒋᔭᖃᓐᖏᑦᓯᐊᓚᐅᖅᑐᑦ 
ᐊᔾᔨᒌᓐᖏᓐᓂᖏᓐᓂᒃ ᐊᐅᔭᒃᑯᑦ ᑐᐲᑦ ᐊᒻᒪ ᐃᑭᐊᕐᒥᓕᖅᓯᒪᑦᓯᐊᖅᑐᑦ ᖃᕐᒪᐃᑦ.  
ᓕᐊ ᐃᕕᒃ ᑐᓴᖅᑎᑦᓯᓚᐅᖅᑐᖅ ᕿᑭᖅᑕᓂ ᓱᓕᔪᓂᒃ ᑭᒡᓕᓯᓂᐊᖅᑎᓄᑦ 
ᐃᖅᑲᐅᒪᔭᒥᓂᒃ ᑎᑭᑦᑐᑎᒃ ᓄᓇᓕᖕᓄᑦ ᐊᕐᕌᒍᐊᓂ 1962:

ᐊᐅᓪᓚᕆᐊᖃᓚᐅᕋᑦᑕ ᒫᔾᔨᒥ.  ᓯᓚ ᐃᒃᑮᕐᓇᖅᑐᒻᒪᕆᐅᑎᓪᓗᒍ.  
ᑎᑭᓚᐅᖅᑐᒍᑦ ᓇᒃᓴᖅᓯᒪᑐᐃᓐᓇᖅᑐᑕ ᐊᐅᒻᒥᑎᑦᑎᓐᓂᒃ.  
ᖃᖓᑕᔫᖅ ᑎᑭᓚᐅᖅᑐᖅ ᐊᒻᒪ ᑐᐊᕖᓐᓇᖅ ᐴᖅᑲᐃᑎᑕᐅᓪᓗᑕ.  
ᐊᒃᓱᕈᓐᓇᓚᐅᖅᑐᖅ.  ᐊᖓᔪᒐ ᐸᓐᓂᖅᑑᒥᐅᑕᐅᓚᐅᕐᒪᑦ, 
ᓇᒧᓐᖓᕐᕕᒃᓴᖃᕋᑕ.  ᓇᑎᕐᒦᒋᐊᖃᓚᐅᖅᑐᒍᑦ.  ᐊᒥᓲᓗᐊᕐᓂᖏᓐᓄᑦ 
ᐃᓄᐃᑦ ᐃᑲᔪᖅᑕᐅᒋᐊᖃᓚᐅᖅᑐᒍᑦ ᓂᖃᐃᑑᑎᓄᑦ.  ᑐᐱᒃᓴᖅᑖᖅᑐᑕ 
ᐊᒻᒪ ᒪᑭᑎᖅᑐᒋᑦ ᑐᐲᑦ.  ᓄᓇᒋᔭᑦᑎᓐᓂᓕ, ᖃᒪᖃᓚᐅᖅᑐᒍᑦ ᐊᒻᒪ 
ᐅᑭᐅᒧᑦ ᐋᖅᑭᒃᓱᖅᓯᒪᓪᓗᑎᒃ.  ᓱᕈᓯᕐᓂᖅ ᐅᖅᑰᓇᖅᑎᑦᓯᒋᐊᒃᓴᖅ 
ᐊᔪᕐᓇᖅᓯᓕᓚᐅᖅᑐᖅ.  ᓱᐴᔫᖅᑕᖃᑐᐃᓐᓇᖅᑐᓂ.  ᐅᖅᑰᓴᕆᐊᖅᑐᒍ.  
ᐸᐃᑉᐹᓂᒃ ᐃᓗᐊᓄᑦ ᐴᓯᖃᑦᑕᖅᑐᑕ.  ᐃᒃᑮᓇᖅᑐᒻᒪᕆᐅᓚᐅᖅᑐᖅ.  
ᐅᑎᖅᑎᑕᐅᒐᑦ ᓄᓇᒋᔭᑦᑎᓐᓄᑦ, ᑭᓱᓕᒫᖃᓕᓚᐅᖅᑐᒍᑦ.  ᓂᕿᖃᖅᑐᑕ.  
ᑭᓯᐊᓂ ᓂᕿᓂᒃ ᖃᐃᑕᑑᑕᐅᓚᐅᖅᑐᑦ ᐃᑭᐊᕐᒥᒃᓴᕈᓗᐃᑦ Klik… 
ᓂᕆᓚᐅᖅᓯᒪᓐᖏᓪᓗᒍ, ᓂᕆᒐᒃᓴᐅᑦᓯᐊᓚᐅᓐᖏᑦᑐᑦ.

ᒐᕙᒪᒃᑯᑦ ᐃᓱᒫᓘᑎᒋᓂᖅᐹᕆᓚᐅᓐᖏᑕᖓᑦ ᐃᒡᓗᖃᖅᑎᑦᓯᓂᖅ, ᑭᓯᐊᓂ 
ᐃᖅᑲᓇᐃᔭᖅᑎᑦᓯᒐᓱᐊᕐᓂᖅ ᐃᓄᐃᑦ ᑲᑎᖃᓕᓗᐊᖁᓇᒋᑦ ᓂᖃᐃᑑᑎᓂᒃ.  
ᐃᓚᖏᑦ ᐃᓄᐃᑦ ᐃᖅᑲᓇᐅᔭᓚᐅᖅᑐᑦ ᐃᒡᓗᓕᐅᖅᑐᑎᒃ ᐊᒻᒪ ᒐᕙᒪᒃᑯᓐᓄᑦ 
ᓴᓇᔨᐅᓪᓗᑎᒃ, ᐊᓯᖏᑦ ᓴᓇᓐᖑᖅᑎᓪᓗᒋᑦ ᐊᒻᒪ ᒥᖅᓱᖃᑦᑕᖅᑐᑎᒃ.  ᑕᒪᒃᑯᐊ 
ᐋᖅᑭᒃᓯᒪᔪᓂᒃ ᐊᖑᓇᓱᐊᖅᑎᑦᓯᓂᖅ ᐃᖏᕐᕋᑎᑦᓯᖃᑦᑕᓚᐅᖅᑐᑦ ᐃᓱᒪᒋᔭᒥᓂᒃ 

“ᐊᖑᓇᓱᒃᑎᑦᑎᐊᕙᐅᓂᖏᓐᓂᒃ”  ᓯᓈᓄᑦ ᐊᑐᖅᑐᑎᒃ ᖃᒧᑎᓐᖑᐊᑐᐃᓐᓇᕐᓂᒃ 
ᐅᕝᕙᓘᓐᓃᑦ ᐊᒥᐊᒃᑯᓂᒃ ᕿᒧᒃᓯᐅᑎᖃᖅᑐᑎᒃ ᕿᒻᒥᓂᒃ.  ᑕᒪᒃᑯᐊ ᐊᖑᓇᓱᒃᑏᑦ $20 
ᐱᓇᓱᐊᕈᓯᕐᒥ ᐊᑭᓕᖅᑕᐅᖃᑦᑕᓚᐅᖅᑐᑦ ᐊᓐᖑᑕᖏᑦ ᑐᓂᐅᖅᑲᐅᑕᐅᓪᓗᑎᒃ ᐃᓄᖕᓄᑦ 
ᑲᑎᑕᐅᓯᒪᔪᓄᑦ ᐸᓐᓂᖅᑑᒥ.

ᑕᒪᓐᓇ ᑐᐊᕕᕐᓇᖅᑐᒃᑯᑦ ᐸᓐᓂᖅᑑᒨᖅᑎᑦᓯᓂᖅ ᐊᑯᓂᐅᓂᐊᓚᐅᓐᖏᑦᑐᖅ;  
ᑕᒪᕐᒥᑲᓴᒃ ᐅᑎᓚᐅᖅᑐᑦ ᐃᓚᒋ ᓄᓇᒋᕙᒃᑕᖏᓐᓄᑦ ᐊᕐᕌᒎᑉ ᐃᓗᐊᓂ.  
ᒐᕙᒪᒃᑯᑦ ᐱᒋᐊᖅᑎᑦᓯᓚᐅᓐᖏᑦᑐᑦ ᑎᓄᔾᔨᕕᖕᒧᑦ ᑐᐊᕕᕐᓇᖅᑐᒃᑰᖅᑎᑦᓯᓪᓗᑎᒃ, 
ᑲᑎᑎᕋᓱᐊᕐᓗᒋᑦ ᐃᓄᐃᑦ ᐊᑕᐅᓯᕐᒧᑦ ᓄᓇᓕᖕᒧᑦ, ᐅᕝᕙᓘᓐᓃᑦ ᕿᒪᐃᑎᑦᓯᒐᓱᐊᕐᓗᒋᑦ 
ᐃᓕᖅᑯᓯᒃᑯᑦ ᐱᖅᑯᓯᖏᓐᓂᒃ.  ᑖᒃᑯᐊ ᒐᕙᒪᒃᑯᑦ ᓴᖅᑭᑎᑦᓯᑦᑕᐃᓕᒪᓚᐅᖅᑐᑦ 
ᐱᕐᕈᐊᕿᓂᐅᓚᐅᖅᑐᒥᒃ ᑭᕙᓪᓕᕐᒥᐅᓄᑦ ᐱᕐᓕᕋᖅᑐᓄᑦ ᐊᕐᕌᒍᖏᓐᓂ 1957-
58.  ᐱᔾᔪᑎᒋᓪᓗᒋᑦ ᓇᓗᓗᐊᕐᓂᖏᑦ ᐱᔨᑦᓯᕋᐅᑎᖃᖅᑎᑦᓯᒋᐊᒃᓴᖅ ᐃᓚᒌᑦ 
ᓄᓇᒋᕙᒃᑕᖏᓐᓄᑦ, ᑖᒃᑯᐊ ᒐᕙᒪᒃᑯᑦ ᐊᖏᓪᓕᒋᐊᕆᑲᐃᓐᓇᖅᓯᒪᓚᐅᖅᑐᑦ 
ᐱᔨᑦᓯᕋᐅᑎᓂᒃ ᓄᓇᓕᖕᓂ ᐊᐅᓚᑦᓯᒍᓐᓇᕈᒪᓪᓗᑎᒃ ᖃᓄᐃᓕᖓᕕᖏᓐᓂᒃ 
ᐃᓄᐃᑦ ᑎᓄᔾᔨᕕᖕᒥ.  ᐃᓄᐃᑦ ᓂᕆᐅᓚᐅᖅᑐᑦ ᓄᒃᑎᖅᑕᐅᒍᑎᒃ 
ᐃᒡᓗᖃᖅᑎᑕᐅᑦᓯᐊᕋᔭᕐᓂᕐᒥᓂᒃ ᐊᒻᒪ ᓂᕿᖃᕐᓗᑎᒃ ᑭᓯᐊᓂ ᐊᒥᓱᑦ ᑕᒪᒃᑯᐊ 
ᓂᕆᐅᒋᔭᐅᔪᑦ ᓴᖅᑭᓚᐅᓐᖏᑦᑐᑦ.

ᓅᑎᕆᓂᖅ ᐊᑐᓃᖅᑐᓂᒃ
ᑖᒃᑯᐊ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᑐᓴᓚᐅᖅᑐᑦ ᐃᓕᓐᓂᐊᖅᑎᓂᒃ 
ᐊᒻᒪ ᐃᓚᖏᓐᓂᒃ ᓅᑕᐅᓚᐅᖅᑐᓂᒃ ᐃᓕᓐᓂᐊᕆᐊᖅᑎᑕᐅᓪᓗᑎᒃ ᐊᒻᒪ 
ᐊᓐᓂᐊᕐᕕᓕᐊᖅᑎᑕᐅᓪᓗᑎᒃ ᐅᕝᕙᓘᓐᓃᑦ ᐱᔾᔪᑎᖃᑐᐃᓐᓇᖅᑐᑎᒃ 
ᓄᓇᓕᖕᒥᐅᖑᒍᒪᒐᒥᒃ.  ᐱᔾᔪᑎᒋᓪᓗᒋᑦ ᐱᒻᒪᕆᐅᓂᖓ ᐃᓚᒌᖕᓂᖏᑦ ᐃᓄᐃᑦ 
ᐃᓕᖅᑯᓯᖏᑎᒍᑦ, ᐊᒻᒪ ᐊᑐᓂ ᐃᑲᔪᕈᑎᖃᕆᐊᖃᖅᑐᑎᒃ ᐃᓅᒐᓱᐊᕈᑎᒋᓪᓗᒋᑦ 
ᑖᒃᑯᐊ ᐃᓚᒌᒃᑐᑦ, ᓄᒃᑎᕆᓂᓕᒫᖑᔪᑦ ᐊᒃᑐᐃᓂᖃᓚᐅᖅᑐᑦ ᐃᓚᒌᓂᒃ.  
ᐅᓂᒃᑳᖅᓯᒪᓂᖅᓴᑦ ᒐᕙᒪᒃᑯᓐᓄᑦ-ᐃᑲᔫᑕᐅᖃᑦᑕᓚᐅᖅᑐᑦ ᐋᓐᓂᐊᖅᑐᓕᕆᓂᕐᒧᑦ 
ᐊᒻᒪ ᐃᓕᓐᓂᐊᖅᑐᓕᕆᓂᕐᒧᑦ ᓇᓗᓇᐃᔭᖅᑕᐅᓯᒪᔪᑦ ᐊᓯᖏᓐᓂ 
ᕿᑭᖅᑕᓂ ᓱᓕᔪᓂᒃ ᑭᒡᓕᓯᓂᐊᖅᑏᑦ ᐅᓂᒃᑳᓕᐊᖏᓐᓂ, ᑖᓐᓇ ᐅᓂᒃᑳᖅ 

ᐃᓱᒪᒃᓴᖅᓯᐅᕈᑎᖃᕐᒪᑦ ᓅᑦᓯᒍᑕᐅᓚᐅᖅᑐᓂᒃ ᐋᓐᓂᐊᕐᓂᒨᑦ ᐊᒻᒪ ᐃᓕᓐᓂᐊᕐᓂᕐᒥᑦ 
ᐱᔾᔪᑎᖃᖅᑐᑎᒃ. 

ᐋᓐᓂᐊᕐᓂᕐᒧᑦ ᓅᑦᓯᓂᖅ ᐊᒻᒪ 
ᑐᐊᕕᕐᓇᖅᑐᒃᑰᖅᑎᑦᓯᓂᖅ 

ᓄᓇᓕᓕᒫᑲᓴᐃᑦ ᕿᑭᖅᑖᓗᖕᒥ ᐃᒃᐱᒋᔭᐅᓚᐅᓐᖏᑦᑐᑦ ᐅᕝᕙᓘᓐᓃᑦ 
ᐋᓐᓂᐊᖅᑐᓕᕆᕝᕕᖃᑦᓯᐊᕋᑎᒃ ᐊᕐᕌᒍᖏᓐᓂ 1950-1975.  ᐱᒋᐊᕐᓂᖓᓂ, ᒐᕙᒪᒃᑯᑦ 
ᑕᑎᖃᓚᐅᖅᑐᑦ ᐸᓖᓯᒃᑯᓐᓂᒃ, ᐅᒃᐱᖅᑐᓕᕆᔨᓂᒃ ᐊᒻᒪ ᓂᐅᕕᖅᑎᓂᒃ ᑕᐅᖅᓰᔨᓂᒃ 
ᐋᓐᓂᐊᖅᑐᓂᒃ ᐃᓗᐊᖅᓴᐃᔨᐅᑎᑕᐅᓪᓗᑎᒃ.  ᑐᐊᕕᕐᓇᖅᑐᒃᑯᑦ ᐋᓐᓂᐊᖅᑐᓕᕆᔭᐅᓂᖅ 
ᐅᖃᐅᓯᐅᔪᖅ ᐃᓄᐃᑦ ᐅᖃᓕᒪᓂᖏᑎᒍᑦ, ᑎᑎᕋᖅᑕᐅᓯᒪᔪᑐᖃᖅᑎᒍᑦ ᐊᒻᒪ 
ᐱᐅᓂᖅᐹᖑᖃᑕᐅᓂᖏᓐᓂᒃ ᐃᓕᖅᑯᓯᐅᔪᑦ.  ᐃᖏᕋᔾᔪᑎᖃᑦᓯᐊᓕᖅᑎᓪᓗᒋᑦ 
ᓄᓐᖑᖏᓐᓂ 1960, ᐊᒥᓱᑦ ᓅᑕᐅᓚᐅᖅᑐᑦ ᐊᑲᕐᕆᓇᓐᖏᑦᑐᒧᑦ ᐃᖏᕐᕋᓪᓗᑎᒃ 
ᑲᓇᓐᓇᒃᑰᖅᑐᒧᑦ ᖃᐅᔨᓴᖅᑎᓄᑦ ᐅᒥᐊᕐᔪᐊᑑᓪᓗᓂ ᒪᒃᑖᕐᕕᒃ C. D. Howe.  ᑕᒪᓐᓇ 
ᑲᓇᓐᓇᕐᒧᑦ ᐃᑲᔫᑕᐅᔪᖅ  ᐱᒋᐊᓚᐅᖅᑐᖅ 1922, ᑎᑭᑎᑦᓯᓪᓗᑎᒃ ᓱᓇᒃᑯᑖᓂᒃ, 
ᐸᓖᓯᒃᑯᓐᓂᒃ ᐃᓇᖐᔪᓂᒃ, ᐊᐅᓚᑦᑎᔨᓂᒃ ᐊᒻᒪ ᐃᓗᐊᖅᓴᐃᔨᐊᕐᔪᖕᓂᑦ ᐊᒻᒪ 
ᖃᐅᔨᓴᖅᑎᒻᒪᕆᖕᓂᑦ ᐃᓂᖃᖅᑐᑦ ᓇᒥᑐᐃᓐᓇᖅ ᑲᓇᓐᓇᕐᒥ.  ᐅᖓᑖᓄᑦ 1950, 
ᐊᕐᕌᒍᑕᒫᑦ ᐃᖏᕐᕋᕙᒃᑐᖅ, ᒪᑦᑖᕐᕕᖕᒦᑦᑐᑦ ᓄᖅᑲᖅᑎᑦᓯᒋᐊᓪᓚᒃᑲᓐᓂᕋᓱᐊᓕᓚᐅᖅᑐᑦ 
ᐳᒡᕙᒡᓗᖕᓂᕐᒥᑦ, ᑭᖑᑎᖏᓪᓗ, ᐋᓐᓂᐊᖃᕐᒪᖔᑕᓗ ᖃᐅᔨᓴᖅᑕᐅᓪᓗᑎᒃ 
ᐊᒻᒪ ᑲᐳᖅᑕᐅᓪᓗᑎᒃ ᐋᓐᓂᐊᕐᓇᖏᑦᑐᒥᒃ ᐊᒻᒪ ᐅᑎᖅᑎᑕᐅᓪᓗᑎᒃ 
ᐋᓐᓂᐊᕐᕕᓕᐊᖅᓯᒪᓚᐅᖅᑐᑦ.  ᑕᒪᑐᒪ ᐊᖏᓂᖅᓴᖓ ᑐᐊᕕᕐᓇᖅᑐᒃᑰᖅᑎᑦᓯᓂᐅᑉ 
ᓴᖅᑭᓚᐅᖅᑐᖅ ᑭᐅᔾᔪᑎᒋᓪᓗᒍ ᐳᕙᒡᓗᖕᓂᕐᒧᑦ, ᐊᒃᑐᐃᓂᖃᒻᒪᕆᓚᐅᖅᑐᖅ 
ᕿᑭᖅᑖᓗᖕᒥ ᐱᒋᐊᖅᑐᒍ 1930 ᑎᑭᑦᑐᒋᑦ ᐱᒋᐊᕐᓂᖏᑦ 1960.  ᐊᑯᓐᖓᓐᓂ 1953 
ᐊᒻᒪ 1964, ᑕᒫᓂ 5,000 ᐃᓄᐃᑦ ᓄᓇᑦᓯᐊᕐᒥᑦ (ᐊᕝᕙᓪᓗᐊᑲᓴᖏᑦ ᐃᓄᓕᒫᖏᑦᑕ) 
ᐋᓐᓂᐊᕐᕕᖕᒦᓯᒪᔪᑦ ᐊᔾᔨᒌᓐᖏᑦᑐᑎᒍᑦ.  ᐊᒥᓲᓂᖅᓴᑦ ᕿᑭᖅᑖᓗᖕᒥ ᖃᓪᓗᓈᑦ 
ᓄᓇᖏᓐᓄᑦ ᐳᕙᒡᓗᒃᑐᒃᑯᕕᓕᐊᖃᑦᑕᓚᐅᖅᑐᑦ;  ᐃᓚᖏᑦ ᐃᓗᐊᖅᓴᖅᑕᐅᓪᓗᑎᒃ 
ᐸᓐᓂᖅᑑᒥ ᐋᓐᓂᐊᕐᕕᐊᓂ ᓰᓐ ᓘᒃ St. Luke’s Mission.

ᑖᒃᑯᐊ ᑲᓇᓐᓇᕐᒥ ᐊᕐᕌᒍᑕᒫᑦ ᐃᖏᕐᕋᔭᕋᑉᐸᒃᑐᑦ ᖃᐅᔨᓴᕆᐊᖅᑐᑎᒃ 
ᐅᐸᐅᑎᖃᑦᑕᓚᐅᖅᑐᑦ ᐃᓄᖕᓄᑦ ᐅᖃᐅᑎᒌᖅᓯᒪᔭᒥᓄᑦ ᑲᑎᖃᑦᑕᖁᓪᓗᒋᖅᑦ 
ᐊᑐᓂ ᐊᐅᔭᒃᑯᑦ ᐊᕐᕌᒍᖏᓐᓂ 1959 ᑎᑭᑦᑐᒋᑦ ᐱᒋᐊᕐᓂᖏᑦ 

1960.  ᐊᑐᓂ ᑕᒻᒫᖅᓯᒪᓂᐅᔪᑦ ᓇᐃᑑᖃᑦᑕᓚᐅᖅᑐᑦ ᑭᓯᐊᓂ ᐃᓄᖕᓄᑦ 
ᓂᕆᐅᓂᕐᓗᒍᑕᐅᕉᓘᔭᖃᑦᑕᓚᐅᖅᑐᖅ.  ᑎᑎᕋᖅᑎᐅᔪᖅ ᐹᑦ ᒍᕋᐃᒋᐅ Pat 
Grygier ᐅᖃᐅᑎᔮᑎᒍᑦ “ᐃᓛᓐᓂᒃᑯᑦ ᐃᒃᓯᕋᕐᔪᐊᖅ ᐅᖃᐅᓯᖃᖃᑦᑕᓚᐅᖅᑐᖅ 
ᐃᔨᖅᓯᒪᕕᐅᔪᓂᒃ ᐊᐅᓪᓚᖅᑎᑕᐅᔪᒪᓐᖏᑦᑐᓂᒃ ᖃᓪᓗᓈᑦ ᓄᓇᖓᓐᓄᑦ 
ᐊᒻᒪ ᐃᓛᓐᓂᒃᑯᑦ ᓄᓇᒋᔭᐅᔪᑦ ᕿᒫᖃᑦᑕᓚᐅᖅᑐᑦ ᐅᒥᐊᕐᔪᐊᖃᕐᓂᐊᓕᕌᖓᑦ 
ᐅᕝᕙᓘᓐᓃᑦ ᑐᓴᕈᑎᒃ ᖁᓕᒥᒎᓕᖕᒥᑦ.”  ᓴᓂᐊᓂᓕ ᐃᒃᐱᐊᕐᔫᑉ ᐊᕐᕌᒍᐊᓂ 
1958, ᖁᓕᒥᒎᓕᒃ ᑎᑭᖃᑦᑕᓚᐅᖅᑐᑦ ᐃᓚᒌᑦ ᓄᓇᒋᕙᒃᑕᖏᓐᓄᑦ ᐋᓐᓂᐊᖅᑐᑦ 
ᐃᓄᐃᑦ ᕿᒫᕕᒋᓯᒪᔭᖏᓐᓄᑦ ᐊᐅᓪᓚᕈᔾᔭᐅᒍᒪᓐᖏᒧᑦ.  ᐊᐃᔭᐅᓪᓗᑎᒃ 
ᖃᖓᑦᑕᐅᔾᔭᐅᖃᑦᑕᓚᐅᖅᑐᑦ ᐅᒥᐊᕐᔪᐊᒨᕈᔾᔭᐅᓪᓗᑎᒃ.

ᐅᒥᐊᕐᔪᐊᒦᓕᕋᒥᒃ, ᐃᓄᐃᑦ ᖃᐅᔨᓴᖅᑕᐅᕈᓗᓚᐅᖅᑐᑎᒃ ᐃᓗᐊᖅᓴᐃᔨᓄᑦ, 
ᑭᒍᓯᕆᔨᓄᑦ, ᐊᔾᔨᓕᐅᕆᔨᓄᑦ, ᐋᓐᓂᐊᓯᐅᖅᑎᓄᓪᓗ.  ᐳᕙᒡᓗᒃᑐᕆᔭᐅᔪᑦ 
ᓇᓗᓇᐃᔭᖅᑕᐅᓪᓗᑎᒃ ᐊᒻᒪ ᑎᑎᖅᑕᐅᓪᓗᑎᒃ.  ᔩᓐ ᕆᐅᒻ Gene Rheaume 
ᐃᑭᒪᓚᐅᖅᑐᑦ ᒪᑦᑖᕐᕕᖕᒥ ᐊᕐᕌᒍᐊᓂ 1958:

ᑕᒪᓐᓇ ᑲᒪᓇᓚᐅᖅᑐᖅ ᑕᐃᑲᓃᑎᓪᓗᖓ.  ᑎᑎᖅᓯᖃᑦᑕᓚᐅᖅᑐᑦ 
ᐊᐅᐸᖅᑐᒧᑦ ᐃᓅᑉ ᐊᒡᒐᖏᑦᑎᒍᑦ ᐊᔾᔨᓕᐅᖅᑕᐅᕌᓂᑐᐊᕐᒪᑕ.  
ᓂᐅᒋᐊᖃᕈᓐᓃᖅᑐᓂ ᐅᒥᐊᕐᔪᐊᒥᒃ.  ᐃᓕᒋᐊᖃᓚᐅᖅᑐᑦ.  
ᐲᔭᐃᒐᓱᐊᕋᓗᐊᕋᒥᒃ ᑕᖅᓴᐅᔪᒥᒃ, ᖃᐅᔨᒪᓚᐅᕋᒥᒃ ᐊᖓᔪᖅᑳᖏᑦ 
ᑎᒍᔭᐅᓪᓗᑎᒃ ᐊᒻᒪ ᐅᒥᐊᕐᔪᐊᒨᖅᑕᐅᓂᐊᕐᓂᖏᓐᓂᒃ ᐊᐅᓪᓚᖅᑐᓂ ᐊᒻᒪ 
ᓱᕈᓰᑦ ᕿᒪᒃᑕᐅᓪᓗᑎᒃ ᓯᓈᓂ.

ᑐᐊᕕᕐᓚᖅᑐᒃᑰᖅᑎᑕᐅᓂᐊᖅᑐᑦ ᖃᑦᓰᓐᓇᕐᓂᒃ ᐃᑲᕐᕋᓂᒃ 
ᑎᒍᓯᕕᖃᖅᑎᑕᐅᓚᐅᖅᑐᑦ ᐱᖁᑎᖏᓐᓂᒃ ᐊᒻᒪ ᑕᒡᕙᐅᕗᑏᕋᑎᒃ ᐃᓚᒥᓂᒃ 
ᐅᒥᐊᕐᔪᐊᒨᓚᐅᕋᑎᒃ ᓄᓇᒥᑦ.  ᐊᓯᖏᑦ ᐱᕕᖃᖅᑎᑕᐅᓐᖏᑦᓯᐊᒻᒪᕆᖃᑦᑕᓚᐅᖅᑐᑦ.  
ᐅᒥᐊᕐᔪᐊᒧᑦ ᖃᐅᔨᓴᖅᑕᐅᒋᐊᖅᑐᕋᒥᒃ ᐊᒻᒪ ᐋᓐᓂᐊᖅᑐᑦ 
ᐊᐅᓪᓇᖅᑎᑕᐅᑲᐅᑎᒋᖃᑦᑕᓚᐅᖅᑐᑦ ᖃᓪᓗᓈᓄᑦ ᐅᒥᐊᕐᔪᐊᒃᑯᑦ.  ᕗᐊᑐ ᕉᑦᓂᑭ 
Walter Rudnicki, ᐃᓚᖓᓐᓂ ᐊᖓᔪᖅᑳᖑᓚᐅᖅᑐᖅ ᐅᓇᑕᒃᑐᒃᓴᔭᓄᑦ ᐅᖃᓚᐅᖅᑐᑦ 
ᕿᑭᖅᑕᓂ ᓱᓕᔪᓂᒃ ᑭᒡᓕᓯᓂᐊᖅᑎᓄᑦ, “ᐊᓈᓇᐅᔪᖅᐱᐊᕋᓛᖃᖅᐸᑦ ᐊᒫᖅᑕᒥᓂᒃ, 
ᐊᔾᔨᓕᐅᕆᔨᐅᑉ ᐳᕙᖕᓂᑦ ᑎᒍᑐᐃᓐᓇᖅᑐᓂᐅᒃ ᑐᓂᖃᑦᑕᓚᐅᖅᑕᖏᑦ ᖃᓂᓐᓂᖅᐹᒧᑦ.”  
ᕌᐳᑦ ᕕᓕᐊᒻ ᐃᖅᑲᐅᒪᑦᓯᐊᕐᒥᔪᖅ ᖃᓄᐃᓐᓂᐅᓚᐅᖅᑐᓂᒃ:



34 | ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᐊᑐᖅᑕᐅᓚᐅᖅᑐᓂᒃ ᐅᓂᒃᑳᑦ

ᐅᒥᐊᕐᔪᐊᒥ ᖁᕕᐊᓇᓐᖏᑦᑐᒻᒪᕆᖕᒦᓚᐅᖅᑐᑦ.  ᐱᐅᓚᐅᓐᖏᑦᑐᖅ 
ᐱᔾᔪᑎᒋᓪᓗᒍ ᐅᒥᐊᕐᔪᐊᖅ ᐊᐅᓪᓚᕈᔾᔨᔪᖅ ᐃᓄᖕᓂᑦ ᐊᖏᕐᕋᖃᕐᕕᐊᓂᒃ 
ᐳᕙᒡᓗᒃᑐᒃᑯᕕᖕᒧᑦ ᖃᓪᓗᓈᑦ ᓄᓇᖏᓐᓂ.  ᑲᑎᖅᓱᖅᑕᐅᓪᓗᑎᒃ ᓯᕗᕌᓂ 
ᐅᒥᐊᕐᔪᐊᑉ ᖁᓕᕇᓄᑦ ᐱᖓᓲᓕᖓᔪᓄᑦ ᐃᒡᓕᖃᖅᑎᑕᐅᓪᓗᑎᒃ, 
ᐊᑕᐅᑦᑎᒃᑯᐊᓗᒃ ᓂᕆᑎᑕᐅᕙᒃᑐᑎᒃ.  ᐊᓄᕆᑎᓪᓗᒍ ᒥᕆᐊᖃᑦᑕᖅᑐᑎᒃ, 
ᑲᑉᐱᐊᓱᒃᑐᒻᒪᕆᐅᖃᑦᑕᓚᐅᖅᑐᑦ, ᒥᑭᓪᓕᑎᖅᑕᐅᑦᑎᐊᖅᑐᑎᒃ.  
ᑲᑉᐱᐊᓱᒃᑐᑎᒃ ᖃᓄᐃᓕᐅᖅᑕᐅᓕᕐᓂᕐᒥᓂᒃ, ᖃᓄᐃᓕᓂᐊᕐᓂᖓᓂᓪᓘᓐᓃᑦ. 

ᐋᓐᓂᐊᕐᕕᓕᐊᖅᑐᑦ ᐃᑭᒪᐃᓐᓇᖃᑦᑕᓚᐅᖅᑐᑦ ᐃᖏᕐᕋᔭᕇᕋᓱᐊᕐᓂᓕᒫᖓᓂ 
ᐊᑯᓂᐊᓗᒃ ᐊᒻᒪ ᖃᖓᑕᔫᒃᑰᖅᑎᑕᐅᓕᕆᓪᓗᑎᒃ ᐳᕙᒡᓗᒃᑐᒃᑯᕕᖕᒧᑦ ᒫᓂᑑᕙᒥ, 
ᐋᓐᑎᐅᕆᔪ, ᑯᐸᖕᒥᓘᓐᓃᑦ.  ᔫᓇ ᐋᐸᒃ ᑐᓴᖅᑎᑦᑎᓚᐅᖅᑐᖅ ᓱᕈᓯᐅᓪᓗᓂ 
ᐃᖅᑲᐅᒪᔭᒥᓂᒃ ᒪᑦᑖᕐᑯᒃᑰᑦᑐᑎᒃ C. D. Howe ᐅᖃᐅᑎᓪᓗᒋᑦ ᕿᑭᖅᑕᓂ ᓱᓕᔪᓂᒃ 
ᑭᒡᓕᓯᓂᐊᖅᑏᑦ:

ᐃᓚᒋᔭᐅᓚᐅᖅᑐᖓ ᐃᓄᖕᓄᑦ ᐊᐅᓪᓚᖅᑎᑕᐅᔪᓄᑦ ᒪᒃᑖᕐᕕᒃᑯᑦ 
ᐳᕙᒡᓗᒋᐊᖅᑐᓄᑦ.  ᕿᒪᒍᒪᓚᐅᓐᖏᑕᒃᑲ ᐊᖓᔪᖅᑳᒃᑲ ᑭᓯᐊᓂ 
ᐊᓯᐊᒎᕐᕕᖃᓚᐅᓐᖏᓐᓇᑦᑕ ᐋᓐᓂᐊᕐᕕᓕᐊᕆᐊᖃᕋᑦᑕ.  …ᓯᕗᐊᓂ 
ᐅᒥᐊᕐᔪᐊᑉ ᑲᑎᒪᑎᑕᐅᓚᐅᕐᒪᑕ ᐴᑲᑦᑕᕐᕕᓪᓗᐊᖓᓂ ᐊᐅᓚᑎᓪᓗᒍ.  
ᐃᓖᔭᑎᑐᑦ ᐱᓂᐊᖅᑕᐅᓚᐅᖅᑐᒍᑦ, ᐃᓕᔭᐅᓪᓗᑕ ᐊᐅᓚᐃᓐᓇᖅᑐᐊᓗᖕᒧᑦ.

ᐳᕋᐃᐊᓐ ᐱᐅᓴᓐ ᓴᓪᓗᖅ, ᐊᑯᓂ ᓄᓇᖃᖅᓯᒪᔪᖅ, ᓇᖕᒥᓂᖃᖅᑐᓂ, 
ᒐᕙᒪᓕᕆᔨᐅᓯᒪᓪᓗᓂ ᐃᖃᓗᖕᓂ, ᐅᖃᓚᐅᖅᑐᖅ ᑭᒡᓕᓯᓂᐊᖅᑎᒧᑦ ᐃᒡᓗᓕᐅᖅᑎ 
ᐱᔾᔪᑎᒋᓪᓗᒋᑦ ᓯᕗᕋᓵᕆᓂᖅᑕᖃᖅᑐᓂ ᑐᐊᕕᕐᓇᖅᑐᒃᑰᖅᑎᑦᓯᓚᐅᕐᓂᖏᓐᓂᒃ.  ᑖᓐᓇ 
ᒪᒃᑖᕐᕕᒃ ᐃᖃᓗᖕᓄᑦ ᑎᑭᒻᒪᑦ ᐃᓚᖓᓂ ᐊᕐᕌᒍᒥ ᐱᒋᐊᕐᓂᖓᓂ 1950, ᐱᓕᒃ 
ᕼᐃᐅᕆᔅ Phyllis Harrison ᐃᓄᓕᕆᔨ ᐳᓛᕆᐊᖅᓯᒪᓚᐅᕐᒪᑦ ᖃᕐᒪᒧᑦ ᓂᐊᖁᓐᖒᒥ.  
ᐃᓚᖓᓐᓂ ᐃᒡᓗᐃᑦ, ᐳᓛᕆᐊᖅᑐᓂᐅᒃ ᓄᑕᕌᓗᒃ ᐊᒻᒪ ᓄᓕᐊᖓ.  ᒪᕐᕉᖕᓂᑦ 
ᐅᑭᐅᓕᒃ ᐃᕐᓂᖓᑦ ᐋᑕᒥ ᐳᕙᒡᓗᖕᒪᑦ,.  ᐋᑕᒥᐅᑦ ᐊᑖᑕᖓ ᐊᐅᓪᓚᖅᑎᑦᓯᒍᒪᒐᓂ 
ᐃᕐᓂᒥᓂᒃ ᒪᑦᑖᕐᕕᒃᑯᑦ “ᐱᔾᔪᑎᖃᖅᑐᓂ ᑕᑯᒃᑲᓐᓂᓚᐅᖅᓯᒪᔾᔮᖏᓐᓂᕐᒥᓂᐅᒃ.”  
ᕼᐃᐅᕆᓴᓐ ᐅᖃᐅᔨᓪᓗᓂ ᓄᑕᕌᓗᖕᒥᑦ ᐊᒻᒪ ᓄᓕᐊᖓᓂ 
“ᐊᓯᐊᒎᕐᕕᖃᓐᖏᓐᓂᖏᓐᓂᒃ.  ᓱᕈᓯᖅ ᐊᐅᓪᓚᕆᐊᖃᕐᒪᑦ.  ᐳᕙᒡᓗᖕᒪᑦ.  ᓄᑕᕌᓗᒃ 
ᐊᖏᕈᓐᓇᕋᓂ.  ᕼᐃᐅᕆᓴᓐ ᑲᑉᐱᐊᓵᕆᓪᓗᓂ ᑖᓐᓇ ᓄᑕᕌᓗᒃ ᐊᖏᓐᖏᑉᐸᑦ 

ᐊᐃᔭᐅᓂᐊᕐᓂᖓᓂᒃ ᐸᓖᓯᒃᑯᓐᓄᑦ.  ᓄᑕᕌᓗᒃ ᐊᖏᑐᐃᓐᓇᓕᓚᐅᖅᑐᖅ ᐊᒻᒪ ᓴᓪᓗᖅ 
ᐊᒡᔭᖅᓯᓪᓗᓂ ᐋᑕᒥᒥᒃ ᓄᓇᓯᐅᒻᒧᑦ.

ᐃᓚᖏᑦ ᑕᑯᖃᑦᑕᓚᐅᖅᑐᑦ ᐅᖃᓕᒪᓚᐅᖅᑐᑦ ᑭᒡᓕᓯᓂᐊᖅᑎᒧᑦ ᓇᒡᓕᒋᔭᖏᑦ 
ᐃᓅᔪᓐᓃᕐᓂᕕᓂᖏᓐᓂᒃ ᖃᓪᓗᓈᑦ ᓄᓇᖓᓐᓂ.  ᑖᒪᔅ ᑯᑉᓗ ᐅᖃᐅᓯᖃᓚᐅᖅᑐᖅ 
ᐊᑖᑕᖓᑕ ᐃᓅᔪᓐᓃᕐᓂᐊᓂᒃ, “ᕿᒃᓵᖕᓇᕐᓂᖅᐹᖑᓚᐅᖅᑐᖅ ᐊᒻᒪ ᐱᔭᕆᐊᑐᓪᓗᓂ 
ᐅᕙᓐᓄᑦ.  ᐃᓚᖓᑦ ᐊᒃᓱᕈᕐᓇᓗᐊᓚᐅᖅᑐᖅ ᐃᓅᓯᕋᓂᓗ “ ᐊᑖᑕᖓ 
ᐊᐅᓪᓚᖅᑎᑕᐅᓚᐅᕐᒪᑦ ᐋᓐᓂᐊᕐᕕᖕᒧᑦ ᑯᐸᐃᖕᒥ ᐳᕙᓪᓗᒃᑐᒃᑯᕕᖕᒧᑦ.  ᑕᐃᑲᓂ, 
ᓅᑦᑕᐃᓕᒋᐊᖃᖅᑐᓂ ᐃᒡᓕᕐᒥᑦ.  “ᐃᓱᒪᒃᑯᑦ ᖁᕕᐊᓱᓐᖏᑦᑐᒻᒪᕆᐅᓚᐅᖅᑐᖅ 
ᐊᔪᓕᖅᑎᑕᐅᓯᒪᓂᕐᒥᓂᒃ ᐊᒻᒪ ᐃᓱᒪᖅᓱᕐᓗᓂ ᓅᑦᑕᕈᓐᓇᖏᓐᓂᕐᒥᓄᑦ.  ᐃᓱᒪᒃᑯᑦ 
ᐱᐅᓚᐅᓐᖏᑦᑐᖅ ᐊᒻᒪ ᖁᕕᐊᓱᒍᓐᓃᑦᑎᐊᖅᑐᓂ.  ᐊᑯᓂᐅᓐᖏᑦᑐᖅ ᑐᖁᓚᐅᖅᑐᖅ… 
ᐅᐱᕐᖔᖓᓂ 1952.”  ᑐᓴᖅᑎᑕᐅᓚᐅᓐᖏᑦᑐᑦ ᐃᓚᒌᑦ ᑐᖁᔪᖃᖅᑎᓪᓗᒍ.  ᒪᑦᑖᕐᕕᒃ 
ᐅᑎᕐᒪᑦ ᐊᐅᒍᓯᒥ, ᑯᑉᓗ ᐊᒻᒪ ᐃᓚᒌᑦ ᓂᕆᐅᓚᐅᖅᑐᑦ ᑐᓐᖓᓱᒃᑎᑦᑎᓂᐊᕐᓂᕐᒥᓂᒃ 
ᐊᑖᑕᒥᓂᒃ ᑭᓯᐊᓂ, “ᐱᑕᖃᓚᐅᓐᖏᑦᑐᖅ ᐊᑖᑕᖓᑦ ᑭᓯᐊᓂ  ᐱᖁᑎᕕᓂᖏᑦ 
ᑐᓂᔭᐅᓪᓗᑎᒃ ᐅᕙᑦᑎᓐᓄᑦ.”  ᑖᒪᔅ ᐅᓂᒃᑳᓚᐅᖅᑐᖅ ᑐᓴᖅᑎᑕᐅᓐᖏᓐᓂᖅ ᐱᓪᓗᒍ 
ᐊᑖᑕᖓᑕ ᑐᖁᓂᖓᓂᒃ “ᐋᓐᓂᕐᓇᒻᒪᕆᓚᐅᖅᑐᖅ ᐊᒻᒪ ᒥᑭᔪᕈᓘᔮᓕᕐᓇᖅᑐᖅ 
ᐃᓅᓪᓗᓂ ᐱᔾᔪᑎᒋᓪᓗᒍ ᖃᐅᔨᒋᐊᓚᐅᖅᓯᒪᓐᖏᑦᑐᓪᓘᓐᓃᑦ ᐅᕝᕙᓘᓐᓃᑦ 
ᑐᓴᖅᑎᑦᓯᓗᑎᒃ ᑐᖁᔪᖃᖅᑎᓪᓗᒋᑦ ᐃᓚᒻᒪᕆᖏᓐᓂᒃ;  ᐊᑖᑕᐃᑦ ᐱᓗᐊᖅᑐᒥᒃ 
ᐅᖃᕆᐊᒃᑲᓐᓂᖅᑐᓂ:

ᖃᐅᔨᓕᓚᐅᖅᑐᖓ ᐃᓄᐃᑦ ᐱᒻᒪᕆᐅᑎᑕᐅᓚᐅᓐᖏᑦᑐᑦ 
ᑐᓴᖅᑎᑕᐅᒐᓱᒐᑎᒡᓗ ᐊᑖᑕᖓᑦ ᐃᓅᔪᓐᓃᕋᓗᐊᕐᒪᑦ.  ᖃᐅᔨᓕᓚᐅᖅᑐᖓ 
ᑕᒪᒃᑯᐊ ᐊᖓᔪᖅᐅᑏᑦ, ᖃᓪᓗᓈᑦ, ᖁᔭᓈᖅᓯᓯᒪᓚᐅᖅᑐᑦ 
ᐃᓅᓂᑦᑎᓐᓂᒃ.  ᑕᒪᓐᓇ ᐋᓐᓂᕐᓇᖅᑐᖅ ᐅᕙᑦᑎᓐᓄᑦ ᓴᒡᓗᕕᐅᒋᐊᒃᓴᖅ 
ᐊᒻᒪ ᐅᑕᖅᑭᓚᐅᑦᑎᓪᓗᑕ ᐊᑖᑕᑦᑕ ᐅᑎᕐᓂᐊᕐᓂᖓᓂᒃ ᐊᖏᕐᕋᒧᑦ.  
ᖁᐊᓵᓚᐅᖅᑐᒍᑦ ᖃᐅᔨᒐᑦᑕ ᐊᑖᑕᕗᑦ ᑐᖁᓂᖓᓂᒃ ᐅᑎᔾᔮᔪᓐᓃᖅᑐᖅ 
ᐊᖏᕐᕋᒧᑦ ᐃᓱᒪᒋᓪᓗᒍ ᐋᓐᓂᕐᓇᖅᑐᖅ;  ᑕᒪᓐᓇ ᖃᐅᔨᔭᕆᐅᓚᐅᖅᓯᒪᔭᕋ 
ᖃᓪᓗᓈᓄᑦ ᑲᒪᒋᔭᐅᔾᔪᑎᒋᓚᐅᖅᑕᕗᑦ ᐱᑦᓯᐊᖅᑕᐅᓚᐅᓐᖏᓐᓂᕗᑦ 
ᐃᓄᒃᑎᑐᑦ.  ᖃᐅᔨᓕᓚᐅᖅᑐᖓ ᓱᓇᐅᑎᑕᐅᓐᖏᑦᓯᐊᖅᑐᒍᑦ ᐃᓅᓯᕗᑦ 
ᐅᕝᕙᓘᓐᓃᑦ ᐃᓱᒫᓘᑕᐅᓐᖏᑦᓯᐊᖅᑐᒍᑦ ᐃᓅᒋᐊᒃᓴᑦᑕ.

ᐊᒥᓱᑦ ᑐᐊᕕᕐᓇᖅᑐᒃᑰᖅᑕᐅᔪᑦ ᐃᓄᐃᑦ ᐅᑎᓚᐅᓐᖏᑦᑐᑦ ᐅᑭᐅᖅᑕᖅᑐᒧ ᑭᓯᐊᓂ 

ᐃᓚᖏᑦ ᓴᓐᖐᓗᐊᓕᓚᐅᑦᑐᑦ ᐅᑎᕆᐊᒃᓴᖅ ᓄᓇᒧᑦ.  ᐃᓄᓕᕆᔨᒃᑯᑦ ᐋᖅᑭᒃᓯᓚᐅᖅᑐ 
ᑐᑦᑕᕐᕕᐅᔪᒥᒃ ᐃᖃᓗᖕᓂ, ᓴᓂᕋᔭᖕᒥ ᐊᒻᒪ ᑲᖏᖅᖠᓂᕐᒥ ᐃᑲᔪᕋᓱᐊᖅᑐᑎᒃ 
ᐃᓄᐃ ᐃᓂᓪᓚᒃᑲᓐᓂᖁᓪᓗᒋᑦ ᐳᕙᒡᓗᒋᐊᖅᓯᒪᓚᐅᕐᓗᑎᒃ ᓄᓇᒥᓄᑦ ᐊᒻᒪ 
ᐱᓗᐊᖅᑐᒥᒃ ᓇᖕᒥᓂᖅ ᒪᑭᒪᒍᓐᓇᖁᓪᓗᒋᑦ ᐅᓪᓗᒥᐅᓕᖅᑐᖅ ᑮᓇᐅᔭᓕᐅᕐᓗᓂ.  
ᑕᐅᖅᓰᖃᑦᑕᕐᓂᖅ, ᑮᓇᐅᔭᓂᒃ ᐊᐅᓚᑦᑎᓂᖅ, ᐊᖏᕐᕋᓕᕆᓂᖅ, ᓴᓗᒪᒋᐊᖃᕐᓂᖅ 
ᐊᒻᒪ ᓇᖕᒥᓂᖃᕐᓂᕐᒥᑦ ᐃᓕᓐᓂᐊᖅᑎᑕᐅᖃᑦᑕᓚᐅᖅᑐᑦ.  ᑕᒪᒃᑯᐊ ᑐᑦᑕᕐᕕᐅᔪᑦ 
ᐱᑕᖃᕆᐊᖃᓚᐅᕐᒪᑕ ᐸᖅᑭᔭᐅᒋᐊᖃᕐᓂᖏᓐᓄᑦ ᐅᑎᖅᐸᓪᓕᐊᔪᑦ ᐋᓐᓂᐊᕐᕕᖕᒥᑦ 
ᑭᓯᐊᓂ ᐆᒃᑐᓚᐅᕐᒥᔪᑦ ᐱᒻᒪᕆᐅᔪᒥᒃ ᐃᓚᓕᐅᑎᒐᓱᐊᖅᑐᒋᑦ ᐃᓄᐃᑦ ᑮᓇᐅᔭᓕᐅᕐᓗᓂ 
ᐃᖅᑲᓇᐃᔭᕈᓐᓇᕐᓂᕐᒧᑦ.

ᐊᓯᖏᑦ ᐃᓄᐃᑦ ᐅᑎᕋᒥᒃ ᕿᑭᖅᑖᓗᖕᒧᑦ ᖃᓪᓗᓈᑦ ᓄᓇᖏᓐᓂ 
ᐳᕙᒡᓗᒃᑐᒃᑯᕕᖕᒥᑦ ᑕᒡᕗᖓᐅᓐᖏᑦᑐᑦ ᓄᓇᓕᖕᓄᑦ ᑕᒻᒪᕈᔾᔭᐅᖃᑦᑕᓚᐅᖅᑐᑦ 
ᐊᖏᕐᕋᖃᕐᕕᒋᓐᖏᑕᖏᓐᓂᒃ.  ᑕᒪᒃᑯᐊ ᐃᓂᒋᓐᖏᑕᖏᓐᓅᖅᓯᖃᑦᑕᕐᓂᖅ 
ᐃᓄᖕᓂᑦ ᓴᖅᑭᑎᑦᓯᔾᔪᑕᐅᓚᐅᖅᑐᖅ ᐅᖃᐅᓯᖃᑎᒌᓐᖏᓐᓂᕐᒧᑦ, ᑐᐊᕕᓗᐊᒧᑦ 
ᐊᒻᒪ ᖃᐅᔨᒪᓐᖏᓗᐊᒧᓪᓗ.  ᐃᓄᖏᓄᑦ ᐅᖃᓕᒪᒐᓛᒍᓐᓇᖅᑐᓄᑦ, 
ᐅᖃᓕᒪᒍᓐᓇᖏᑦᐊᒻᒪᕆᒃᑐᓄᑦ ᖃᓪᓗᓈᑎᑐᑦ ᐊᖅᒪ ᖃᓪᓗᓈᑦ ᐋᓐᓂᐊᕐᕕᖏᓐᓂ 
ᐊᒻᒪ ᐅᒥᐊᕐᔪᐊᒥ ᐃᓄᒃᑎᑑᕈᓐᓇᖏᑦᑐᓂ, ᐊᒥᓱᑦ ᓯᕗᒻᒧᐊᑦᓯᐊᕈᓐᓇᓚᐅᓐᖏᑦᑐᑦ 
ᐱᓂᕐᓗᒍᑕᐅᓗᑎᒃ ᑭᓯᐊᓂ.  ᐃᓄᐃᑦ ᓇᓗᓇᐃᖅᑕᐅᓯᒪᓚᐅᕐᒪᑕ ᐃᓄᖕᒧᑦ ᐊᐅᑕᔪᓂᒃ 
ᐅᖃᓕᒫᒐᒃᓴᐅᖏᑦᑐᓂᒃ.  ᐊᖏᕐᕋᖃᕋᓗᐊᖅᐸᑕ ᑭᓐᖓᕐᓂ ᓇᓗᓇᐃᒃᑯᑦᓯᖅᓯᒪᒃᐸᑕ 
ᑲᖏᖅᑐᒑᐱᖕᒨᕆᐊᖃᕐᓂᖏᓐᓂᒃ.  ᐅᖃᕈᓐᓇᕋᔭᓚᐅᓐᖏᑦᑐᑦ ᐅᕝᕙᓘᓐᓃᑦ 
ᐊᑭᕋᖅᑐᕐᓗᑎᒃ ᓄᓇᒋᓐᖏᑕᒥᓅᖅᑕᐅᓂᕐᒧᑦ.  ᒍᕆᓐᒋᐅ ᐅᖃᓚᐅᖅᑐᖅ ᐊᑕᐅᓯᖅ 
ᐃᖕᒥᓃᓚᐅᖅᑐᖅ ᑐᖁᑎᑦᑐᓂ ᐊᒡᔭᖅᑕᐅᓚᐅᖅᑐᓂ ᖃᐅᔨᒪᓐᖏᑕᖓᓄᑦ ᐊᒻᒪ 
ᐊᖏᕐᕋᕈᑎᒃᓴᖃᕈᓐᓃᖅᑐᓂ.

ᑖᒃᑯᐊ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᑐᓴᖃᑦᑕᓚᐅᖅᑐᑦ ᐊᒥᓱᓂ 
ᐅᓄᒃᑎᖅᑎᖅᑕᐅᔪᓄᑦ.  ᑖᓐᓇ ᐃᓚᒌᓪᓗ ᓅᑕᐅᓚᐅᖅᑐᑦ ᐊᐅᓱᐃᑦᑐᒧᑦ ᓄᑲᖓ, 
ᐊᖓᔪᐊᓘᓐᓃᑦ ᓘᓯ ᖃᓪᓗᓈᑦ ᓄᓇᖓᓂ ᐳᕙᒡᓗᒃᑐᒃᑯᕕᖕᒧᑦ ᐃᓗᐊᖅᓴᐃᕕᒃ 
ᐳᕙᒡᓗᒃᑐᓄᑦ.  ᓘᓯ ᐅᑎᖅᑎᑕᐅᓚᐅᖅᑐᖅ ᓄᓇᕕᖕᒧᑦ, ᖃᐅᔨᔪᖃᓚᐅᓐᖏᒻᒪᑦ 
ᐃᓚᖏᑦ ᑕᐃᑲᓃᒍᓐᓃᕐᓂᖏᓐᓂᒃ - ᐊᐅᓪᓚᖅᑎᑕᐅᓯᒪᓕᒪᑕ ᖁᑦᓯᒃᑐᒧᑦ.  ᓘᓯ 
ᐊᐅᓪᓚᖅᑎᑕᐅᓪᓗᓂ ᖃᐅᓱᐃᑦᑐᒧᑦ ᐊᕐᕌᒍ ᐊᓂᒍᖅᓯᒪᓕᖅᑎᓪᓗᒍ, ᐊᕐᕌᒍᒃᑲᓐᓂᕐᒥ 
ᓘᓯ ᒫᑕ ᐊᒻᒪ ᐃᓚᒌᑦ ᑲᑎᑕᐃᓐᓇᓕᓚᐅᖅᑐᑦ ᐊᐅᓱᐃᑦᑐᒥ.  ᑕᒪᒃᑯᐊ 
ᑕᒻᒪᖃᑦᑕᕐᓂᐅᔪᑦ ᐋᓐᓂᕈᑕᐅᒻᒪᕆᒃᓯᒪᔪᑦ ᐊᑖᑕᖓᓐᓄᑦ.

ᑎᒦᓛᖅ ᐅᒃᐱᒃ ᐅᓂᒃᑳᖏᑦ ᑲᒪᓇᑦᓯᐊᖅᑐᑦ.  ᐅᒃᐱᒃ ᐅᖃᐅᔾᔨᓚᐅᖅᑐᖅ 

ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᓄᑦ ᐊᐅᓪᓚᕈᔾᔭᕕᓂᐅᓂᕋᖅᑐᓂ ᐃᓚᒌᑦ 
ᓄᓇᒋᕙᒃᑕᖏᓐᓂᒃ ᓴᓂᐊᓂ ᑭᒻᒥᕉᑉ ᐊᕐᕌᒍᐊᓂ 1956 ᖃᓪᓗᓈᑦ ᓄᓇᖓᓐᓄᑦ 
ᐳᕙᒡᓗᒋᐊᖅᑐᖅᑐᓂ.  ᐊᕐᕌᒍᓂᒃ ᐱᖓᓱᓄᑦ ᖃᓪᓗᓈᑦ ᓄᓇᖏᓐᓃᓚᐅᖅᑐᖅ 
ᐃᑭᒃᑲᓐᓂᓚᐅᕋᓂ ᐅᒥᐊᕐᔪᐊᒧᑦ ᒪᑦᑖᕐᕕᖕᒧᑦ ᐊᖏᕐᕋᐅᓂᐊᓕᖅᑐᓂ.  
ᐊᐅᐸᓪᓛᓂᖏᓐᓄᑦ ᓂᒋᐊᓂ ᕿᑭᖅᑖᓘᑉ ᑕᒡᕙᓂ ᐊᕐᕌᒍᒥ ᐊᒻᒪ ᐃᑭᒪᔪᑦ 
ᑭᒻᒥᕈᖕᒨᕆᐊᓖᑦ, ᐃᓚᐅᓪᓗᓂ ᐅᒃᐱᒃ ᓴᖑᑎᑕᐅᓚᐅᖅᑐᑦ ᖃᐅᓱᐃᑦᑐᒧᑦ, 
ᐅᖓᓯᖕᓂᖃᖅᑐᖅ 1600 ᑭᓛᒥᑕᓂ  ᑕᒡᕙᓂ ᐅᑭᐅᖓᓂ ᐅᒃᐱᑦ 
ᓄᒃᑎᖅᑕᐅᓕᕆᓪᓗᓂ ᐃᖃᓗᖕᓄᑦ.  ᐅᑎᓕᑕᐃᓐᓇᓚᐅᖅᑐᖅ ᓄᓇᒋᔭᒥᓄᑦ 
ᐃᓄᖕᒥᑦ ᕿᒥᒃᓱᒃᑯᑦ ᐊᖏᕐᕋᐅᔾᔨᒍᓐᓇᕐᓂᕋᐃᖕᒪᑦ ᐅᒃᐱᖕᒥᑦ.  ᑎᒥᓛᖅ ᐅᒃᐱᒃ 
ᐊᐅᓪᓚᖅᓯᒪᓕᓚᐅᖅᑐᖅ ᐊᕐᕌᒍᓄᑦ ᐱᖓᓲᔪᖅᑐᓄᑦ 6;  ᐊᖏᕐᕋᓂ ᐊᖏᕐᕋᒥᒃ 
ᖃᓪᓗᓈᑦ ᓄᓇᖓᓐᓂᒃ ᐃᓄᑑᓪᓗᓂ ᑎᑭᒐᓱᐊᓚᐅᖅᑐᖅ ᐊᕐᕌᒎᖕᓄᑦ ᒪᕐᕉᖕᓄᑦ.

ᐃᓕᓐᓂᐊᕐᒃᓂᖅ

ᐱᒋᐊᓐᖓᕐᓂᖏᓐᓂ ᐊᕐᕌᒍᖏᑦᑕ 1950 ᑖᒃᑯᐊ ᒐᕙᒪᒃᑯᑦ ᖁᔭᓈᕆᓚᐅᖅᑐᑦ 
ᓄᖅᑲᖅᑎᑦᓯᓪᓗᑎᒃ ᐃᓕᓐᓂᐊᖅᑎᑦᓯᒐᓱᐊᕐᓂᕐᒥᒃ ᐃᓚᒌᑦ ᓄᓇᒋᕙᒃᑕᖏᓐᓂ 
ᐊᒻᒪ ᐃᓕᓐᓂᐊᕐᕕᓕᐅᖅᐸᓪᓕᐊᓕᖅᑐᑎᒃ ᐊᒻᒪ ᐃᖅᑲᓇᐃᔭᖅᑎᑖᖅᐸᓪᓕᐊᓪᓗᒋᑦ 
ᐃᓕᓐᓂᐊᕐᕖᑦ ᓄᓇᓕᐅᔪᓂ.  ᐃᓚᖏᑦ ᐃᓄᐃᑦ ᓅᓚᐅᖅᑐᑦ ᓄᓇᓕᖕᓄᑦ, 
ᕿᑐᓐᖓᖏᑦ ᐃᓕᓐᓂᐊᕆᐊᖁᓪᓗᒋᑦ ᐊᒻᒪ ᐃᖅᑲᓇᐃᔭᕋᓱᐊᖅᑐᑎᒃ 
ᑮᓇᐅᔭᓕᐅᕐᓗᑎᒃ.  ᐃᓂᖃᖁᓪᓗᒋᑦ, ᐱᖃᑎᖃᓐᖏᓪᓗᑎᒃ ᓱᕈᓰᑦ ᓄᓇᓕᖕᓂ, ᑖᒃᑯᐊ 
ᒐᕙᒪᒃᑯᑦ ᐃᓕᓐᓂᐊᖅᑏᑦ ᑐᔪᕐᒥᕕᒃᓴᖏᓐᓂᒃ ᓇᑉᐸᖅᑎᕆᓚᐅᖅᑐᑦ.  ᑕᒪᒃᑯᐊ 
ᐱᓗᐊᓐᖏᓐᓂᖅᓴᐅᒐᓱᐊᓚᐅᖅᑐᑦ ᐊᐅᓪᓚᖅᑎᑦᓯᖃᑦᑕᕐᓂᕐᒥᒃ ᓱᕈᓯᕐᓂᒃ ᐅᖓᓯᒃᑐᒧᑦ 
ᐃᓕᓐᓂᐊᕐᕕᓐᓄᑦ ᐊᒻᒪ ᐃᓛᓐᓂᒃᑯᑦ ᒥᐊᓂᕆᔨᖃᖅᐸᒃᑐᑎᒃ ᐃᓄᖕᓂᑦ.

ᐃᓘᓐᓇᑎᐅᓚᐅᓐᖏᑦᑐᑦ ᐊᖓᔪᖅᑳᕆᔭᐅᔪᑦ ᐊᐅᓪᓚᖅᑎᑦᓯᒍᒪᔪᑦ 
ᕿᑐᓐᖓᒥᓂᒃ ᖃᓪᓗᓈᑐᑦ ᐃᓕᓐᓂᐊᕐᓂᐊᖅᑎᓪᓗᒋᑦ;  ᐊᒥᓱᑦ ᓈᓚᓚᐅᓐᖏᑦᑐᑦ 
ᐊᐅᓪᓚᖅᑎᑕᐅᒋᐊᖃᕐᓂᖏᓐᓂᒃ ᕿᑐᓐᖓᖏᑦ ᓄᓇᓖᑦ ᐃᓕᓐᓂᐊᕐᕕᖏᓐᓄᑦ.  
ᑕᒪᓐᓇ ᐊᒃᑐᐃᓂᖃᓚᐅᖅᑐᖅ ᕿᑭᖅᑖᓗᖕᒥᐅᓕᒫᓂᒃ, ᓂᓪᓕᐅᑎᖃᖅᑐᓂ 
ᑕᑯᓯᒪᔭᒥᓂᒃ, ᕉᑦ ᓴᖑᔭ “ᕿᑐᓐᖓᕗᑦ ᔭᒑᖅᑲᓕᓚᐅᖅᑐᑦ.”  ᐃᓄᐃᑦ ᐃᓱᒪᓚᐅᖅᑐᑦ 
ᑕᒪᓐᓇ ᐊᓯᐊᒎᕐᕕᖃᓐᖏᓐᓂᖓᓂᒃ ᑭᓯᐊᓂ ᐊᐅᓪᓚᖅᑎᓪᓗᒋᑦ ᕿᑐᓐᖓᓂ 
ᓄᓇᓕᖕᓄᑦ ᐃᓄᓕᕆᔨ, ᐃᓕᓴᐃᔨ, ᐸᓖᓯᒃᑯᑦ ᐃᓚᒌᑦ ᓄᓇᒋᔭᖏᓐᓅᕌᖓᑕ ᐊᒻᒪ 

ᐅᖃᐅᑎᓪᓗᒋᑦ ᐊᓯᐊᒎᕐᕕᖃᓐᖏᓐᓂᖓᓂᒃ ᑭᓯᐊᓂ ᐃᓕᓐᓂᐊᕆᐊᕐᓗᓂ.  ᑕᒪᒃᑮᒃ 
ᑎᑎᕋᖅᓯᒪᔪᑦ ᐊᒻᒪ ᐃᓄᐃᑦ ᐅᖃᐅᓯᖏᑦ ᑕᑯᒃᓴᐅᑎᑦᑎᔪᑦ ᐃᓚᖏᑦ ᐃᓄᐃᑦ 
ᐅᓗᕆᐊᓵᖅᑕᐅᓚᐅᕐᓂᖏᓐᓂᒃ ᑐᓂᔭᐅᖃᑦᑕᔾᔮᔪᓐᓃᕐᓂᕋᖅᑕᐅᓪᓗᑎᒃ ᓱᕈᓯᖅᓯᐅᑎᓂᒃ 
ᕿᑐᓐᖓᖏᑦ ᐃᓕᓐᓂᐊᕆᐊᓐᖏᑉᐸᑕ.  ᒍᐊᑕ ᕆᓂ ᐊᖓᔪᖅᑳᖅ , ᐊᑯᓂ 
ᓂᐅᕕᖅᑎᒃᑯᓐᓄᑦ ᐊᖓᔪᖅᑳᖑᓯᒪᔪᖅ ᐊᒻᒪ ᓄᓇᕗᒥᐅᖑᓪᓗᓂ, ᐅᖃᐅᔾᔨᓚᐅᖅᑐᖅ 
ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᓄᑦ:

ᒐᕙᒪᑐᖃᒃᑯᑦ ᑕᒫᓃᑎᓪᓗᒋᑦ ᑲᔪᖏᓴᐃᓚᐅᖅᑐᑦ ᐃᓄᓕᒫᓂᒃ 
ᓄᓇᒋᔭᒥᓃᑦᑐᓂᒃ.  ᐅᕝᕙᓘᓐᓃᑦ ᐅᖃᐅᓯᖅ ᐊᑐᖅᑕᖓᑦ “ᑲᔪᖏᓴᐃᓂᖅ” 
ᐃᓄᖕᓂᑦ ᓄᓇᒋᔭᒥᓃᑦᑐᓂᒃ ᓅᖁᔨᓪᓗᑎᒃ ᓄᓇᓕᖕᓄᑦ ᕿᑐᓐᖓᖏᑦ 
ᐃᓕᓐᓂᐊᕆᐊᕈᓐᓇᕐᓂᐊᕐᒪᑕ ᐃᓱᒪᓪᓗᑎᖃᐃ, ᖃᓪᓗᓈᑐᑦ ᐃᓕᖁᓪᓗᒋᑦ, 
ᑕᐃᒪᓐᓇ ᐃᓱᒪᓚᐅᖅᑐᒍ.  ᓂᐱᖃᕈᑕᐅᒐᓂ ᐅᖃᖅᓯᒪᔪᖃᓚᐅᕐᒥᔪᖅ 
ᑕᒪᒃᑯᐊ ᐃᓄᐃᑦ ᒪᓕᓐᖏᑉᐸᑕ ᖃᓄᐃᓕᐅᖁᔭᐅᔪᓂᒃ, 
ᓱᕈᓯᖅᓯᐅᑎᑖᕆᕙᒃᑕᖏᑦ ᐲᖅᑕᐅᒐᔭᕐᓂᖏᓐᓂᒃ.

ᒐᕙᒪᒃᑯᑦ ᑎᑎᕋᖅᓯᒪᔪᖁᑎᖏᑦ ᑕᑯᑎᑦᓯᔪᑦ ᑕᒪᒃᑯᐊ ᐅᓗᕆᐊᓵᕆᓃᑦ 
ᓄᖅᑲᖅᑎᑦᓯᓂᐊᕐᓂᕋᐃᓪᓗᑎᒃ ᓱᕈᓯᖅᓯᐅᑎᓂᒃ ᐊᖏᕈᑕᐅᓯᒪᓚᐅᖅᑐᖅ 
ᐊᐅᓚᑦᓯᔾᔪᑕᐅᓪᓗᓂ, ᓯᕗᒻᒧᐊᑦᓯᐊᖏᑦᑐᒻᒪᕆᐅᓚᐅᖅᑐᖅ.  ᐃᓚᖏᓐᓂ 
ᑕᒪᓐᓇ ᐊᐅᓚᑦᓯᐊᓚᐅᓐᖏᓐᓂᖓ, ᐃᓄᐃᑦ ᐅᓗᕆᐊᓵᖅᑕᐅᓚᐅᖅᑐᑦ 
ᐊᓄᓪᓚᒃᓯᕕᖕᒨᕐᓂᐊᕐᓂᕋᖅᑕᐅᓪᓗᑎᒃ.  ᐊᓂ ᓴᐸᐅᑉ ᐊᑖᑕᖓ ᐃᓚᒋᔭᐅᓚᐅᖅᑐᖅ 
ᓴᑕᒪᒃᑯᓄᖓ ᐃᓄᖕᓄᑦ:

ᓅᑕᐅᒐᑦᑕ ᐃᒃᐱᐊᕐᔪᖕᒧᑦ, ᐊᐃᔭᐅᓚᐅᖅᑐᒍᑦ ᖃᒧᑕᐅᔭᒃᑯᑦ… ᐃᖅᑲᐅᒪᔪᖓ 
ᓄᓇᓕᖕᓂ ᐃᓕᓐᓂᐊᕐᕕᖕᒨᕈᔾᔭᐅᓪᓗᑕ.  ᐊᑖᑕᒐ ᐅᖃᐅᔾᔭᐅᓚᐅᖅᑐᖅ 
ᐃᑲᔫᓯᐊᖅᐸᑕ, ᐃᖅᑲᖅᑐᒐᒃᓴᕈᕋᔭᕐᓂᖏᓐᓂᒃ ᐅᕝᕙᓘᓐᓃᑦ 
ᐊᓄᓪᓚᒃᓰᕕ`ᒨᕐᓗᑎᒃ, ᒪᓕᓐᖏᑉᐸᑦ ᐃᓕᓐᓂᐊᕆᐊᓕᖕᓂᑦ.

ᐊᖓᔪᖅᑳᕆᔭᐅᔪᑦ ᓄᑕᕋᕐᒥᓂᒃ ᑐᓂᓯᖃᑦᑕᓚᐅᖅᑐᑦ ᐃᓕᓐᓂᐊᕐᕕᖕᖕᓄᑦ 
ᐅᒃᐱᕆᓪᓗᒋᑦ, ᓂᕆᐅᒃᑐᑎᒃ ᕿᑐᓐᖓᖏᑦ ᐱᑦᓯᐊᖅᑕᐅᓂᐊᕐᓂᖏᓐᓂᒃ.  
ᓂᕆᐅᓚᐅᓐᖏᑦᑐᑦ ᓄᑕᕋᖏᑦ ᐱᑦᓯᐊᖅᑕᐅᒐᔭᓐᖏᓐᓂᖏᓐᓂᒃ ᐅᕝᕙᓘᓐᓃᑦ 
ᐃᓖᔭᕆᔭᐅᓗᑎᒃ.  ᓱᕈᓰᑦ ᑎᒍᔭᐅᖃᑦᑕᓚᐅᖅᑐᑦ ᐃᓕᓐᓂᐊᕐᕕᖕᒨᕈᔾᔭᐅᓪᓗᑎᒃ 

ᔭᒐᐃᓪᓗᑎᒃ ᐃᓕᒃᑲᓐᓂᕋᔭᖅᑕᒥᓂᒃ ᐃᓄᐃᑦ ᐃᓕᖅᑯᓯᖏᓐᓂᒃ.  ᐊᓯᖏᑦ ᐊᑯᓂᓗᐊᖅ 
ᐊᐅᓪᓚᖅᓯᒪᒧᑦ ᐳᐃᒍᓚᐅᖅᑐᑦ ᐅᖃᐅᓯᕐᒥᓂᒃ.  ᐹᓪ ᖁᐊᓴᖅ ᐅᖃᐅᔾᔨᓚᐅᖅᑐᖅ 
ᐃᓚᖏᑦᑕ ᐊᑐᓚᐅᖅᑕᖏᓐᓂᒃ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᓄᑦ:

ᐅᖃᖅᑲᐅᒐᒪ, ᐳᕙᒡᓗᒃᑐᒃᑯᕕᖕᒦᓚᐅᕋᒪ ᓱᕈᓯᐅᓪᓗᖓ.  
ᖃᐅᔨᒪᓐᖏᑦᑐᖓᓘᓐᓃᑦ ᓇᒧᓐᖓᖅᑕᐅᓚᐅᕐᒪᖔᕐᒪ ᐱᔾᔪᑎᒋᓪᓗᒍ 
ᐅᑎᕋᒪ, ᐊᓈᓇᒐ ᐊᐅᓪᓚᖅᑐᕕᓂᐅᒋᓪᓗᓂ ᐳᕙᒡᓗᒃᑐᒃᑯᕕᖕᒧᑦ.  
ᐊᑖᑕᒐ ᐃᓄᑑᓕᓚᐅᖅᑐᖅ ᑕᒡᕙᓂ.  ᓄᑲᒃᑲ, ᐊᖓᔪᒃᑲ ᐊᒻᒪ ᓇᔭᒃᑲ 
ᐃᒡᓗᓕᒑᕐᔪᖕᒦᓕᖅᑎᓪᓗᒋᑦ ᐅᑎᕋᒪ.  ᐊᑖᑕᒐ ᐃᓅᑑᑦᓯᐊᓕᓚᐅᖅᑐᖅ 
ᒪᓃᑦᑐᕐᒥ.  ᐃᓄᑑᑦᑎᐊᖅᑐᓂ, ᐅᑎᓕᓚᐅᖅᑐᖓ ᒪᓃᑦᑐᕐᒧᑦ 
ᐱᖃᑎᒋᒋᐊᖅᑐᖅᑐᒍ ᐊᑖᑕᒐ.  ᐅᖃᐅᓯᕋᓂᒃ ᔭᒐᐃᑲᓴᑦᑎᐊᖅᑐᖓ 
ᑕᐃᑦᓱᒪᓂ.  ᐃᖅᑲᐅᒪᔪᖓ ᑐᑭᓯᐊᔭᐅᔪᓐᓇᓚᐅᓐᖏᓐᓂᕋᓂᒃ ᐅᑎᕋᓗᐊᕋᒪ.  
ᐊᕐᕌᒍᓪᓗᐊᒥ, ᐊᐅᓪᓚᖅᑎᑕᐅᓕᓚᐅᕐᒥᔪᖓ ᐃᒡᓗᓕᒑᕐᔪᖕᒧᑦ, ᑕᒫᓂᕈᔪᒃ 
1959 ᐅᕝᕙᓘᓐᓃᑦ 1960. 

ᑲᖏᖅᑐᒑᐱᖕᒥ, ᑑᒪᓯ ᐸᓂᓗᒃ ᐅᖃᐅᔾᔨᓚᐅᖅᑐᖅ ᑭᒡᓕᓯᓂᐊᖅᑎᒥᒃ 
ᐃᒡᓗᓕᐅᖅᑎ ᖃᓄᖅ ᓄᒃᑎᖅᑎᖅᑕᐅᓚᐅᕐᓂᕐᒥᓂᒃ ᐊᒻᒪ ᑐᐊᕕᕐᓇᖅᑐᒃᑰᖅᑎᑕᐅᓪᓗᑎᒃ 
ᓯᖁᑦᑎᖅᑕᐅᓚᐅᕐᓂᖏᓐᓂᒃ ᐃᓚᒌᑦ ᐊᕕᑎᑕᐅᓪᓗᑎᒃ.  ᐊᓂᓗᒃ 
ᐊᖏᕐᕋᓚᐅᕋᓗᐊᖅᑎᓪᓗᒋᑦ ᐊᕐᕌᒍᓪᓗᐊᒥ, ᐊᑖᑕᒃᓴᖓ ᐅᑎᓚᐅᓐᖏᑦᑐᖅ.  ᐸᓂᓗᒃ 
ᒥᑭᓗᐊᖅᑐᓂ ᐸᖅᑭᔭᕆᐊᒃᓴᖅ ᐃᓚᒥᓂᒃ ᑕᐃᑦᓱᒪᓂ, ᒐᕙᒪᒃᑯᑦ ᑲᒪᒋᐊᖃᓕᓚᐅᖅᑐᑦ 
ᓅᑕᐅᓪᓗᑎᒃ ᐃᓚᒌᑦ ᐊᓯᐊᓄᑦ ᓄᓇᓕᐅᔪᒧᑦ ᖃᓂᓐᓂᖅᓴᐅᖁᓪᓗᒋᑦ ᐃᑲᔫᓯᐊᕈᑎᓄᑦ.  
ᐸᓂᓘᑉ ᐊᓈᓇᖓ ᑐᐊᕕᕐᓇᖅᑐᒃᑰᕈᔾᔭᐅᓚᐅᖅᑐᖅ ᐊᕐᕌᒍᐊᓂ 1959 ᐋᓐᓂᐊᖃᕐᕕᖕᒧᑦ 
ᐊᒻᒪ ᑑᒪᓯ ᐊᐅᓪᓚᖅᑎᑕᐅᓪᓗᓂ ᕿᑭᖅᑕᕐᔪᐊᓄᑦ ᐃᓕᓐᓂᐊᕈᓐᓇᕐᓂᐊᕐᒪᑦ.  
ᐊᒃᑑᑕᐅᔪᑦ ᐃᓚᒌᓄᑦ ᐅᐊᑲᓪᓛᓘᓚᐅᖅᑐᑦ ᐱᐅᓐᖏᑦᑐᑦ:

ᑕᒪᓐᓇ ᐅᕙᓐᓄᑦ ᐊᒃᓱᕈᕐᓇᒻᒪᕆᓚᐅᖅᑐᖅ ᐱᔾᔪᑎᒋᓪᓗᒍ ᐊᖓᔪᖅᑳᒃᑲ 
ᐱᖃᑎᒋᓚᐅᓐᖏᓐᓇᒃᑭᑦ.  ᐃᓕᓐᓂᐊᕆᐊᖃᓚᐅᕋᒪ ᑕᐃᑦᓱᒪᓂ.  ᑕᐃᒪᐃᒻᒪᑦ 
ᐊᑯᓂᐅᓐᖏᑦᑐᖅ ᐱᕐᕈᐊᕿᓂᖅᑕᖃᓚᐅᖅᑐᖅ ᐊᖓᔪᒐ, ᓄᑲᕋ ᓄᐊ 
ᐃᓅᔪᓐᓃᖅᑎᓪᓗᒍ ᐃᑦᑕᔭᕋᓕᖕᒥ.  ᐃᒡᓗᖓ ᐃᑭᒻᒪᑦ.  ᓄᖑᑦᓯᐊᖅᑐᓂ 
ᐃᑭᓐᓂᕐᒧᑦ.  ᐊᑖᑕᓪᓚᕆᖓ ᐃᓅᔪᓐᓃᓚᐅᕐᒪᑦ.  ᑕᒪᒃᑯᐊ ᓴᖅᑭᓚᐅᕐᒪᑕ… 
ᐊᒃᓱᕈᕐᓇᓚᐅᖅᑐᖅ.

ᐅᑎᖅᑐᑎᒃ ᐅᐊᖕᓇᒧᑦ, ᐊᒥᓱᑦ ᐃᓄᐃᑦ ᖃᐅᔨᓚᐅᖅᑐᑦ ᐃᓚᖏᑦ 
ᐊᐅᓪᓚᖅᑎᑕᕕᓂᐅᑎᓪᓗᒋᑦ ᐃᓕᓐᓂᐊᕆᐊᖅᑐᑎᒃ, ᐋᓐᓂᐊᕐᕕᓕᐊᖅᑐᑎᒡᓘᓐᓃᑦ.  
ᖃᓂᒌᒃᑐᑦ ᐃᓚᒌᑦ ᐊᒥᓱᓂ ᐃᓚᒌᑦ ᓄᓇᒋᕙᒃᑕᖏᓐᓂ ᓯᖁᑦᑎᖅᑕᐅᓚᐅᖅᑐᑦ 
ᓄᒃᑎᕆᓂᐊᓗᖕᓄᑦ ᐃᓇᒌᓂᒃ ᐊᒻᒪ ᐱᖃᓐᓇᕇᒃᑐᓂᒃ.  ᐲᖅᓯᓂᖅ ᐊᑕᐅᓯᕐᒥᓪᓘᓐᓃᑦ 
ᒥᑭᔪᓂ ᐃᓚᒌᓄᑦ ᓄᓇᒋᔭᐅᔪᓂ ᐋᓐᓂᖅᓯᒪᒍᑕᐅᔪᓐᓇᖅᑐᑦ ᐃᓚᒌᓕᒫᓄᑦ 
ᐅᕝᕙᓘᓐᓂᑦ ᐃᓚᒌᑦ ᓄᓇᒋᕙᒃᑕᖏᓐᓄᓕᒫᖅ.

ᐃᓱᒪᖅᓱᖅᑐᑎᒃ ᓅᓐᓂᐅᔪᑦ

ᐊᔾᔨᐸᓗᖏᑎᑐᑦ ᐃᓱᒪᖅᓱᖅᑐᑎᒃ ᐊᐅᓪᓛᖃᑦᑕᕐᓂᑯᑦ ᓄᓇᕐᔪᐊᓂ, ᐃᓚᖏᑦ 
ᓅᓚᐅᖅᑐᑦ ᐃᓄᐃᑦ ᕿᓂᖅᑐᑎᒃ ᐃᓅᓯᖃᑦᓯᐊᕐᓂᒃᓴᐅᒐᔭᕐᓂᕐᒥᑦ ᐃᖕᒥᓄᑦ 
ᐅᕝᕙᓘᓐᓃᑦ ᕿᑐᓐᖓᖏᓐᓄ.  ᓄᓇᓕᖕᓅᕈᒪᓚᐅᖅᑐᑦ ᐊᔾᔨᒌᓐᖏᑦᑐᓂᒃ 
ᐱᔾᔪᑎᖃᖅᑐᑎᒃ, ᐃᓚᐅᓪᓗᓂ ᐃᓕᓐᓂᐊᕐᓂᖅ, ᐃᓚᒥᓅᕐᓂᖅ ᓄᒃᑎᖅᓯᒫᓂᒃᑐᓂᒃ, 
ᐃᖅᑲᓇᐃᔭᕐᓂᖅ, ᐋᓐᓂᐊᖅᑐᓕᕆᓂᕐᒧᑦ ᐱᔨᑦᓯᕋᐅᑎᖃᕐᓂᖏᑦ ᐊᒻᒪ ᒐᕙᒪᒃᑯᑦ 
ᐃᒡᓗᖃᖅᑎᑦᓯᓂᖏᓐᓄᑦ.  ᐊᒥᓱᑦ ᓄᓇᓕᐅᔪᑦ, ᑐᓂᔭᐅᓂᐊᕐᓂᕋᖅᑕᐅᓚᐅᖅᑐᑦ 
ᐱᔾᔪᑎᒋᓪᓗᒋᑦ ᖃᓄᖅ ᐃᓅᓯᖃᕐᓂᐊᓂᖏᑦ ᓄᓇᓕᐅᔪᓂ.  ᑖᓐᓇ 
ᒨᓯᔅ ᖃᓴᓐᓇᖅ ᐊᐱᕆᔭᐅᒐᒥ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ 
ᐊᐱᖅᓱᖅᑕᐅᒍᒪᓪᓗᓂ “ᐊᔭᐅᖅᑕᐅᓚᐅᕐᒪᖔᑦ” ᓅᖁᔭᐅᓪᓗᑎᒃ ᓄᓇᓕᖕᓄᑦ 
ᑭᐅᓚᐅᖅᑐᖅ, “ᓄᒃᑎᖁᔭᐅᓪᓗᑕ ᐅᖃᐅᔾᔭᐅᓚᐅᓐᖏᑦᑐᒍᑦ.  ᑕᒪᐅᖓ 
ᐅᑎᖅᑕᖃᑦᑕᕐᓂᐊᕐᓂᑦᑎᓐᓄᑦ, ᐃᓱᒪᓕᐅᓕᓚᐅᖅᑐᒍᑦ ᑕᒫᓃᒍᒪᓕᖅᑐᑕ.  
ᐅᖃᕆᐊᒃᑲᓐᓂᖅᑐᓂ:

ᖁᕕᐊᓱᑐᐃᓐᓇᓚᐅᖅᑐᒍᑦ ᐃᒡᓗᑖᕐᓂᐊᕐᓂᑦᑎᓐᓂᒃ ᑕᒡᕙᓂ..  
ᐅᖃᐅᔾᔭᐅᒻᒪᕆᓚᐅᖅᑐᒍᑦ ᓅᒃᑯᑦᑕ ᐃᒡᓗᑖᕋᔭᕐᓂᑦᑎᓐᓂᒃ ᐊᒻᒪ 
ᓵᖃᕐᓗᑎᒃ ᐊᒻᒪ ᓂᕐᕆᑎᖃᕐᓗᑎᒃ.  ᓲᕐᓗ ᖁᕕᐊᓱᒡᕕᒃ ᑕᒪᒃᑯᐊᕌᓗᐃᑦ 
ᐱᓂᐊᖅᑎᓪᓗᑎᒍ.

ᐃᓚᖏᓐᓄᑦ ᐃᓄᐃᑦ, ᐊᒃᓱᕈᓗᐊᕈᓐᓃᕐᓂᖅ ᓄᓇᓕᖕᒥᐅᖑᓗᓂ 
ᓴᓂᐊᓂᒃ ᐱᔭᕆᐊᑐᔪᒥᒃ ᐃᓅᒐᓱᐊᕐᓂᖅ ᐃᒪᒌᑦ ᓄᓇᒋᕙᒃᑕᖏᓐᓂ.  ᓄᓇᒥᓕ, 

ᐱᑕᖃᐅᑦᓯᐊᕋᓗᐊᖅᑎᓪᓗᒍ, ᑳᖕᓂᖃᖃᑦᑕᓚᐅᖅᑐᑦ;  ᑮᓇᐅᔭᓕᐅᕈᑕᐅᔪᑦ 
ᒪᓕᖃᑦᑕᕐᓂᖏᓐᓄᑦ ᐊᒦᑦ ᐊᑭᖏᓐᓂᒃ ᐊᒻᒪ ᐋᓐᓂᐊᖅᑐᓕᕆᔨᑕᖃᓐᖏᓗᐊᕐᓂᖓᓄᑦ 
ᐊᑐᖅᑕᐅᔪᓐᓇᖅᑐᓂᒃ.  ᐲᑕ ᐊᒃᐸᓕᐊᓗᒃ ᐅᖃᐅᔾᔨᓚᐅᖅᑐᖅ ᑭᒡᓕᓯᓂᐊᖅᑎᒥᒃ 
ᐃᒡᓗᓕᐅᖅᑎ ᐱᔾᔪᑎᒋᓪᓗᒍ ᐊᒃᓱᕈᕐᓇᕐᓂᖓ ᐃᓅᒐᓱᐊᕐᓗᓂ ᓄᓇᒋᔭᐅᕙᒃᑐᓂ, 
“ᓂᕿᖃᑦᓯᐊᖅᑎᓐᓇᒍ ᐊᒃᓱᕈᕐᓇᖅᑐᒻᒪᕆᐅᓚᐅᖅᑐᖅ ᐃᓲᒫᓘᑎᖃᖅᑐᓂᒃ 
ᓇᑭᑦ ᓂᕆᐊᓕᕐᒥᖕᒪᖔᑕ ᐊᒻᒪ ᖃᖓ.  ᑕᐃᒪᓐᓇ ᐃᓅᓯᖃᓚᐅᖅᑐᒍᑦ ᐊᒻᒪ 
ᐊᒃᓱᕈᕐᓇᖅᑐᓂ ᐃᓅᒐᓱᐊᕐᓂᖅ ᑭᓯᐊᓂ ᐊᓯᐊᒍᑦ ᐃᓅᒋᐊᒃᓴᖅ ᖃᐅᔨᒪᓚᐅᓐᖏᓐᓇᑦᑕ, 
ᓈᒻᒪᒋᑐᐃᓐᓇᓚᐅᖅᑕᕗᑦ ᐅᕙᑦᑎᓐᓄᑦ.”  ᐃᓄᐃᑦ ᐅᖃᕈᓐᓇᖅᑐᑦ ᐃᓚᒌᑦ 
ᓄᓇᒋᕙᒃᑕᖏᓐᓂ ᐊᒃᓱᕈᕐᓇᓚᐅᕐᓂᖓᓂᒃ, ᑭᓯᐊᓂᑦᑕᐅᖅ ᐃᖅᑲᐅᒪᔪᑦ 
ᓇᒥᒥᐅᑕᐅᓂᕐᒥᓂᒃ ᐊᒻᒪ ᐊᑕᓂᕐᒥᓄᑦ ᓄᓇᒧᑦ ᐃᓚᒋᔭᖓᓄᑦ ᖃᐅᑕᒫᑦ 
ᐃᓅᒐᓱᐊᕐᓗᓂ.

ᐃᓚᖏᓐᓄᑦ ᐃᓄᖕᓄᑦ ᐃᓱᒪᖅᓱᖅᑐᑎᒃ ᓅᑲᐃᓐᓇᖅᓯᒪᑐᐃᓐᓇᕐᓂᐊᓚᐅᖅᑐᑦ, 
ᑭᓯᐊᓂ ᖃᐅᔨᖃᑦᑕᓕᓚᐅᖅᑐᑦ ᐊᑯᓂᐅᓴᖅ ᓄᓇᓕᖕᒦᖃᑦᑕᕐᓂᖏᑦ ᐊᒻᒪ 
ᓄᒃᑎᑦᑎᐊᒻᒪᕆᓕᓚᐅᖅᑐᑦ.  ᕿᒻᒥᖏᑦ ᑐᖁᕋᖅᑕᐅᖕᒪᑕ ᐅᕝᕙᓘᓐᓃᑦ 
ᐊᒡᕕᐊᕈᑎᑕᖃᕐᓂᖓᓄᑦ ᐊᒻᒪ ᐋᖅᑭᐅᒪᑎᑦᓯᒍᓐᓇᕋᑎᒃ ᖃᒧᑕᐅᔭᕐᓄᑦ ᐅᖓᓯᒃᑐᒧᑦ 
ᐊᖑᓇᓱᒋᐊᒃᓴᖅ, ᓱᓕ ᐊᒡᕕᐊᕈᑎᑕᖃᓚᐅᖅᐳᖅ, ᓄᓇᒧᑦ ᐅᑎᓕᓚᐅᖅᑐᑦ.  
ᐅᐊᖕᓇᖓᓂ ᓴᓂᕈᑎᐅᑉ, ᖃᑦᓯᑲᓪᓚᐃᑦ ᐃᓚᒌᓄᑦ ᓄᓇᒋᔭᐅᖏᓐᓇᖅᑐᑦ 
ᒥᑭᓪᓕᑎᑕᐅᓚᐅᖅᑐᑦ 11-ᖑᓕᖅᑐᑎᒃ ᐊᕐᕌᒍᐊᓂ 1950, ᑕᓪᓕᒪᑐᐃᓐᓇᐅᓕᖅᑐᑎᒃ 
ᐊᕐᕌᒍᐊᓂ 1970.  ᑭᓯᐊᓂ 7-ᖑᔪᑦ ᐊᕐᕌᒎᑉ ᐃᓚᖓᓂ ᐃᓂᒋᔭᐅᖃᑦᑕᓚᐅᖅᑐᑦ 
ᐃᓚᒌᓄᑦ ᐊᖑᓇᓱᒋᐊᖅᑐᑎᒃ ᐊᒻᒪ ᐃᖃᓗᒐᓱᐊᖅᑐᑎᒃ ᐊᐅᔭᒃᑯᑦ.  ᑕᒪᒃᑯᓐᓄᖓ 
ᐃᓄᖕᓄᑦ, ᑭᒃᑯᓕᒫᓄᓪᓗ, ᐃᓱᒪᓕᐅᕈᑎᖃᕐᓂᖅ ᓅᓐᓂᐊᕐᓂᕐᒧᑦ ᓄᓇᓕᖕᓄᑦ 
ᓂᕈᐊᓚᐅᓐᖏᑕᖓᑦ ᕿᒪᑐᐃᓐᓇᕐᓂᐊᕋᒥᐅᒃ ᓄᓇᒋᕙᒃᑕᑐᖃᒥᓂᒃ, 
ᐊᒃᓱᕈᓗᐊᕈᒪᓐᖏᓐᓂᕐᒧᑦ ᑕᒪᓐᓇ ᐊᑐᖅᑕᐅᓚᐅᖅᑐᖅ ᐃᓅᓯᕐᒥ ᓄᓇᒥ, ᐊᑐᕈᒪᓪᓗᑎᒃ 
ᐱᔨᑦᓯᕋᐅᑕᐅᔪᓂᒃ ᓄᓇᓕᐅᔪᓂ.  ᐃᓄᐃᑦ ᐊᖏᕈᑎᖃᖅᓯᒪᓐᖏᑦᑐᑦ ᐅᕝᕙᓘᓐᓃᑦ 
ᐊᒃᑐᖅᑕᐅᔾᔪᑎᒋᓚᐅᖅᑕᒥᓂᒃ ᑕᒪᒃᑯᓄᖓ ᐃᓅᓂᕐᒧᑦ ᓄᓇᓕᐅᔪᓂ ᐃᓕᖅᑯᓯᖏᓐᓄᑦ, 
ᐅᖃᐅᓯᖏᓐᓄᑦ ᐅᕝᕙᓘᓐᓃᑦ ᓂᕿᖃᑦᓯᐊᕆᐊᖃᕐᓂᖏᓐᓄᑦ.

ᐃᒻᒪᖄ ᐊᔾᔨᐅᖏᓐᓂᖅᐹᖓ ᐊᑐᖅᑕᐅᓚᐅᖅᑐᓂ ᑕᒪᒃᑯᓄᖓ ᐃᓱᒪᖅᓱᖅᑐᑎᒃ 
ᓄᒃᑎᖅᑐᑦ ᐊᒻᒪ ᑕᒪᒃᑯᐊ ᐊᔭᐅᖅᑕᐅᓚᐅᖅᑐᑦ ᓅᖁᔭᐅᓪᓗᑎᒃ ᐃᒃᐱᖕᓂᐊᓇᓚᐅᖅᑐᑦ 
ᐱᔪᓐᓇᕐᓂᖃᓐᖏᓐᓂᕐᒥᑦ.  ᐃᓚᖓ ᖃᐅᔨᔪᖅ, ᔫᑕ ᑕᖅᑐ, ᐅᖃᔾᔨᓚᐅᖅᑐᑦ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᓄᑦ, “ᒐᕙᒪᒃᑯᑦ ᐸᕐᓇᐅᑎᖄᓂᒃᓯᒪᔪᕕᓃᑦ ᓯᕗᓂᒃᓴᑦᑎᓐᓂᒃ.  

ᑕᐃᒪᐃᒻᒪᑦ ᐊᔾᔨᒋᓐᖏᑕᒻᒪᕆᒋᔭᖓ ᐃᓅᓯᕆᓚᐅᖅᑕᑦᑎᓐᓂᒃ ᐃᓕᓐᖓᔭᑦᑎᓐᓂᒃ.”

ᒪᑐᕋᐃᓂᖅ ᓄᓇᓕᖕᓂᑦ
ᐃᓛᓐᓂᒃᑯᑦ ᑖᒃᑯᐊ ᒐᕙᒪᒃᑯᑦ ᐲᖅᑎᑦᓯᖃᑦᑕᓚᐅᖅᑐᑦ ᐱᔨᑦᓯᕋᐅᑎᓂᒃ 

ᓄᓇᓂᒃ ᐃᓄᐃᑦ ᓄᓇᒋᐊᓂᒃᑕᖏᓐᓂ ᐊᒻᒪ ᐊᔭᐅᖅᑐᐃᓪᓗᑎᒃ ᐃᓄᖕᓂᑦ 
ᓅᖁᔨᓪᓗᑎᒃ ᖃᓂᓐᓂᖅᓴᒧᑦ ᓄᓇᓕᐅᔪᓄᑦ.  ᐅᔾᔨᕐᓇᓗᐊᖅᑐᑦ ᖃᓄᖅ ᓄᓇᓕᐅᔪᑦ 
ᐱᑕᖃᕈᓐᓃᖅᑎᑕᐅᖃᑦᑕᕐᓂᕆᓚᐅᖅᑕᖏᑦ ᓂᒋᐊᓂ ᕿᑭᖅᑖᓘᑉ.  ᑭᓪᓕᓂᖅ 
ᓄᓇᓕᒋᔭᐅᒻᒪᕆᓚᐅᖅᑐᖅ ᓄᓇᑐᐃᓐᓇᕐᒥ ᑭᒡᓕᖓᓂ ᓄᓇᕗᑦ ᐊᒻᒪ ᓄᓇᕕᒃ 
ᐊᒻᒪ ᑲᑎᕝᕕᖓᓂ ᓄᓇᑦᓯᐊᕗᑦ ᑭᒡᓕᐊᑕ.  ᐱᔭᕆᐊᑐᓚᐅᕐᒪᑦ ᖃᖓᑕᔫᒃᑯᑦ 
ᐊᒡᔭᖅᓯᕕᒋᔭᕆᐊᒃᓴᖅ ᐊᒻᒪ ᔭᒐᐃᓪᓗᑎᒃ ᐱᔨᑦᓯᕈᑕᐅᔪᓂᒃ ᐊᒻᒪ ᐃᓄᖏᑦ 
ᐊᕐᕌᒍᐊᓂ 1970 ᐊᕐᕌᒍᖏᑦ ᐊᑐᖅᑎᓪᓗᒋᑦ.  ᐃᓄᐃᑦ ᐃᓚᖃᑦᑐᑦ ᓄᓇᕕᖕᒥ 
ᕿᑭᖅᑖᓗᖕᒥᐅᖑᓐᖏᑦᑐᑦ ᓄᒃᑎᖅᑕᐅᓚᐅᖅᑐᑦ ᖃᓂᒋᔭᖏᓐᓄᑦ ᓄᓇᕕᖕᒥ 
ᓄᓇᓕᐅᔪᓄᑦ.  ᓱᓕ ᐱᖓᖕᓇᖓᓂ ᑐᔾᔮᖅ, ᐅᖓᓯᓐᖏᑦᑐᒥᒃ ᑭᓐᖓᕐᓂᑦ, 
ᒪᑐᔭᐅᓂᖓᓄᑦ ᓯᓚᓐᓂᐊᕐᕕᒃ ᐊᕐᕌᒍᐊᓂ 1970 ᐊᕕᒃᑐᖅᑕᐅᓚᐅᖅᑐᑦ ᒥᑭᓂᖅᓴᖅ 
ᓄᓇᒋᔭᐅᔪᑦ ᐃᓄᖕᓄᑦ ᓱᕋᒃᑎᖅᑕᐅᓪᓗᑎᒃ, ᐱᓗᐊᖅᑐᒥᒃ ᐃᖅᑲᓇᐃᔭᖅᑐᓄᑦ, 
ᑕᐃᒪᓐᖓᓂ ᓴᖅᑭᓯᒪᔪᖅ ᐊᕐᕌᒍᖏᓐᓂ 1940s. 

ᑕᒪᓐᓇ ᐅᖃᓕᒪᐅᑎᖃᕐᓂᖅ ᑐᕌᖓᓗᐊᖅᑐᑦ ᒪᕐᕉᖕᓄᑦ ᐃᓂᐅᔫᖕᓄᑦ 
− ᐹᓚᕕᒃ ᐊᒻᒪ ᓂᒋᐊᓂ ᓄᓇᒋᕙᐅᔪᖅ (ᕿᑭᖅᑕᐃᑦ). ᐃᓂᖏᑦ.  ᐹᓪᓚᕕᒃ 
ᐊᒻᒪ ᓴᓂᑭᓗᐊᑉ ᕿᑭᖅᑕᖏᑦ ᐃᓂᐅᓚᐅᖅᑐᑦ ᒐᕙᒪᒃᑯᑦ ᓴᓇᕝᕕᖏᑦ 
ᐃᓕᓐᓂᐊᕐᕕᓐᓂᒃ ᐊᒻᒪ ᐊᖏᕐᕋᐅᔪᓂᒃ ᒪᑐᓯᓚᐅᓐᖏᓐᓂᕐᒥᓂ.  ᑕᒪᒃᑯᐊ 
ᒪᑐᔭᐅᖕᒪᑕ ᐊᒻᒪ ᐊᑕᐅᓯᕐᒨᖅᑲᖅᑕᐅᓪᓗᑎᒃ ᐱᔨᑦᓯᕋᐅᑏᑦ ᐊᖏᓂᖅᓴᓄᑦ 
ᓄᓇᓕᐅᔪᓄᑦ, ᐊᒃᓱᕈᓗᐊᕈᓐᓃᖅᑎᑦᓯᓂᖅᓴᐅᓚᐅᕐᒪᑦ ᐊᐅᓚᑦᓯᒋᐊᖃᕐᓂᖏᑦ 
ᐊᒻᒪ ᒥᑭᓪᓕᕚᓪᓕᖅᑎᑦᓯᒐᓱᐊᕐᓂᖏᑦ ᐊᑭᖏᑦᑕ ᐱᔨᑦᓯᕋᐅᑏᑦ.  ᐱᓪᓗᒍ ᐹᓚᕕᒃ, 
ᑖᒃᑯᐊ ᒐᕙᒪᒃᑯᑦ ᐊᔭᐅᖅᑐᐃᓯᒪᓕᓚᐅᖅᑐᑦ ᐊᕐᕌᒍᓂᒃ ᖃᑦᓯᑲᓪᓚᖕᓂᑦ, ᑭᓯᐊᓂ 
ᐃᓱᒪᓕᐅᕈᑎᖃᓕᓚᐅᖅᑐᑦ ᐃᓱᓕᑦᑎᑦᓯᓪᓗᑎᒃ ᐱᔨᑦᓯᕋᐅᑎᓕᒫᓂᒃ ᐊᕐᕌᒍᐊᓂ 
1968.  ᒪᑐᓯᓗᑎᒃ ᐃᓘᓐᓇᖏᓐᓂᒃ, ᐃᓄᐃᑦ ᐊᑕᓂᖃᖅᑐᑦ ᓄᓇᒋᔭᐅᔪᓄᑦ 
ᐊᑕᓂᖃᕐᕕᖏᓐᓄᑦ, ᖃᐅᔨᒪᔭᖏᓐᓄᑦ ᐊᒻᒪ ᓈᒻᒪᒃᑐᓂᒃ ᓄᓇᒥᐅᑕᖃᖅᑐᓄᑦ ᐊᒃᓱᐊᓗᒃ 
ᓄᖑᑎᖅᑕᐅᓚᐅᖅᑐᑦ.

ᐹᓪᓚᕕᒃ

ᐃᓄᐃᑦ ᑎᓄᔾᔨᕕᐅᑉ ᑲᖏᖅᓱᑯᑖᖓᓂ ᖃᐅᔨᖃᑦᑕᖅᓯᒪᔪᑦ ᖃᓪᓗᓈᓂᒃ 
ᑕᐃᒪᓐᖓᓂᒃ 1824 ᐊᕐᕙᖕᓂᐊᖅᑏᑦ ᐅᒥᐊᕐᔪᐊᑦ ᐃᖏᕐᕋᔭᕋᓕᓚᐅᕐᒪᑕ  
ᐊᑯᑭᑦᑑᑉ ᕿᑭᖅᑖᓘᓪᓗ ᐃᒪᖓᓂ.  ᓂᐅᕕᖅᑎᒃᑯᑦ ᓂᐅᕕᕐᕕᐊᑦ ᐊᐅᐃᓚᔪᖅ 
ᕿᕕᑦᑑᒥ, ᐱᖓᖕᓇᖓᓂ ᕿᑭᖅᑕᕐᔪᐊᑉ ᐊᕐᕌᒍᐊᓂᒃ 1912 ᑎᑭᑦᑐᒍ 1927, ᐊᒻᒪ 
ᐊᓯᖃᓚᐅᕐᒥᔪᑦ, ᐱᖁᑎᖃᕐᓗᐊᓐᖏᑦᑐᓂᒃ ᓴᓂᐊᓂ ᐹᓪᓚᕕᐅᑉ ᑕᒫᓂᑦᓴᐃᓐᓇ 
ᐊᕐᕌᒍᓂ.  ᑐᒡᓕᐊᓂ ᐅᓇᑕᕐᔪᐊᖅᑎᓪᓗᒋᑦ ᓯᓚᕐᔪᐊᒥ, ᒥᐊᓕᒐᒃᑯᑦ ᐅᓇᑕᖅᑐᒃᓴᖏᑦ 
ᐋᖅᑭᒃᓯᓚᐅᖅᑐᑦ ᓯᓚᓐᓂᐊᕐᕕᖕᒥᑦ ᐹᓚᕕᖕᒥ ᐊᒻᒪ ᑐᑦᑕᕐᕕᐅᓪᓗᓂ ᐃᓄᖕᓄᑦ 
ᓄᓇᒋᔭᐅᕙᓚᐅᖅᑐᖅ ᐃᓄᖕᓄᑦ ᐊᖑᓇᓱᐊᖅᑐᑎᒃ ᑕᒪᑐᒪ ᒥᒃᓵᓂ.  ᐱᒋᐊᖅᑐᒋᑦ 
ᐊᕐᕌᒍᐊᓂ 1955, ᑖᒃᑯᐊ ᖃᓪᓗᓈᑦ ᑕᐃᑲᓃᑦᑐᑦ ᐊᒃᑐᐃᓂᖃᒻᒪᕆᓚᐅᖅᑐᑦ ᑕᒪᑐᒥᖓ 
ᐊᖏᓪᓕᕚᓪᓕᕐᓂᖓᓂᒃ ᓴᓇᔭᐅᓚᐅᖅᑎᓪᓗᒋᖅ ᑑᓚᐃᓐ ᓈᓚᒡᕕᖏᑦ ᑎᓄᔾᔨᕕᐅᑉ 
ᑲᖏᖅᓱᑯᑖᖓᓂ.  ᐊᒥᓲᓂᖅᐹᖑᓚᐅᖅᑐᑦ ᑕᒪᒃᑯᓇᓂ ᐃᓄᐃᑦ ᖃᓂᒋᔭᖏᓐᓃᑦᑐᖅ  
ᐃᓚᖓᓂ ᕿᑭᖅᑕᕐᔪᐊᑉ.  ᑖᒃᑯᐊ ᒐᕙᒪᒃᑯᑦ ᐃᓱᒫᓘᑎᖃᒻᒪᕆᓚᐅᖅᑐᑦ ᐃᓄᖕᓂᑦ 
ᑕᑎᖃᖁᔨᒐᑎᒃ ᐃᖅᑲᓇᐃᔭᕐᓂᐅᑐᐃᓐᓇᐅᓂᐊᖅᑐᓂᒃ ᑕᒪᒃᑯᓇᓂ, ᑕᐃᒪᐃᑦ, 
ᑎᓕᐅᕆᒻᒪᕆᓚᐅᖅᑐᑦ “ᓴᓗᒪᐃᓪᓕᖅᑎᑦᓯᑯᔨᒐᑎᒃ” ᓇᓪᓕᐊᓐᓄᑐᐃᓐᓇᖅ ᐃᓚᒌᓄᑦ 
ᐃᖅᑲᓇᐃᔭᖅᑐᓄᑦ ᓈᓚᒡᕕᖕᓂ.  ᓲᕐᓗ ᐃᒪᓐᓇ, ᐊᑐᐊᒐᐃᑦ ᑎᓕᐅᕆᔾᔪᑕᐅᓚᐅᖅᑐᑦ 
ᐃᓄᐃᑦ ᐱᖅᑯᓯᒥᑎᒍᑦ ᐱᓕᕇᓐᓇᖁᓪᓗᒋᑦ ᐊᒻᒪ ᐅᐸᐅᑎᖃᑦᑕᖏᓪᓗᑎᒃ ᖃᓪᓗᓈᑦ 
ᓄᓇᖃᕐᕕᒋᔭᖏᓐᓄᑦ.

ᐃᒪᓐᓇ, ᒥᐊᓕᒐᒃᑯᑦ ᓈᓚᒡᕕᖏᓐᓂ ᐃᓄᐃᑦ ᐃᖅᑲᓇᐃᔭᖅᑐᑦ ᐊᒻᒪ ᒐᕙᒪᒃᑯᑦ 
ᐃᑲᔪᖃᑦᑕᓚᐅᖅᑐᑦ ᓇᓗᓇᐃᔭᐃᓪᓗᑎᒃ ᐃᖅᑲᓇᔭᖅᑎᐅᔪᓐᓇᖅᑐᓂᒃ.

ᑖᓐᓇ ᓈᓚᒡᕕᒃ ᕿᑭᖅᑕᕐᔪᐊᓂ ᑐᑦᑕᕐᕕᐅᓚᐅᖅᑐᑦ ᐃᖏᕐᕋᔭᐅᑎᓄᑦ ᑕᐃᑯᖓ 
ᐊᒻᒪ ᐃᖃᓗᖕᓂᑦ ᐊᒻᒪ ᐊᐅᓚᑦᑎᕕᐅᓕᖅᑐᓂ ᐅᐊᖕᓇᖓᓄᑦ ᑎᓄᔾᔨᕕᐅᑉ 
ᑲᖏᑦᓱᑯᑖᖓᑕ.  ᑖᒃᑯᐊ ᒐᕙᒪᒃᑯᑦ ᒪᑭᑎᑦᓯᓚᐅᖅᑐᑦ ᐃᓕᓐᓂᐊᕐᕕᖕᒥᑦ 
ᐊᕐᕌᒍᐊᓂ 1960 ᐊᒻᒪ ᐃᓕᓐᓂᐊᖅᑎᓄᑦ ᑐᔪᕐᒥᕕᖕᒥ ᐊᕐᕌᒍᐊᓂ 1962.  ᑖᒃᑯᐊ 
ᓂᐅᕕᖅᑎᒃᑯᑦ ᑭᖑᕙᓚᐅᖅᑐᑦ ᑎᑭᒐᓱᐊᖅᑐᑎᒃ, ᒪᑐᐃᖅᑕᐅᑎᓪᓗᒍ ᓂᐅᕕᕐᕕᒃ 
ᕿᑭᖅᑕᓂ ᓴᖅᑭᓚᐅᖅᑐᖅ ᐊᕐᕌᒍᐊᓂ 1962. ᐸᓖᒃᑯᑦ ᐃᓱᒪᖏᑎᒍᑦ, ᕿᑭᖅᑕᕐᔪᐊᖅ 
ᑲᒪᒋᐅᓚᐅᖅᑐᖅ ᐸᓐᓂᖅᑑᑉ ᐸᓖᓯᖏᓐᓄᑦ ᑭᓯᐊᓂ ᑕᒫᓐᖓᑦ ᓯᕗᒧᑦ, ᕿᑭᖅᑕᕐᔪᐊᖅ 
ᑐᑦᑕᕐᕕᐅᓕᓚᐅᖅᑐᖅ ᕿᑭᖅᑖᓘᑉ ᐊᑯᑭᑦᑑᓪᓗ ᓯᓈᖓᓄᑦ.

ᑕᒪᓐᓇᐅᓕᖅᑎᓪᓗᒍ, ᐊᒥᓲᓐᖏᑦᑐᑦ ᑲᑎᒪᔪᑦ ᑕᒫᓂ 34 ᐃᓄᐃᑦ 

ᐹᓪᓚᕕᖕᒥᐅᖑᓚᐅᖅᑐᑦ, 100 ᑭᓛᒥᑕᒥᒃ ᐅᖓᓯᖕᓂᓕᒃ ᕿᑭᖅᑕᕐᔪᐊᒥᒃ.  ᑖᓐᓇ 
ᓄᓇᓕᐅᔪᖅ ᐊᑕᐅᓯᕐᒥᒃ ᐃᒡᓗᕈᓯᖃᖅᑐᒥᒃ ᐃᓕᓐᓂᐊᕐᕕᖃᖅᑐᓂ, ᐊᐅᓚᐅᑏᑦ 
ᐊᒻᒪ 7 ᐃᓄᐃᑦ ᐃᒡᓗᖏᑦ.  ᒪᓕᒃᑐᒍ ᑭᓐ ᕼᐋᐸ Kenn Harper, ᑎᑭᓚᐅᖅᑐᖅ 
ᐃᓕᓴᐃᔨᐅᒋᐊᖅᑐᖅᑐᓂ ᐊᕐᕌᒍᐊᓂ 1967, ᑖᒃᑯᐊ ᒐᕙᒪᒃᑯᑦ ᑭᒡᒐᖅᑐᐃᔨᖓᑦ 
ᑎᑭᑦᑐᓂ ᐅᐱᕐᖔᖓᓂ 1968 ᐊᒻᒪ ᑲᑎᒪᖃᑎᖃᖅᑐᑎᒃ ᓄᓇᓕᐅᔪᓂᒃ 
ᐅᓂᒃᑳᕆᐊᖅᑐᖅᑐᑦ ᐃᓕᓐᓂᐊᕐᕕᒃ ᒪᑐᓂᐊᕐᓂᖓᓂᒃ ᐊᒻᒪ ᐊᐅᓚᐅᑏᑦ 
ᓄᖅᑲᖅᑎᑕᐅᓂᐊᕐᓂᖏᓐᓂᒃ.  ᓄᓇᖃᖅᑐᑦ ᐅᖃᐅᔾᔭᐅᓚᐅᖅᑐᑦ ᓅᖁᔭᐅᓪᓗᑎᒃ 
ᕿᑭᖅᑕᕐᔪᐊᓄᑦ.  ᒪᓕᒃᑐᒋ ᒐᕙᒪᒃᑯᑦ ᑭᒡᒐᖅᑐᐃᔨᖓᑦ, ᐃᓗᖃᑦᓯᐊᕐᓂᖅᓴᐅᓂᐊᕐᒪᑕ, 
ᓂᐅᕕᕐᕕᒃ, ᐱᐅᓂᖅᓴᒥᒃ ᐋᓐᓂᐊᖅᑐᓕᕆᔭᐅᓂᖅ ᐊᒻᒪ ᐱᔭᕆᐊᑭᓐᓂᖅᓴᑦ 
ᐃᖏᕐᕋᔾᔪᑏᑦ ᓯᓚᑖᓄᑦ ᓄᓇᓕᐅᑉ.  ᐊᐅᔭᒃᑯᑦ ᐊᖑᓇᓱᐊᓚᐅᖅᑎᓪᓗᒋᑦ, ᑖᒃᑯᐊ 
ᐃᓚᒌᑦ ᓅᓕᓚᐅᖅᑐᑦ ᕿᑭᖅᑕᕐᔪᐊᓄᑦ.  ᕼᐋᐸ ᓇᓗᓇᐃᔭᐃᓚᐅᖅᑐᖅ ᑕᒪᓐᓇ 
ᓅᑎᕆᓂᖅ ᐊᔭᐅᖅᑐᐃᔾᔪᑕᐅᓚᐅᕐᓂᖏᓐᓂᒃ, ᐃᓱᒪᖅᓱᓚᐅᓐᖏᑦᑐᑦ.  ᐃᓄᐃᑦ 
ᐅᖃᓕᒪᔪᑦ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᓄᑦ ᐊᖏᖃᑎᖃᖅᑐᑦ.  ᔭᐃᑯᐱ 
ᓄᕿᓐᖓᖅ ᐅᖃᔾᔨᓚᐅᖅᑐᖅ ᑭᒡᓕᓯᓂᐊᖅᑎᒧᑦ ᐃᒡᓗᓕᐅᖅᑎ:

ᐊᐱᕆᔭᖅᑐᓚᐅᖅᑐᑦ ᐊᒻᒪ ᐊᔭᐅᖅᑐᐃᒋᐊᖅᑐᖅᑐᑎᒃ ᓅᖁᔨᓪᓗᑎᒃ.  
ᑎᑭᑎᑦᓯᖃᑦᑕᓚᐅᕋᓗᐊᕐᒪᑕ ᑭᓇᒥᒃ ᕿᑭᖅᑕᕐᔪᐊᓂᒃ ᓅᖁᔨᓪᓗᑎᒃ 
ᕿᑭᖅᑕᕐᔪᐊᓄᑦ.  ᐃᓄᖕᒥᑦ ᐃᑲᔪᖅᑎᖃᓚᐅᖅᑐᑦ.  ᖃᐃᓚᐅᖅᑐᖅ 
ᑎᓕᐅᕆᒋᐊᖅᑐᖅᑐᓂ ᐅᕙᑦᑎᓐᓂᒃ ᓅᖁᔨᓪᓗᑎᒃ ᑭᒡᒐᖅᑐᖅᑐᒋᑦ 
ᖃᓪᓗᓈᓂᒃ ᖃᐅᔨᓚᐅᖅᑐᖓ ᐊᖏᖅᑎᑐᐃᓐᓇᐅᓂᑦᑎᓐᓂᒃ .  
ᐊᑭᕋᖅᑐᖅᑎᐅᖏᓐᓇᑦᑕ ᐃᓅᓪᓗᑕ.  ᑲᑉᐱᐊᓱᓚᐅᕋᑦᑕ ᖃᓪᓗᓈᓂᒃ.  
ᓅᒍᒪᓚᐅᓐᖏᑦᑐᒍᑦ ᐱᔾᔪᑎᒋᓪᓗᒍ ᐸᕐᓇᒃᓯᒪᓚᐅᓐᖏᓐᓇᑦᑕ ᑕᒪᐅᖓ 
ᓅᓐᓂᐊᕆᐊᒃᓴᖅ.  ᑕᒪᐅᓐᖓᕋᑦᑕ, ᕿᒻᒥᕗᑦ ᑐᖁᕋᖅᑕᐅᓚᐅᖅᑐᑦ 
ᐊᒻᒪ ᖃᓄᐃᓕᐅᕐᕕᖃᓚᐅᓐᖏᑦᑐᒍᑦ.  ᐊᑖᑕᒐ ᓯᐊᕉᓕᖅᓯᑎᓪᓗᒍ 
ᖃᒧᑕᐅᔭᖅᑖᓕᓚᐅᖅᑐᖅ.

ᔮᓱᐊ ᐊᓗᑭ ᐅᖃᓚᐅᖅᑐᖅ ᐊᖓᔪᖅᑳᖏᑦ ᑐᓂᔭᐅᓂᐊᕐᓚᐅᕐᓂᖏᓐᓂᒃ 
ᑯᕕᑦᓴᐅᑎᒋᔭᖅᑐᓂᒃ ᐃᒪᖃᕐᓗᑎᒃ, ᐃᒡᓗᖃᑦᓯᐊᕐᓗᑎᒃ, ᐃᓕᓐᓂᐊᕐᓂᖃᑦᓯᐊᕐᓗᑎᒃ 
ᐊᒻᒪ ᐃᖅᑲᓇᐃᔭᕐᕕᒃᓴᖃᑦᓯᐊᕐᓗᑎᒃ ᕿᑭᖅᑕᕐᔪᐊᓂ.  ᒥᔅᑕ ᐊᓗᑭᐅᑉ ᐊᖓᔪᖅᑳᖏᑦ 
ᐅᑕᖅᑭᓚᐅᖅᑐᑦ ᐊᕐᕌᒍᑲᓴᖕᓂᑦ ᐊᕙᑎᓄᑦ ᓄᒃᑎᖅᑕᐅᓚᐅᖅᑐᑎᒃ ᐃᒡᓗᓂᒃ 
ᓱᓪᓗᓕᒃᑯᑦ ᑯᕕᕝᕕᖃᖅᑐᓂᒃ.

ᓂᒋᐊᓂ ᓄᓇᒋᔭᐅᔪᖅ ᓴᓂᓗᐊᑉ ᕿᑭᖅᑕᖏᑦ

ᐊᕐᕌᒍᐊᓂ 1959, ᐃᓕᓐᓂᐊᕐᕕᒃ ᒪᑐᐃᖅᑕᐅᓪᓗᓂ ᓂᒋᐊᑕ ᐃᓱᐊᓂ ᕿᑭᖅᑕᐃᑦ 
ᓄᓇᕕᖓ, ᐃᓂᒋᓕᖅᑕᖓᓂ ᓂᒋᐊᓂ ᓄᓇᒋᕙᐅᔫᑉ.  ᐅᖓᑖᓄᑦ 12 ᐃᓕᓐᓂᐊᖅᑐᑦ 
ᑎᑎᖅᑕᐃᓯᒪᓚᐅᖅᑐᑦ ᐃᓕᓐᓂᐊᓕᖅᑐᑦ 1960-61, ᐊᒥᓱᑦ ᓅᑕᐅᓪᓗᑎᒃ ᓂᒋᐊᓄᑦ 
ᓄᓇᒋᔭᐅᒧᒧᑦ ᑕᐃᑲᓐᖓᑦ ᐃᓚᒌᑦ ᓄᓇᒋᕙᒃᑕᖏᓐᓂ ᒐᕙᒪᒃᑯᑦ ᓇᓗᒐᓗᐊᖅᑎᓪᓗᒋᑦ 
ᐱᔨᑦᓯᕋᐃᓐᓇᕐᓂᐊᕆᐊᒃᓴᖅ ᑕᐃᑲᓂ ᓴᓂᑭᓗᐊᑉ ᕿᑭᖅᑕᖏᓐᓂ ᐅᕝᕙᓘᓐᓃᑦ 
ᐋᖅᑭᒃᓯᓗᑎᒃ ᐊᑕᐅᓯᕐᒥᒃ ᓄᓇᒋᕙᐅᖏᓐᓇᕐᓂᐊᖅᑐᒥᒃ.  ᐊᑕᐅᓯᐊᖅᑐᑎᒃ, ᐃᓄᐃᑦ 
ᐅᐸᐅᑎᑎᑕᐅᑦᑕᐃᓕᒪᓚᐅᖅᑐᑦ ᓄᓇᓕᐊᕆᑎᑕᐅᓯᒪᔪᓂ,  ᐋᖅᑭᒃᓯᔪᒪᓚᐅᖅᑐᑦ 
ᐃᓕᓐᓂᐊᕐᕕᖕᒥᒃ ᐃᓚᖓᓂ ᓄᓇᐅᔪᑉ ᐊᒻᒪ ᓂᐅᕕᕐᕕᒃ ᐊᓯᐊᓃᓪᓗᓂ.

ᐊᕐᕌᒍᐊᓂ 1967, ᓄᑖᖅ ᑎᑭᕋᑖᖅᓯᒪᔪᖅ ᐊᕕᒃᑐᖅᓯᒪᓂᐅᔪᒧᑦ 
ᐊᐅᓚᑦᑎᔨ ᑎᓕᐅᕆᓚᐅᖅᑐᖅ ᐃᓐᓇᕐᓄᑦ ᐃᓕᓴᐃᔨᓂᒃ ᑲᑎᒪᖃᑎᖃᖁᓪᓗᒋᑦ 
ᐅᖃᐅᓯᖃᕐᓂᐊᕐᓗᑎᒃ ᓄᓇᓕᖕᓂ ᐊᐅᓚᔾᔪᑎᒃᓴᓂᒃ, ᐃᓚᐅᓪᓗᑎᒃ ᐃᓗᐊᓐᖏᔾᔪᑕᐅᔪᖅ 
ᐊᑕᓯᕐᒨᖅᑎᑦᓯᒐᔭᕐᓂᖅ ᓄᓇᓕᖕᒧᑦ.  ᐅᖃᖅᑐᓂ ᑖᒃᑯᐊ ᐃᓄᐃᑦ “ᐃᓘᓐᓇᑎᒃ 
ᐊᖏᑦᓯᐊᕐᓂᖏᓐᓂᒃ” ᑖᒃᑯᐊ “ᓴᖅᑭᑎᑦᓯᓂᐊᕐᓗᑎᒃ ᐊᑕᐅᓯᕐᒥᑦ ᐊᖏᔪᒥᒃ 
ᓄᓇᓕᖕᒥᑦ ᑖᒃᑯᐊ ᒪᕐᕉᒃ ᐋᖅᑮᒐᔭᖅᑐᑦ ᐊᒥᓱᓂᒃ ᐊᑲᐅᓐᖏᓕᐅᕈᑕᐅᔪᓂᒃ 
ᐊᒻᒪ ᑐᐊᕕᓗᐊᕐᓂᐅᔪᒥᒃ.”  1968-ᒥ, ᑖᓐ ᕕᓯᑦ Don Bissett, ᖃᐅᔨᓴᖅᑎᐅᔪᖅ, 
ᐅᖃᓚᐅᖅᑐᖅ  ᐃᓄᓕᕆᔨᑐᖃᒃᑯᓐᓂ ᑖᓐᓇ ᒫᓐᓇ ᐃᓂᒋᔭᐅᔪᖅ ᐃᓕᓐᓂᐊᕐᕕᖕᒧᑦ, 
ᓂᒋᐊᓂ ᓄᓇᒋᔭᐅᔫᑉ, ᐆᒪᔪᖃᓐᖏᓗᐊᕐᓂᖓᓄᑦ ᓄᓇᓕᐅᔪᓂ ᐱᑕᖃᕆᐊᖃᕋᔭᖅᑐᑦ.  
ᑲᑎᒪᓂᖃᓚᐅᖅᑐᑦ ᐋᑐᕚᒥ ᒫᔾᔨ 1969 ᐃᓱᒪᒃᓴᖅᓯᐅᕈᑎᖃᖅᑐᑎᒃ 
ᐱᕙᓪᓕᐊᑎᑕᐅᔪᒃᓴᐅᖕᒪᖔᖅ ᓴᓂᑭᓗᐊᑉ ᕿᑭᖅᑕᖏᑦ ᓴᖅᑭᓐᓂᐊᕐᓗᓂ ᓴᓂᑭᓗᐊᕐᒥ 
ᐅᕝᕙᓘᓐᓃᑦ ᓂᒋᐊᓂ ᐃᓂᒋᔭᐅᔫᑉ, ᐊᒻᒪ ᓇᓗᓇᐃᕐᓗᒋᑦ ᓯᕗᓪᓕᐊᔾᔭᐅᒋᐊᓖᑦ 
ᐱᕙᓪᓕᐊᑎᑦᓯᓂᕐᒧᑦ.  ᐅᓂᒃᑳᕐᓂᖃᓚᐅᕋᑎᒃ, ᑎᑎᖃᑦ ᐋᖅᑭᒃᓯᓚᐅᖅᑐᑦ ᑖᓐᓇ 
ᑲᑎᒪᓂᖅ ᐃᓱᒪᓕᐅᕈᑎᖃᕐᓂᖓᓂᒃ ᓯᕗᓂᒃᓴᒥ ᐱᕙᓪᓕᐊᑎᑕᐅᔪᒃᓴᓕᒫᑦ 
ᐊᖏᓪᓕᒋᐊᕆᓂᕐᒧᑦ ᓴᖅᑭᒐᔭᕐᓂᖏᓐᓂᒃ ᑲᓇᓐᓇᖓᓂ ᓄᓇᒋᔭᐅᕙᒃᑐᓂ 

ᐃᓄᐃᑦ ᓴᓂᑭᓗᐊᕐᒥ ᐅᖃᓕᒪᓚᐅᖅᑐᑦ ᑭᒡᓕᓯᓂᐊᖅᑎᒧᑦ ᐃᒡᓗᓕᐅᖅᑎ 
ᐱᔾᔪᑎᒋᓪᓗᒍ ᑲᑎᒪᓂᐅᓚᐅᖅᑐᑦ ᐃᓱᒪᒃᓴᖅᓯᐅᕈᑕᐅᓗᓂ ᓇᓪᓕᐊᒃ 
ᓄᓇᓕᒃ ᐱᕙᓪᓕᑎᑕᐅᓂᐊᕐᓂᖓᓂᒃ.  ᓴᓂᑭᓗᐊᖅ ᓂᕈᐊᖅᑕᐅᓚᐅᖅᑐᖅ 
ᐱᐅᒋᔭᐅᓂᖅᓴᐅᓪᓗᓂ ᐃᓂᖓ ᒐᕙᒪᒃᑯᓐᓄᑦ ᐊᒻᒪ ᐃᓄᐃᑦ ᓄᓇᖃᖅᑐᑦ 
ᐊᒥᓲᓂᖅᓴᐅᖕᒪᑕ ᓴᓂᐊᓂ ᓂᒋᐊᓂ ᓄᓇᒋᔭᐅᔫᑉ.  ᐊᕐᕋᒍᐊᓂ 1969-1970, ᑖᒃᑯᐊ 

ᐃᓄᐃᑦ ᓂᒋᐊᓂ ᓄᓇᒋᔭᐅᕙᒃᑐᖅ ᐊᒃᓱᕈᖅᑎᑕᐅᒻᒪᕆᓕᓚᐅᖅᑐᑦ ᓄᒃᑎᖁᔭᐅᓪᓗᑎᒃ 
ᑐᐊᕕᖅᑐᒥᒃ ᓴᓂᑭᓗᐊᕐᒧᑦ.  ᒪᐃᓇ ᐃᔭᐃᑦᑐᖅ ᐅᖃᐅᔾᔨᓚᐅᖅᑐᖅ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᒧᑦ, “ᑖᒃᑯᐊ ᒐᕙᒪᒃᑯᑦ ᐊᖓᔪᖅᑳᖓᑦ ᖃᐃᓚᐅᖅᑐᖅ 
ᐅᕙᑦᑎᓐᓄᑦ, ᐃᓄᓕᕆᔨ ᖃᐃᓚᐅᖅᑐᖅ.  ᑐᐱᕐᒥᐅᑕᐅᓚᐅᖅᑐᒍᑦ.  ᐃᖅᑲᐅᒪᓕᕌᖓᒃᑯ 
ᓴᔪᓕᖃᑦᑕᖅᑐᖓ.  ᐅᖃᐅᔾᔭᐅᓚᐅᖅᑐᒍᑦ ᓄᒃᑎᖅᑕᐅᓂᐊᖅᑐᒍᒡᒎᖅ 
ᑲᓇᓐᓇᖓᓂ ᓄᓇᒋᕙᐅᔪᒧᑦ ᐊᒻᒪ ᒪᓕᓐᖏᒃᑯᑦᑕ ᒐᕙᒪᒃᑯᓐᓄᑦ ᖃᓄᓕᒫᖅ 
ᐃᑲᔪᖅᑕᐅᔾ’ᔮᖏᓐᓂᑦᑎᓐᓂᒃ.” 

ᐃᓄᐃᑦ ᐃᖅᑲᐅᒪᖕᒥᔪᑦ ᑖᒃᑯᐊ ᒐᕙᒪᒃᑯᑦ ᐃᑲᔫᑎᖃᓐᖏᑦᓯᐊᓚᐅᖅᑐᑦ 
ᓄᒃᑎᖅᑕᐅᓂᕐᒧᑦ;  ᐃᓄᐃᑦ ᓅᓚᐅᖅᑐᑦ ᓇᖕᒥᓂᖅ ᐅᒥᐊᒥᓄᑦ, ᖃᒧᑕᐅᔭᒃᑯᑦ 
ᐊᒻᒪ ᕿᒧᒃᓯᒃᑯᑦ.  ᐃᓚᖏᑦ ᑲᑎᒪᔪᑦ ᐊᕕᒃᑎᑕᐅᓪᓗᑎᒃ, ᐃᓚᖏᑦ ᐊᔪᖅᓯᑦᑎᓪᓗᒋᑦ 
ᓯᑯᒥ ᐅᕝᕙᓘᓐᓃᑦ ᐅᒥᐊᒥᓂᒃ ᓄᓇᒃᑯᑦ ᐊᒡᔭᖅᓯᒋᐊᖃᖅᑐᑎᒃ.  ᓈᓚᐅᑎᖃᕋᓂ, 
ᓂᕿᖃᑦᓯᐊᕋᑎᒃ ᐊᒻᒪ ᐃᓄᒋᐊᓗᐊᖅᑐᑎᒃ ᐅᒥᐊᑦ (ᐃᓚᐅᓪᓗᑎᒃ ᐃᓐᓇᑐᖃᐃᑦ, 
ᓱᕈᓯᐊᓛᑦ), ᓅᓐᓂᖓ ᐊᑦᑕᕐᓇᓚᐅᖅᑐᖅ.  ᑎᑭᒃᑲᒥᒃ ᓴᓂᑭᓗᐊᕐᒧᑦ, 
ᐃᒡᓗᖃᖅᑎᑦᓯᓂᐊᕐᓂᕋᕐᓂᖓᑦ ᐱᑕᖃᓚᐅᓐᖏᑦᑐᖅ.  ᐊᒥᓱᑦ ᓄᒃᑎᖅᑕᐅᔪᑦ 
ᕿᒪᐃᓚᐅᕐᒪᑕ ᐱᖁᑎᒥᓂᒃ, ᓂᕆᐅᒃᑐᑎᒃ ᐱᑕᖃᖅᑎᑕᐅᓂᐊᕐᓂᖏᓐᓂᒃ 
ᐊᑐᕆᐊᖃᓗᐊᖅᑐᑦ ᐃᓅᓂᐊᕐᓗᓂ ᓴᓂᑭᓗᐊᕐᒥ.  ᓘᑎ ᐊᔭᒍᑕᐃᓐᓇᖅ 
ᐅᖃᐅᔾᔨᓚᐅᖅᑐᖅ ᑭᒡᓕᓯᓂᐊᖅᑎᓂᒃ ᐊᑐᓚᐅᖅᑕᓂ ᐱᓪᓗᒍ:

ᑭᖑᓪᓕᖅᐹᖑᖃᑕᐅᓚᐅᖅᑐᖓ ᑕᐃᑲᓐᖓᑦ ᓂᒋᐅᓂᒃ ᓄᓇᒋᔭᐅᔪᒥ.  
ᑭᒃᑯᓕᒫᑦ ᓅᓯᒪᓕᖅᑎᓪᓗᒋᑦ ᑕᒡᕗᖓ (ᓴᓂᑭᓗᐊᑦ) ᑭᓯᐊᓂ 
ᓅᒍᒪᓚᐅᓐᖏᓐᓇᒪ.  ᑕᒡᕗᓐᖓᖅᐸᓪᓕᐊᓪᓗᑕ ᓱᓇᐃᕈᓚᐅᖅᑐᒍᑦ 
ᐱᔾᔪᑎᒋᓪᓗᒍ ᑕᒃᓰᓐᓇᓚᐅᕐᒪᑦ ᐅᓪᓗᒃᑯᑦ ᓅᒐᓱᐊᖅᑎᓪᓗᑕ ᑕᒪᐅᖓ…
ᕿᒪᓚᐅᖅᑕᕗᑦ ᐃᒡᓗᕗᑦ, ᐊᓐᓄᕌᒡᒋᑐᐃᓐᓇᖅᑐᑕ ᐊᑐᖅᑕᑦᑎᓐᓂᒃ;  
ᕿᒪᓚᐅᖅᑕᕗᑦ ᑭᓱᓕᒫᕗᑦ.. ᐃᓱᒪᓪᓗᑕ ᐅᑎᕐᓂᐊᕐᓂᑦᑎᓐᓂᒃ.  ᑕᒡᕗᖓ 
ᓅᒃᑲᑦᑕ ᐃᑲᔪᖅᑕᐅᓂᖃᓚᐅᓐᖏᑦᓯᐊᖅᑐᒍ ᑭᓱᒐᓚᖕᒧᓪᓘᓐᓃᑦ.  
ᐊᓂᑐᐃᓐᓇᖅᑐᑕ ᐃᒡᓗᑦᑎᓐᓂᒃ.  ᖁᕕᐊᓇᓐᖏᒻᒪᕆᓚᐅᖅᑐᖅ ᑕᒪᓐᓇ 
ᐅᕙᓐᓄᑦ.

ᐊᓯᖏᑦ ᓄᓇᖃᖅᑐᑦ ᐅᖃᓕᒪᖃᑦᑕᓚᐅᖅᑐ ᐱᔾᔪᑎᒋᓪᓗᒋᑦ ᓈᒻᒪᖏᑦᑐᑦ 
ᐊᒻᒪ ᐊᒥᒐᖅᑐᑦ ᐃᒡᓗᐃᑦ ᓴᓂᑭᓗᐊᕐᒥ.  ᑖᓐᓇ ᐊᓂ ᐊᐸᖅᑲᖅ-ᐊᔭᒍᑕᐃᓐᓇᖅ, 
ᓅᑕᐅᕌᓂᒃᓯᒪᓚᐅᖅᑐᖅ ᓂᒋᐊᓃᑦᑐᒧᑦ ᓄᓇᓕᖕᒧᑦ ᐊᕐᕌᒍᐊᓂ 1962, ᑖᒃᑯᐊ 

ᓯᕗᓪᓕᖅᐹᖑᓚᐅᖅᑐᑦ ᓅᑕᐅᓪᓗᑎᒃ ᓂᒋᐊᓂ ᓄᓇᒋᔭᐅᔪᒧᑦ.  ᐅᖃᐅᔾᔨᓚᐅᖅᑐᑦ 
ᕿᒡᓕᓯᓂᐊᖅᑎᒥᒃ, “ᑐᔪᕐᒥᓪᓗᑕ ᑭᓯᐊᓂ ᐊᓯᑦᑎᓐᓂ ᑕᒪᐅᖓ ᑎᑭᒃᑲᑦᑕ.  … ᐃᒡᓗᐃᑦ 
ᓱᓕ ᓴᓇᔭᐅᓚᐅᕐᓂᖏᑎᓪᓗᒋᑦ.”

ᐃᒥᓕ ᑕᑲᑕᒃ ᐊᑐᓚᐅᖅᑐᖅ ᓇᓗᓈᕿᔪᓂᒃ ᐊᒻᒪ ᓇᓗᓇᖅᑐᓂᒃ ᑕᒪᓐᓇ 
ᓅᑕᐅᓂᖅ ᐱᔾᔪᑎᒋᓪᓗᒍ.

ᖃᐅᔨᒪᓚᐅᓐᖏᑦᑐᒍᑦ ᑕᒪᐅᖓ ᓄᒃᑎᕐᓂᑦᑎᓐᓂᒃ, 
ᑕᒫᓃᓐᓂᐊᖅᑐᕆᓚᐅᖅᑐᒍ ᐊᑯᓂᐅᓐᖏᑦᑐᖅ.  ᑭᓱᒐᓛᑦᑎᓐᓂᒃ 
ᓇᒃᓴᕋᑕ.  ᐊᓪᓛᑦ ᐱᐊᕋᒃᑲ ᓱᓇᖃᓚᐅᓐᖏᑦᑐᑦ;  
ᐊᑲᖅᓴᕈᑎᒃᓴᖃᓐᖏᑦᑐᑦ.  ᐅᓐᓄᐊᒃᑯᑦ, ᕿᑐᓐᖓᒃᑲ ᐃᒃᑮᖃᑦᑕᓚᐅᖅᑐᑦ.  
ᐊᖏᕐᕋᑲᐅᑎᒋᓂᐊᖅᑐᕆᓚᐅᕋᑦᑕ ᐊᒪ ᖃᐅᔨᓪᓗᑕ ᑕᒪᐅᖓ 
ᓄᒃᑎᖅᑐᒍᑦ.  ᐃᖏᕐᕋᔾᔪᑎᑖᖅᑎᑕᐅᓚᐅᓐᖏᑦᑐᒍᑦ ᐊᐃᒃᓯᕈᑎᒃᓴᓂᒃ 
ᐱᖁᑎᑦᑎᓐᓂᒃ.  ᐃᓕᔭᐅᓚᐅᖅᑐᒍᑦ ᐃᒡᓗᕋᓛᕆᔭᐅᔪᒧᑦ.  ᐅᓐᓄᒃᑯᑦ, 
ᐃᒡᓗᒥ, ᐊᑭᓯᖃᓐᖏᑦᓯᐊᖅᑐᑕ, ᑭᓱᒥᒃ ᑎᒍᓯᓚᐅᓐᖏᓐᓇᑦᑕ.  ᑭᓱᓕᒫᕗᑦ 
ᕿᒪᓚᐅᕋᑦᑎᒍ.  ᐊᓐᓄᕌᑐᐊᕗᑦ ᐱᓚᐅᖅᑕᕗᑦ, ᐊᓯᔾᔨᐅᑎᒃᓴᖏᓪᓗ ᐱᐊᕋᐃᑦ.  
ᑐᑎᑦᓴᐅᑎᒋᓂᐊᖅᑐᕆᓚᐅᕋᑦᑕ,  ᖃᓄᑎᒋ ᐅᕙᓃᓐᓂᐊᕐᓂᑦᑎᓐᓂᒃ 
ᖃᐅᔨᒪᓚᐅᓐᖏᑦᑐᒍᑦ, ᑐᓴᖅᑎᑕᐅᓚᐅᓐᖏᓐᓇᑦᑕ ᖃᓄᑎᒋ 
ᑕᒡᕙᓃᓐᓂᐊᕐᓂᑦᑎᓐᓂᒃ ᐅᕝᕙᓘᓐᓃᑦ ᓱᖕᒪᑦ.  ᓱᒃᑯᕈᓘᓕᓚᐅᖅᑐᒍᑦ 
ᑕᒡᕙᓂ.  ᐅᓐᓄᒃᑯᑦ, ᖃᐅᔨᓕᓚᐅᕐᒥᔪᒍᑦ ᓯᓂᒡᕕᒃᓴᖃᓐᖏᑦᑐᒍᑦ, ᐃᓄᖕᓄᑦ 
ᑐᓂᐅᖅᑲᖅᑕᐅᓪᓗᑕ ᓯᓂᒡᕕᒃᓴᑦᑎᓐᓂᒃ.

ᐋᓂ ᐊᐸᖅᑲᖅ-ᐊᒍᑕᐃᓐᓇᖅ ᐃᖅᑲᐅᒪᖕᒥᔪᖅ ᖁᕕᓱᒍᓐᓃᖅᑎᓪᓗᒋᑦ 
ᐊᖓᔪᖅᑳᖏᑦ, ᓱᕈᓯᒡᒋᖅᑐᑎᒃ ᑎᑭᑉᐸᓪᓕᐊᔪᑦ ᓴᓂᑭᓗᐊᕐᒧᑦ:

ᐱᒋᐊᓐᖓᕐᓂᖓᓂ ᐅᐱᕐᖔᖅ ᑎᑭᑉᐸᓪᓕᐊᓕᓚᐅᖅᑐᑦ ᑕᒡᕗᖓ ᐅᒥᐊᒃᑯᑦ 
ᐊᒻᒪ ᐃᑲᔪᖅᑕᐅᓂᖃᓐᖏᑦᓯᐊᖅᑐᑎᒃ ᑭᓇᒥᒃ.  ᐊᒻᒪ ᐅᐱᓐᓇᕋᓂ ᐱᐊᕋᐃᑦ 
ᑳᓕᓚᐅᖅᑐᑦ .  ᐊᒻᒪ ᐊᐅᓚᒍᓐᓇᐃᓪᓕᓗᑎᒃ ᑳᓗᐊᒧᑦ.  ᐃᓚᖓᑦ ᐱᐊᕋᖅ 
ᐊᓈᓇᒥᓂᒃ ᐊᒫᒪᒃᑐᓂ.  ᐊᑕᐅᓯᖅ ᐊᕐᓇᖅ ᐊᒫᒪᒃᑎᑦᓯᖃᑦᑕᓚᐅᖅᑐᖅ 
ᐊᓯᖏᓐᓂᒃ ᕿᑐᓐᖓᒥᓂᒃ.  ᐊᕙᓗᔭᐅᓯᒪᓪᓗᑎᒃ ᓯᑯᓄᑦ ᑕᒪᐅᖓ 
ᐱᓱᒋᐊᖃᓕᓚᐅᖅᓯᒪᔪᑦ.  ᐃᖅᑲᐅᒪᔪᖓ, ᐊᕐᕌᒍᒋᓚᐅᖅᑕᖓ 1970.  
ᐊᒃᓱᕈᖅᑐᒻᒪᕆᐊᓘᓚᐅᖅᑐᑦ ᑕᐃᒃᑯᐊ;  ᓱᕈᓯᖏᑦ ᑳᒃᑐᑎᒃ ᐊᒻᒪ 

ᐊᐅᓚᔪᓐᓇᐃᓪᓕᓪᓗᑎᒃ.

ᓇᐃᓪᓕᑎᕐᓗᒍ, ᖃᐅᔨᓚᐅᖅᑐᖅ ᐅᖃᓕᒪᔪᖅ ᓯᕗᕌᓐᓂ ᕿᑭᖅᑕᓂ ᓱᓕᔪᒥᒃ 
ᑭᒡᓕᓯᓂᐊᖅᑏᑦ ᐃᓱᒪᓚᐅᖅᑐᑦ ᓯᓚᐃᕐᕆᔭᕕᓂᐅᓂᖏᓐᓂᒃ ᐅᕝᕙᓘᓐᓃᑦ 
ᐊᔭᐅᖅᑐᖅᑕᐅᔪᕕᓂᐅᓂᖏᓐᓂᒃ ᓅᖁᔭᐅᓪᓗᑎᒃ.  ᐸᓯᒃᓯᔪᑦ ᒐᕙᒪᒃᑯᓐᓂᒃ 
ᐃᑲᔪᓚᐅᓐᖏᓐᓂᖏᓐᓂᒃ ᓄᒃᑎᖅᑎᓪᓗᒋᑦ ᐊᒻᒪ ᐊᑦᑕᕐᓇᑐᒨᖅᑎᑕᐅᓯᒪᓂᖏᓐᓄᑦ.  
ᐅᓂᒃᑳᕐᕕᐅᓪᓚᕆᓚᐅᖅᓯᒪᒐᑎᒃ ᓱᖕᒪᖅ ᓄᒃᑎᕆᐊᖃᕐᓂᖏᓐᓂᒃ.

ᑭᑭᖅᑖᖕᒥᐅᑦ ᖃᐅᔨᓚᐅᖅᑐᑦ  ᐊᔾᔨᒌᓐᖏᑦᑐᓂᒃ ᐃᓱᒪᖅᓱᕐᓂᐅᔪᓂᒃ, 
ᐊᔭᐅᖅᑐᖅᑕᐅᔪᓂᒃ ᐊᒻᒪ ᐊᓯᐊᒎᕕᖃᖅᑎᑕᐅᓐᖏᑦᑐᓂᒃ ᓄᒃᑎᖅᑎᓯᑎᓪᓗᒋᑦ 
ᐊᑯᓐᖓᓐᓂ 1950 ᐊᒻᒪ 1975, ᑭᐅᔾᔪᑎᒋᔭᐅᒐᔪᒃᑐᑦ ᒐᕙᒪᒃᑯᒃ ᓯᕗᓪᓕᐅᑎᓯᒪᔭᖏᓐᓄᑦ.  
ᒐᕙᒪᑐᖃᒃᑯᑦ ᑐᕌᒐᕆᓗᐊᓚᐅᖅᑕᖏᑦ ᐊᑭᕋᖅᑑᑎᖃᑦᑕᓚᐅᖅᑐᑦ.  ᐃᓚᖓᓐᓂᑦ 
ᐃᒪᐃᒍᒪᓪᓗᑎᒃ, ᐃᓄᖕᓂᓪᓗ ᓇᖕᒥᓂᖅ-ᒪᑭᒪᔪᓐᓇᖁᔨᓪᓗᑎᒃ ᐊᖑᓇᓱᐊᕐᓂᒃᑯᑦ, 
ᐃᖅᑲᓇᐃᔭᕐᓂᒃᑯᓪᓘᓐᓃᑦ.  ᑕᐃᑦᓱᒪᓂᐅᑎᓪᓗᒍ, ᓄᓇᖃᖁᔨᓚᐅᕐᒪᑕ 
ᒐᕙᒪᒃᑯᓐᓄᑦ ᐋᖅᑭᒃᑕᐅᓯᒪᔪᓂᒃ ᓄᓇᓕᐅᖏᓐᓇᕐᓂᐊᖅᑐᓂᒃ ᐊᑭᑭᓐᓂᖅᓴᐅᓗᓂ 
ᐃᓕᓐᓂᐊᖅᑎᑦᓯᓂᖅ, ᐋᓐᓂᐊᖅᑐᓕᕆᓂᖅ ᐊᒻᒪ ᐊᓯᖏᑦ ᒐᕙᒪᒃᑯᑦ ᐱᔨᑦᓯᕋᐅᑎᖏᑦ.  
ᐃᓄᐃᑦ ᐃᓱᒪᓕᐅᖅᑐᑦ ᓅᒍᒪᓪᓗᑎᒃ, ᐅᖃᐅᔾᔭᐅᖃᑦᑕᓚᐅᖅᑐᑦ ᓇᓗᓇᐃᕐᕕᐅᓪᓗᑎᒃ 
ᐃᒡᓗᒃᓴᖃᕋᔭᕐᓂᖏᓐᓂᒃ, ᐃᓕᓐᓂᐊᕐᕕᖃᑦᓯᐊᕐᓗᑎᒃ, ᓂᖃᐃᑑᑎᑖᑦᓯᐊᖃᑦᑕᕐᓗᑎᒃ 
ᐊᒻᒪ ᐋᓐᓂᐊᖅᑐᓕᔭᐅᑦᓯᐊᕐᓗᑎᒃ.  ᐃᓚᖏᑦ ᐃᓄᐃᑦ ᑐᑭᓯᓂᕐᓗᓚᐅᖅᑐᑦ 
ᐅᖃᐅᔾᔭᐅᓂᕐᒥᓂᒃ, ᑭᓯᐊᓂ ᐊᓯᖏᑦ ᑭᓱᒥᓪᓘᓐᓂᑦ ᑐᓂᔭᐅᓚᐅᓐᖏᑦᑐᑦ 
ᑐᓂᔭᐅᓂᐊᕐᓂᕋᖅᓯᒪᔪᓂᒃ.

ᕿᑭᖅᑖᓗᖕᒥᐅᑦ ᐊᒃᓱᕈᐊᓴᓂᖃᒻᒪᕆᓚᐅᖅᑐᑦ ᐃᓕᓯᒪᕐᔪᐊᖅᑐᓄᑦ ᑕᐃᔭᐅᔪᖅ 
“ᑐᖁᑎᕆᓂᖅ ᐊᖏᕐᕋᕆᔭᐅᔪᓂᒃ) ᐊᐅᓪᓚᕋᒥᒃ ᓄᓇᒥᓂᒃ.  ᐃᓄᖕᓄᓪᓕ, 
ᔭᒐᐃᓂᖅ ᐊᖏᕐᕋᒥᒃ, ᔭᒐᐃᓂᑐᐃᓐᓇᐅᖏᒻᒪᑦ ᐃᒡᓗᒥᒃ;  ᓱᕋᐃᓚᐅᖅᑐᖅ 
ᐊᑕᓂᖃᒻᒪᕆᖕᓂᖏᓐᓂᒃ ᐃᓄᐃᑦ ᓄᓇᒧᑦ ᐊᒻᒪ ᐆᒪᔪᕐᓄᑦ.  ᑭᒡᒐᖅᑐᐃᔪᖅ 
ᔭᒐᐃᓚᐅᕐᓂᖏᓐᓂᒃ ᐃᖕᒥᒃᑰᕈᓐᓇᕐᓂᕐᒥᒃ ᐊᒻᒪ ᔭᒐᑎᑦᓯᓪᓗᑎᒃ ᐃᓅᓯᕆᔭᐅᔪᓂᒃ.

 “ᐱᔪᓐᓇᕐᓂᖃᓐᖏᓐᓂᖅ” ᓴᖅᑭᒐᔪᓚᐅᖅᑐᖅ ᐃᓄᐃᑦ ᐅᖃᐅᓯᖏᑦ ᑖᒃᑯᓄᖓ 
ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ.  ᐃᓚᖓᓐᓂ ᑖᒃᑯᐊ ᑭᒡᓕᓯᓂᐊᖅᑏᑦ 
ᐃᓕᓐᓂᐊᖅᑎᑦᓯᓂᖃᖅᑎᓪᓗᒋᑦ ᑲᑎᒪᓯᓐᓈᑦ, ᐃᓚᐅᔪᑦ ᐊᖏᖃᑎᖐᓚᐅᖅᑐᑦ 
ᑖᒃᑯᐊ ᒐᕙᒪᒃᑯᑦ ᐊᑐᕐᓂᕐᓗᓚᐅᖅᑐᑦ ᐃᓄᐃᑦ ᐃᓅᓯᖏᑦ ᐱᔭᕆᐊᑐᔪᒃᑰᖅᑎᓪᓗᒋᑦ 
ᐊᕙᑎᒥᑎᒍᑦ. ᐃᖏᕐᕋᔪᓕᕆᓂᖅ, ᑐᓴᐅᒪᖃᑦᑕᐅᑎᓂᕐᓗ ᕿᑭᖅᑖᓗᖕᒥ 

ᐱᑕᖃᓗᐊᓚᐅᓐᖏᒻᒪᑕ ᐊᒻᒪ ᓱᓕ ᖃᓪᓗᓈᓄᑦ ᑎᒍᒥᐊᖅᑕᐅᔪᑦ.  ᑕᐃᒪᐃᒻᒪᑦ,  
ᐃᓄᐃᑦ ᐱᕕᒃᓴᖃᖅᑎᑕᐅᒐᑎᒃ ᐊᐅᓪᓚᓚᐅᖅᑐᑦ, , ᐅᑎᕈᓐᓇᕐᓂᕐᒧᓪᓘᓐᓃᑦ 
ᐃᓚᒌᑦ ᓄᓇᒋᕙᒃᑕᖏᓐᓄᑦ ᓄᒃᑎᓚᐅᖅᑎᓪᓗᒋᑦ ᓄᓇᓕᖕᓄᑦ.  ᐊᖏᔪᑦ 
ᐃᓂᖃᕈᓐᓃᖅᑎᑕᐅᓚᐅᖅᑐᑦ, ᐲᖅᑕᐅᓪᓗᑎᒃ ᐊᒻᒪ ᑐᐊᕕᕐᓇᖅᑐᒃᑰᑎᑕᐅᓪᓗᑎᒃ 
ᐃᓄᐃᑦ ᐊᓐᓂᐊᕐᓂᕐᒧᑦ, ᐃᓕᓐᓂᐊᕆᐊᖃᕐᓂᕐᒧᑦ ᐅᕝᕙᓘᓐᓂᑦ ᑮᓇᐅᔭᓕᐅᕈᑎᒃᓴᓂᒃ 
ᐱᔾᔪᑎᖃᖅᑐᑎᒃ, ᐃᓄᖕᓂᑦ ᑕᑎᖃᓕᖅᑎᑦᑎᓚᐅᖅᑐᑦ ᒐᕙᒪᒃᑯᓐᓂᒃ ᐊᒻᒪ 
ᓄᖑᑎᖅᑕᐅᓪᓗᓂ ᓇᖕᒥᓂᖅ-ᒪᑭᒪᔪᓐᓇᕐᓂᖏᑦ ᐊᒻᒪ ᐃᓅᑉ ᖃᓄᐃᓐᓂᖓᓂᒃ.

ᐊᒃᑐᐃᓂᖏᑦ ᓅᑦᑕᕐᓂᖏᓐᓄᑦ ᐃᓅᖃᑎᒌᑦ ᐊᑕᓂᖃᑦᓯᐊᕐᓂᖏᓐᓄᑦ 
ᐃᓂᐅᔪᓄᑦ ᐊᒻᒪ ᐃᓚᒌᖕᓂᕐᒧᑦ.  ᑭᖑᕚᕇᓕᒫᑦ ᐅᕕᒃᑲᐃᑦ ᔭᒐᐃᓚᐅᖅᑐᑦ 
ᐊᑕᓂᕐᒥᓂᒃ ᓄᓇᒧᑦ ᐊᒻᒪ ᑕᐃᒪᐃᒻᒪᑦ, ᔭᒐᐃᓪᓗᑎᒃ ᑐᑭᓯᐅᒪᓂᕐᒥᓂᒃ ᐃᓄᐃᑦ 
ᐃᓕᖅᑯᓯᖏᓐᓂᒃ, ᐅᖃᐅᓯᖏᓐᓂᒃ, ᐱᓂᐊᕐᓂᕆᕙᒃᑕᖏᓐᓂᒃ.  ᑖᒃᑯᐊ ᒐᕙᒪᒃᑯᑦ 
ᓯᕗᒻᒧᐊᑦᓯᐊᓚᐅᓐᖏᑦᑐᖅ ᐅᖃᐅᓯᖃᕆᐊᖃᕐᓂᖏᑦ ᐃᓅᓯᕆᔭᐅᔪᓂᒃ ᐊᒻᒪ 
ᐃᓱᒪᖏᑦ ᐊᒃᑐᖅᑕᐅᓯᒪᓪᓗᑎᒃ ᐊᒥᓱᓄᑦ ᓄᒃᑎᖅᑕᓂᕆᓚᐅᖅᑕᖏᑦ ᑕᒪᒃᑯᐊ 
ᐃᓄᐃᑦ ᑕᒪᓐᓇᐅᑎᓪᓗᒍ.  ᑖᓐᓇ ᐸᐃᑉᐹᖅ ᐱᓕᕆᐊᖃᓐᖏᑦᑐᖅ ᒫᓐᓇ 
ᐃᓗᐊᓐᖏᔾᔪᑕᐅᔪᓂᒃ ᕿᑭᖅᑖᓗᖕᒥᐅᓄᑦ.  ᐃᓕᑕᐅᕙᓪᓕᐊᔪᑦ ᑭᖑᕚᕇᒃᓯᒪᔪᓄᑦ 
ᖁᐊᖅᓵᕈᑕᐅᓯᒪᔪᑦ ᑕᑯᒃᓴᐅᑎᑦᑎᑦᓯᐊᖅᑐᑦ ᐊᑕᖃᑎᒌᖕᓂᖏᓐᓂᒃ ᓴᖅᑭᓚᐅᖅᑐᑦ 
ᑭᖑᓂᑦᑎᓐᓂ ᐊᒻᒪ ᐅᑲᐅᓐᖏᓕᐅᕈᑕᐅᔪᑦ ᒫᓐᓇ.  ᓂᕆᐅᖕᓂᖃᕈᒪᕗᑦ 
ᐱᐅᓂᖅᓴᓂᒃ ᑐᑭᓯᐊᓂᖅᑕᖃᖁᓪᓗᒍ ᑕᒪᒃᑯᐊ ᐊᑕᖃᑎᒌᖕᓂᖏᑦ ᐱᒋᐊᕈᑎᒋᓗᒋᑦ 
ᐋᖅᑭᒋᐊᕈᑎᒋᕙᓪᓕᐊᓗᒋᑦ ᐊᑲᐅᓐᖏᓕᐅᕈᑕᐅᓯᒪᔪᓄᑦ ᓴᖅᑭᑎᑕᐅᓚᐅᖅᑐᑦ 
ᑕᒪᒃᑯᓄᖓ ᓄᒃᑎᕆᓂᕐᒧᑦ, ᑐᐊᕕᕐᓇᖅᑐᒃᑰᖅᑎᑦᓯᓂᕐᒧᑦ ᐊᒻᒪ ᐃᓂᖃᕈᓐᓃᖅᑎᑦᓯᓂᕐᒧᑦ 
ᕿᑭᖅᑖᓗᖕᒥ ᐊᑐᖅᑕᐅᓚᐅᖅᑐᑎᒍᑦ.

ᐃᓱᒻᒥᕈᑕᐅᔪᖅ
ᑭᑭᖅᑖᖕᒥᐅᑦ ᖃᐅᔨᓚᐅᖅᑐᑦ  ᐊᔾᔨᒌᓐᖏᑦᑐᓂᒃ ᐃᓱᒪᖅᓱᕐᓂᐅᔪᓂᒃ, 
ᐊᔭᐅᖅᑐᖅᑕᐅᔪᓂᒃ ᐊᒻᒪ ᐊᓯᐊᒎᕕᖃᖅᑎᑕᐅᓐᖏᑦᑐᓂᒃ ᓄᒃᑎᖅᑎᓯᑎᓪᓗᒋᑦ 
ᐊᑯᓐᖓᓐᓂ 1950 ᐊᒻᒪ 1975, ᑭᐅᔾᔪᑎᒋᔭᐅᒐᔪᒃᑐᑦ ᒐᕙᒪᒃᑯᒃ ᓯᕗᓪᓕᐅᑎᓯᒪᔭᖏᓐᓄᑦ.  
ᒐᕙᒪᑐᖃᒃᑯᑦ ᑐᕌᒐᕆᓗᐊᓚᐅᖅᑕᖏᑦ ᐊᑭᕋᖅᑑᑎᖃᑦᑕᓚᐅᖅᑐᑦ.  ᐃᓚᖓᓐᓂᑦ 
ᐃᒪᐃᒍᒪᓪᓗᑎᒃ, ᐃᓄᖕᓂᓪᓗ ᓇᖕᒥᓂᖅ-ᒪᑭᒪᔪᓐᓇᖁᔨᓪᓗᑎᒃ ᐊᖑᓇᓱᐊᕐᓂᒃᑯᑦ, 

ᐃᖅᑲᓇᐃᔭᕐᓂᒃᑯᓪᓘᓐᓃᑦ.  ᑕᐃᑦᓱᒪᓂᐅᑎᓪᓗᒍ, ᓄᓇᖃᖁᔨᓚᐅᕐᒪᑕ 
ᒐᕙᒪᒃᑯᓐᓄᑦ ᐋᖅᑭᒃᑕᐅᓯᒪᔪᓂᒃ ᓄᓇᓕᐅᖏᓐᓇᕐᓂᐊᖅᑐᓂᒃ ᐊᑭᑭᓐᓂᖅᓴᐅᓗᓂ 
ᐃᓕᓐᓂᐊᖅᑎᑦᓯᓂᖅ, ᐋᓐᓂᐊᖅᑐᓕᕆᓂᖅ ᐊᒻᒪ ᐊᓯᖏᑦ ᒐᕙᒪᒃᑯᑦ ᐱᔨᑦᓯᕋᐅᑎᖏᑦ.  
ᐃᓄᐃᑦ ᐃᓱᒪᓕᐅᖅᑐᑦ ᓅᒍᒪᓪᓗᑎᒃ, ᐅᖃᐅᔾᔭᐅᖃᑦᑕᓚᐅᖅᑐᑦ ᓇᓗᓇᐃᕐᕕᐅᓪᓗᑎᒃ 
ᐃᒡᓗᒃᓴᖃᕋᔭᕐᓂᖏᓐᓂᒃ, ᐃᓕᓐᓂᐊᕐᕕᖃᑦᓯᐊᕐᓗᑎᒃ, ᓂᖃᐃᑑᑎᑖᑦᓯᐊᖃᑦᑕᕐᓗᑎᒃ ᐊᒻᒪ 
ᐋᓐᓂᐊᖅᑐᓕᔭᐅᑦᓯᐊᕐᓗᑎᒃ.  ᐃᓚᖏᑦ ᐃᓄᐃᑦ ᑐᑭᓯᓂᕐᓗᓚᐅᖅᑐᑦ ᐅᖃᐅᔾᔭᐅᓂᕐᒥᓂᒃ, 
ᑭᓯᐊᓂ ᐊᓯᖏᑦ ᑭᓱᒥᓪᓘᓐᓂᑦ ᑐᓂᔭᐅᓚᐅᓐᖏᑦᑐᑦ ᑐᓂᔭᐅᓂᐊᕐᓂᕋᖅᓯᒪᔪᓂᒃ.

ᕿᑭᖅᑖᓗᖕᒥᐅᑦ ᐊᒃᓱᕈᐊᓴᓂᖃᒻᒪᕆᓚᐅᖅᑐᑦ ᐃᓕᓯᒪᕐᔪᐊᖅᑐᓄᑦ ᑕᐃᔭᐅᔪᖅ 
“ᑐᖁᑎᕆᓂᖅ ᐊᖏᕐᕋᕆᔭᐅᔪᓂᒃ) ᐊᐅᓪᓚᕋᒥᒃ ᓄᓇᒥᓂᒃ.  ᐃᓄᖕᓄᓪᓕ, 
ᔭᒐᐃᓂᖅ ᐊᖏᕐᕋᒥᒃ, ᔭᒐᐃᓂᑐᐃᓐᓇᐅᖏᒻᒪᑦ ᐃᒡᓗᒥᒃ;  ᓱᕋᐃᓚᐅᖅᑐᖅ 
ᐊᑕᓂᖃᒻᒪᕆᖕᓂᖏᓐᓂᒃ ᐃᓄᐃᑦ ᓄᓇᒧᑦ ᐊᒻᒪ ᐆᒪᔪᕐᓄᑦ.  ᑭᒡᒐᖅᑐᐃᔪᖅ 
ᔭᒐᐃᓚᐅᕐᓂᖏᓐᓂᒃ ᐃᖕᒥᒃᑰᕈᓐᓇᕐᓂᕐᒥᒃ ᐊᒻᒪ ᔭᒐᑎᑦᓯᓪᓗᑎᒃ ᐃᓅᓯᕆᔭᐅᔪᓂᒃ.

“ᐱᔪᓐᓇᕐᓂᖃᓐᖏᓐᓂᖅ” ᓴᖅᑭᒐᔪᓚᐅᖅᑐᖅ ᐃᓄᐃᑦ ᐅᖃᐅᓯᖏᑦ ᑖᒃᑯᓄᖓ 
ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ.  ᐃᓚᖓᓐᓂ ᑖᒃᑯᐊ ᑭᒡᓕᓯᓂᐊᖅᑏᑦ 
ᐃᓕᓐᓂᐊᖅᑎᑦᓯᓂᖃᖅᑎᓪᓗᒋᑦ ᑲᑎᒪᓯᓐᓈᑦ, ᐃᓚᐅᔪᑦ ᐊᖏᖃᑎᖐᓚᐅᖅᑐᑦ 
ᑖᒃᑯᐊ ᒐᕙᒪᒃᑯᑦ ᐊᑐᕐᓂᕐᓗᓚᐅᖅᑐᑦ ᐃᓄᐃᑦ ᐃᓅᓯᖏᑦ ᐱᔭᕆᐊᑐᔪᒃᑰᖅᑎᓪᓗᒋᑦ 
ᐊᕙᑎᒥᑎᒍᑦ. ᐃᖏᕐᕋᔪᓕᕆᓂᖅ, ᑐᓴᐅᒪᖃᑦᑕᐅᑎᓂᕐᓗ ᕿᑭᖅᑖᓗᖕᒥ 
ᐱᑕᖃᓗᐊᓚᐅᓐᖏᒻᒪᑕ ᐊᒻᒪ ᓱᓕ ᖃᓪᓗᓈᓄᑦ ᑎᒍᒥᐊᖅᑕᐅᔪᑦ.  ᑕᐃᒪᐃᒻᒪᑦ,  
ᐃᓄᐃᑦ ᐱᕕᒃᓴᖃᖅᑎᑕᐅᒐᑎᒃ ᐊᐅᓪᓚᓚᐅᖅᑐᑦ, , ᐅᑎᕈᓐᓇᕐᓂᕐᒧᓪᓘᓐᓃᑦ 
ᐃᓚᒌᑦ ᓄᓇᒋᕙᒃᑕᖏᓐᓄᑦ ᓄᒃᑎᓚᐅᖅᑎᓪᓗᒋᑦ ᓄᓇᓕᖕᓄᑦ.  ᐊᖏᔪᑦ 
ᐃᓂᖃᕈᓐᓃᖅᑎᑕᐅᓚᐅᖅᑐᑦ, ᐲᖅᑕᐅᓪᓗᑎᒃ ᐊᒻᒪ ᑐᐊᕕᕐᓇᖅᑐᒃᑰᑎᑕᐅᓪᓗᑎᒃ 
ᐃᓄᐃᑦ ᐊᓐᓂᐊᕐᓂᕐᒧᑦ, ᐃᓕᓐᓂᐊᕆᐊᖃᕐᓂᕐᒧᑦ ᐅᕝᕙᓘᓐᓂᑦ ᑮᓇᐅᔭᓕᐅᕈᑎᒃᓴᓂᒃ 
ᐱᔾᔪᑎᖃᖅᑐᑎᒃ, ᐃᓄᖕᓂᑦ ᑕᑎᖃᓕᖅᑎᑦᑎᓚᐅᖅᑐᑦ ᒐᕙᒪᒃᑯᓐᓂᒃ ᐊᒻᒪ 
ᓄᖑᑎᖅᑕᐅᓪᓗᓂ ᓇᖕᒥᓂᖅ-ᒪᑭᒪᔪᓐᓇᕐᓂᖏᑦ ᐊᒻᒪ ᐃᓅᑉ ᖃᓄᐃᓐᓂᖓᓂᒃ.

ᐊᒃᑐᐃᓂᖏᑦ ᓅᑦᑕᕐᓂᖏᓐᓄᑦ ᐃᓅᖃᑎᒌᑦ ᐊᑕᓂᖃᑦᓯᐊᕐᓂᖏᓐᓄᑦ 
ᐃᓂᐅᔪᓄᑦ ᐊᒻᒪ ᐃᓚᒌᖕᓂᕐᒧᑦ.  ᑭᖑᕚᕇᓕᒫᑦ ᐅᕕᒃᑲᐃᑦ ᔭᒐᐃᓚᐅᖅᑐᑦ 
ᐊᑕᓂᕐᒥᓂᒃ ᓄᓇᒧᑦ ᐊᒻᒪ ᑕᐃᒪᐃᒻᒪᑦ, ᔭᒐᐃᓪᓗᑎᒃ ᑐᑭᓯᐅᒪᓂᕐᒥᓂᒃ ᐃᓄᐃᑦ 
ᐃᓕᖅᑯᓯᖏᓐᓂᒃ, ᐅᖃᐅᓯᖏᓐᓂᒃ, ᐱᓂᐊᕐᓂᕆᕙᒃᑕᖏᓐᓂᒃ.  ᑖᒃᑯᐊ ᒐᕙᒪᒃᑯᑦ 
ᓯᕗᒻᒧᐊᑦᓯᐊᓚᐅᓐᖏᑦᑐᖅ ᐅᖃᐅᓯᖃᕆᐊᖃᕐᓂᖏᑦ ᐃᓅᓯᕆᔭᐅᔪᓂᒃ ᐊᒻᒪ 
ᐃᓱᒪᖏᑦ ᐊᒃᑐᖅᑕᐅᓯᒪᓪᓗᑎᒃ ᐊᒥᓱᓄᑦ ᓄᒃᑎᖅᑕᓂᕆᓚᐅᖅᑕᖏᑦ ᑕᒪᒃᑯᐊ 
ᐃᓄᐃᑦ ᑕᒪᓐᓇᐅᑎᓪᓗᒍ.  ᑖᓐᓇ ᐸᐃᑉᐹᖅ ᐱᓕᕆᐊᖃᓐᖏᑦᑐᖅ ᒫᓐᓇ 

ᐃᓗᐊᓐᖏᔾᔪᑕᐅᔪᓂᒃ ᕿᑭᖅᑖᓗᖕᒥᐅᓄᑦ.  ᐃᓕᑕᐅᕙᓪᓕᐊᔪᑦ ᑭᖑᕚᕇᒃᓯᒪᔪᓄᑦ 
ᖁᐊᖅᓵᕈᑕᐅᓯᒪᔪᑦ ᑕᑯᒃᓴᐅᑎᑦᑎᑦᓯᐊᖅᑐᑦ ᐊᑕᖃᑎᒌᖕᓂᖏᓐᓂᒃ ᓴᖅᑭᓚᐅᖅᑐᑦ 
ᑭᖑᓂᑦᑎᓐᓂ ᐊᒻᒪ ᐅᑲᐅᓐᖏᓕᐅᕈᑕᐅᔪᑦ ᒫᓐᓇ.  ᓂᕆᐅᖕᓂᖃᕈᒪᕗᑦ 
ᐱᐅᓂᖅᓴᓂᒃ ᑐᑭᓯᐊᓂᖅᑕᖃᖁᓪᓗᒍ ᑕᒪᒃᑯᐊ ᐊᑕᖃᑎᒌᖕᓂᖏᑦ ᐱᒋᐊᕈᑎᒋᓗᒋᑦ 
ᐋᖅᑭᒋᐊᕈᑎᒋᕙᓪᓕᐊᓗᒋᑦ ᐊᑲᐅᓐᖏᓕᐅᕈᑕᐅᓯᒪᔪᓄᑦ ᓴᖅᑭᑎᑕᐅᓚᐅᖅᑐᑦ 
ᑕᒪᒃᑯᓄᖓ ᓄᒃᑎᕆᓂᕐᒧᑦ, ᑐᐊᕕᕐᓇᖅᑐᒃᑰᖅᑎᑦᓯᓂᕐᒧᑦ ᐊᒻᒪ ᐃᓂᖃᕈᓐᓃᖅᑎᑦᓯᓂᕐᒧᑦ 
ᕿᑭᖅᑖᓗᖕᒥ ᐊᑐᖅᑕᐅᓚᐅᖅᑐᑎᒍᑦ.



ᐊᒥᓱᓄᑦ ᐊᕐᕌᒍᓄᑦ, ᐃᓄᐃᑦ ᐃᓐᓇᖏᑦ ᕿᑭᖅᑖᓗᒻᒥ 
ᐊᑦᑐᕈᑎᖃᖅᓯᒪᒻᒪᑕ ᓱᕐᓗᑐᑦ ᐊᓯᐅᔨᔫᔭᖅᑐᑎᑐᑦ ᐃᓅᓯᖏᓐᓂᒃ 
ᐃᖅᑲᐅᒪᑎᓪᓗᒋᑦ ᖃᓄᖅ ᐃᓅᓯᖏᑦ ᐊᓯᖏᔾᔨᓚᐅᕐᒪᖔᑖᒃ 

1950 ᑭᖑᓂᐊᒍᑦ. 

ᑖᒃᑯᐊ ᐊᔾᔨᒌᓐᖏᑦᑐᑦ ᐅᓂᒃᑳᓕᐊᑦ ᐊᒻᒪᓗ ᐊᔾᔨᐅᓐᖏᑦᑐᒃᑯᑦ 
ᖃᐅᔨᓴᕈᑎᒋᔭᐅᔪᕕᓃᓪᓗ ᑖᒃᑯᓇᓂ ᓄᐊᑕᐅᓯᒪᔪᓂᑦ 
ᑐᕌᖓᔪᑦ ᐊᔾᔨᒌᓐᖏᑦᑐᑦ ᓴᖅᑭᑎᑕᐅᓯᒪᔪᒧᓂᒃ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ.  ᐱᒋᐊᖅᑕᐅᓚᐅᖅᑎᓪᓗᒍ 
ᓈᓚᖕᓂᑐᐃᓐᓇᐅᓂᐊᖅᖢᓂ ᕿᒻᒦᔭᕐᓂᐅᓚᐅᖅᑐᓄᑦ ᑕᒪᓐᓇ ᐊᓯᖏᓐᓂᒃ 
ᓴᖅᑭᕝᕕᐅᓚᐅᕐᒪᑕ ᐊᑦᑐᕈᑎᒋᔭᐅᔪᓂᒃ ᐊᓯᔾᔨᖅᓯᒪᓕᖅᑎᓪᓗᒋᑦ ᐃᓅᓰᑦ.  

ᐱᒋᐊᖅᑕᐅᓚᐅᖅᑎᓪᓗᒍ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, 
ᑖᓐᓇ ᐅᖃᓕᒫᒐᖅ ᑐᑭᓯᒋᐊᕈᑏᓪᓗ, ᓴᖅᑭᑎᑦᓯᒪᔪᑦ 
ᐅᖃᐅᓯᐅᓯᒪᔪᓂᒃ ᐸᐃᑉᐹᓂᓪᓗ ᓄᐊᓴᖅᑕᐅᓚᐅᖅᑐᓄᑦ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ ᓂᕆᐅᒋᔭᖃᖔᓕᖅᖢᑎᒃ 
ᓴᐃᒪᖃᑎᒌᒍᓐᓇᖅᓯᓂᕐᒥᒃ, ᑖᒃᑯᓄᖓ ᑕᒪᐃᓐᓄᑦ ᐊᑦᑐᖅᑕᐅᓯᒪᔪᓄᑦ. 


